
Lipaxuhu Xtamacatzinin
San Juan

Xlihuak pulactati evangelio huantu tatzokta-
huilanit xman hud San Juan juerza tzinu tunu
huantu lichuhuinan porque lakpalinit nixachuna
cumu la makapitzin. San Juan lacasquin nacatzi-
yahu ticuya chixcu tama Jesus y ni caj xman hua
nacatziyahu tucua laclanca tascuyjut titlahuanit
nac xlatdmat. Masqui xlicana pi ni luu lactuhua
tachuhuin huantu x14 lichuhuinan, pero lhuhua
xtalacapastacni huantu antd quincalimasiyuni-
putundan. Antiya limatzuquiy xtakalhchuhuin
huantu litaquilhanuy umd likalhtahuaka anta-
nicu huan pi Jesus hud ama Tachuhuin o Xtachu-
huin Dios huanti quichixcuhuilachi nac caquilh-
tamacu y quilatamachi nac quilakstipancan.

Xahuachi San Juan lacasquin pi xlihuak
amakolh cristianos huanti natalikalhtahuakay
umd Evangelio o Lipaxthu Tamacatzinin
lacatancs nataluloka pi hud Jesus ama qui-
maakaputaxtinacan huanti Dios xmalacnuninit,
y acxni luu akstitum natalipahudn xlacan na
natamaklhtindn nac xlacatin Dios laktaxtut xahua
ama latamat huantu necxnicu laksputa.

Jesucristo huanti huanicdan Tachuhuin

1 Acxni ninajtu xandn amd huanti huanican
Tachuhuin na xlamaja, pus ama Tachuhuin na
lacxtum xtalama QuintlaticAn Dios porque xla

na Dios. 2 Pus acxnicu huak putum quilhtzu-
culh xld antiyd lacxtum xtalama Dios. 3 Xla
huak maktlahuanijt lata ticu andn, y nitu anan
para x1a ni maktlahuanit huantu malacatzuquinit
Dios. 4 Hua tamd Tachuhuin caj hua xpalacata
masqui takalhilh latamat lata ticu xanan, y hua-
tiya tamad ti mastalh aktum listacni litaxtulh tax-
kaket huanti nacamakskoniy cristianos laqui tlan
natalakapasa Dios. 5 Xla milh catalatamay cris-
tianos huanti xtalamdanalh nac xacapucsua laqui
nacamakskoniy xtaxkaket, huata xlacan tatzak-
salh xtamamixiputun, pero nilay tamamixilh.

6-7 Dios macamilh chatum chixcd Xuanican
Juan huanti milh lichuhuindn ama taxkaket laqui
xlihuak cristianos natacanajlaniy huantu naca-
huaniy, y lhuhua huanti camatancsanilh xlata-
matcan. & Juan ni hud xkalhiy taxkdket, pus x1a caj
xmalakachacanit laqui nalichuhuinan ama tax-
kaket huanti xadmaj min laqui huak nalakapas-
kocdn. 9 Hud tamd Tachuhuin huanti xmaca-
minit nac uma caquilhtamacu, xlicana xkalhiy
taxkdket porque hua camakskonilh xlihuak cris-
tianos laqui tlan natalakapasa Dios.

10 Pus amd Tachuhuin milh nac caquilhtamacu
laqui nalatamay nac caquilhtamacu huantu lac-
xtum xtamalacatzuquinit Dios; pero huanti xta-
lamanalh nac caquilhtamacu amakolh cristianos
ni talakapasli. 11 Y amda pulataman huantu xlac-
sacnitlaqui anta nalacachin, huanti anta xtahuila-
nalh huanti xnatachiquin ni talipahualh xtachu-
huin. 12 Pero makapitzin cristianos huanti tali-
pahualh xtachuhuin y caquitaxtunilh cumu lam-
para talacachimpd amaktum y xcamandn Dios

calimaxtulh. 13 Hud umakolh huanti talacachilh
xlimaktiy laqui xcamanan Dios natahuan, hua
chuna talilacachilh xlimaktiy porque hua Dios
camaxquilh aktum xasasti xlatamatcan huantu
chu takalhiy pero ni xtachund quitaxtulh cumu la
acxnj xtzi chu xtlatcan camaxquilh xlatamatcan
huantu xala uma caquilhtamacu.

14 Amda Tachuhuin milh lacachin cumu
la chatum skata y mnac quilakstipancan
quilatamachi cumu la catihua chixcu, xla
quilichuhuindnchi xtalakalhamanin Dios
y huantu xla <xtalacapastacni. Aquinin
cucxilhnitdhu pi lanca xlacatzucut y ccatziydhu
pi hud Dios maxquinit xlimakatlihueke porque
xmanhud tastum Xkahuasa. 15 Juan lichuhuinalh
nac xlacatincan cristianos y chiné hua:

—Hua4 eé chixcu huanti xaclichuhuinama acxni
chiné cua: Acalistan mima achatum ti atzinu
lanca xlacatzucut ni xachuna aquit, porque xla
aya xlama hasta acxni aquit ninajti xaclama.

16 Caj huantu quilacatacan putum quincamax-
quinitan xtapaxquin y ni caj maktum porque caj
xpalacata lanca xtalakalhamanin quincasicula-
natlahuanitdn canecxnicahud. 17 Profeta Moisés
quincamaxquin amad lipecudnit xtapéksit Dios
laqui aquinin lihuana namakantaxtiyadhu, pero
tlan xtalacapastacni xahua xtalakalhamanin Dios
hua kalhiydhu porque Jesucristo quincamasiyu-
ninitdn. 18 Nipara chatum cristiano a ucxilha
Dios, pero huinti quincamalakapasninitdn hua
tama chastum Xkahuasa porque xla na Dios y
luu lacxtum xla tamalacastucnit xtalacapastacni
Quintlatican.

Juan Bautista lichuhuinan Cristo
(Mateo 3.11-12; Marcos 1.7-8; Lucas 3.15-17)

19 Amakolh xanapuxcun judios xalac Jerusalén
tamalakdchalh makapitzin cura xahua huanti
cahuanican levitas xlacata natakalhasquin Juan
tucu x14 xlitaxtuy. 20X14 nitu maldktzekli huataluu
lacatancs cahudnilh:

—Aquit ni hua Cristo huanti huixinin kalhipatit.

21Xlacan takalhasquimpa:

—Entonces, ¢ticu chinchu huix? ;Pi huix ama
profeta Elias huanti namimparay?

Juan chiné cahudnilh:

—Pus aquit nj Elias.

Xlacan takalhasquimpa:

—Entonces, ¢pi huix amd profeta huanti xli-
minit Xuanit?

Juan cakalhtilh:

—Ni aquit.

22 Chiné tahuanipa:

—¢Ticu chinchu huix? Pus huanti quincamala-
kachanitan natacatziputun ticu huix. ¢ Ticu naqui-
lahuaniyahu caj lata tu milacata?

23Juan cakalhtilh:

—Aquit ama huanti tilichuhuinalh profeta
Isaias acxni chiné hua: “Natakaxmatanac desierto
la naakchuhuinan chatum chixcu y chiné nahuan:
Cacaxtlahuanitit kantum tiji huantu luu statua
antani nalactlahuan Quimpuchinacdan.”

24 Amakolh lacchixcuhuin huanti xtamalaka-
chanit fariseos, acxni takaxmatkolh xtachuhuin
Juan, 25 takalhasquimpa:

—Para ni huix Cristo, nipara Elias y nipara ama
profeta huanti namin, ¢ldcu chinchu caliakmu-
nupat cristianos?

26 Juan chiné cahuéanilh:

—Aquit caj chuchut cliakmununtun, pero uu
nac mimpulatamancan catalaman chatum chixcu
huanti ni lakapasatit. 27X14 acd namatzuquiy xta-
scujut y tlak atzinu lanca xlacatzucut ni xachuna
aquit; pus aquit ni quimininiy naclitaxtuy xta-
sacua nacuan huanti naxcutniy xacorrea Xta-
tunun.

28 Putum eé quitaxtulh nac aktum pulataman
huanican Betdbara, aliquilhtuan kalhtuchoko
Jordan antanicu xcaakmunuma cristianos Juan.

Jesus litaxtuy cumu la amdad limdknit borrego
huanti xokonuniy Dios xpalacata talakalhin

29Lichali am4 quilhtamacu Juan ucxilhli Jesus pi
xtalacatzuhuima, chiné hua:

—~Caucxilhtit, hud eé chixcu litaxtuy cumu la
xborrego Dios huanti naxokonun nac xlacatin y
chund nacalilacxacaniy cristianos xala caquilh-
tamacu xlihuak xtalakalhincan huantu tatitla-
huanjt. 30 Hud tamd chixcd huanti aquit xacli-
chuhuinama acxni chiné cua: “Acalistdn mima
achatum huanti tlak kalhiy lanca xlacatzucut ni
xachund aquit, porque x14 aya xlama acxni aquit
ninajtixaclama.” 31 Na nipara aquit xaccatziy tdcu
ama huanti namin, masqui aquit quimacaminca
xlacata nacliakmununun chuchut laqui amakolh
cristianos xalac Israel natalakapasa acxni nalak-
chan quilhtamacu.

32Y Juan chiné huampa:

—Pero lanchu tlan naccahuaniydn pi aquit cuc-
xilhnit Espiritu Santo la xtactamachi nac akapun
cumu la actzu paloma y anta tahuilachi nac xok-
spun. 33 Aquit na ninaj xaccatziy ticu x1a, pero
huanti quimacamilh laqui nacliakmununun chu-
chut chiné quihudnilh: “Acxni naucxilha Espiritu
Santo tactamachi nac xokspun chatum chixcu y
antd natamakxteka, pus hud tama ti naliakmu-
nunun Espiritu Santo.” 34 Pus aquit aya cucxilhnit
y cmaluloka pi xlicana hua Xkahuasa Dios.

Xapulh xdiscipulo Jesus

35Lichalilitum Juan xcataldya chatiy xtamakalh-
tahuakén. 36 Antalacatzu titdxtulh Jesus, Juan cacs
laklacalh y chiné cahudnilh:

—Caucxilhtit, hud ama chixcu litaxtuy cumu la
xborrego Dios huanti naxokonun xpalacata tala-
kalhin.

37 Ama chatiy xtamakalhtahuakén Juan acxni
takdxmatli huantu xla hua pus lalihuan tastala-
nilh. 38Y acxni Jesus talakdspitli ucxilhli pi cstala-
nimacalh, chiné cahuanilh:

—¢Tacu putzapatit?

Xlacan takalhtinalh:

—Makalhtahuakenad, ¢nicu huilapi?

39Jesus cakalhtilh:

—Catatit, cadhu laqui nalakapasnanatit.

Xlacan tataalh Jesus y cumu kotanuyd xuanit
acxni tachalh max cumu aya camaktati hora,
amakolh lacchixcuhuin anta tatamakxtekcha.

40 Amakolh lacchixcuhuin huanti takaxmatnilh
xtachuhuin Juan y huanti tastalanilh Jesus,
chatum =xuanican Andrés xtala Simon Pedro.

41Huata Andrés pulh alh putzay xtaSimoén y chiné
huanilh:

—Cmaclanitdhu Mesias —umada tachuhuin
huamputun Cristo o malaktaxtina.

42 Andrés lalihuan lelh Simén antani xuilacha
Jesus y acxni Jesus Ucxilhli, chiné huanilh:

—Huix huanicana Simén xkahuasa Juan, pero
aquit naclimapacuhuiydn Cefas—uma tachuhuin
huamputin Pedro o chihuix.

Felipey Natanael na tastalaniy Jestus

43 Lichali Jesus alh nac xapulataman Galilea y
antd tatanoklhcha Felipe, y chiné hudnilh:

—~Caquistalani.

44 Ama Felipe xalac Betsaida xuanit antd na ni
xtahuilananchd Andrés y Pedro. 45 Felipe lalihudn
alh putzay Natanael y chiné huanilh:

—Cucxilhnitdhu amda chixcu huanti titalichu-
huinalh xalakmakan profetas xahua Moisés, x1a
huanican Jesus xkahuasa José xalac Nazaret.

46 Natanael kalhtinalh:

—Nipara tzinu ccanajlay. ¢Lacu pi tlan nataxtu-
yachda chatum talipahu chixcu nac Nazaret?

Pero Felipe chiné huanipa:

—Pus catat ucxilha laqui nacanajlaya.

47 Acxni ucxilhli Jesus pi xlaktalacatzuhuima
Natanael, chiné hua:

—Anu min chatum chixcu huanti xlicana luu
mininiy litapacuhuly israelita porque nipara caj
chunata limasiyuma.

48 Entonces Natanael kalhasquilh:

—¢Lacu quililakapasa?

Jesus huanilh:

—Aquit pulh cucxilhni acxni xyat nac xtampin
xaquihui higo, acxni nia xtasaniyan Felipe.

49 Entonces Natanael huanilh:

—Makalhtahuakend, jxlicana huix Xkahuasa
Dios, huix ama rey huanti xliminit xuanit laqui
nacamapeksiy huanti xalac Israel!

S0Jesus kalhtilh:

—Huix quincanajlaniya caj xlacata cumu
cuanin pi pulh aquit cucxilhni acxni xyat nac
xtampin xaquihui higo. Pus namin quilhtamacu
acxni naucxilha huix atzinu laclanca tascujut
huantu nactlahuay ni xachuna huantu kaxpatti
lanchu.

51Jesus chiné huampa:

—Xlicana ccahuaniyan pi nalakchan quilhta-
macu acxni huixinin naucxilhatit pi laqui nahuén
akapun y xangeles Dios tatactamananchi y tata-
huacamanampd nahudn xlacata naquintalaka-
chixcuhuiy aquit Xatalacsacni Chixcu.

2

Jesus an nac aktum putamakaxtokni

1 Lituxama nac cachiquin huanican
Cand xmunicipio Galilea tlahuacalh aktum
putamakaxtokni. Xtzi Jesus na xanit. 2 Nac
putamakaxtokni na xcaputzacanit Jesus xahua
xtamakalhtahuakén. 3 Acxni tamakdasputli
xvinujcan huantu xtalikotnumdnalh, xtzi Jesus
chiné hudanilh:

—Niajtu xvinujcan huantu natahuay.

4Jesus chiné kalhtilh:

—Mama, ¢tucu xlacata aquit quilihuaniya? Pus
aquit nilay ticu nactlahuay xlacatacan porque nia
lakchan quilhtamacu lata nactzucuy scuja.

5 Pero xtzi Jesus chiné cahudnilh huanti xta-
macascujmanalh:

—Para lata tucu xla nacalimascujuyan, huak
cakalhakaxpattit.

6 Antd lacatzu xtahuildnalh pachaxan caj la
tlamanclh xla chihuix huantu xtamaclacasquin
judios acxni xtalakachixcuhuinan; ama tldmanclh
Xtajuy max cumu ochenta osuchi cien litros chu-
chut patunu. 7Jesus chiné cahudnilh macascujni:

—~Cacalimastapatit chuchut tamakolh
tlamanclh.

Y xlacan talimastapalh. 8 Jesus cahuanipa:

—Chu camacututit actzu y calipinipitit huanti
mapuxquicanit nac eé pupaxcua.

Xlacan chuna tatldhualh, ° y acxni kalhuanalh
ama chuchut la xatlan vino xuanit, ni xcatziy
nicu xlimincanitancha caj xmanhua macascujnin
Xtacatziy, porque hua xlacadn xtamacutunit ama
chuchut. Y ama chixcud huanti xapuxcu tasacua
tasanilh huanti xtamakaxtokma, 10y chiné hua-
nilh:

—~Canihua antanicu paxcuajnancan pulh hua
xatlan vino tahuaninancdan, y acxni taputza lhu-
huata tahuanit, entonces ahuata tahuaninancan
ama vino huantu ni luu xatlan. Pero chinchu huix
ahuata camaxquipat ama vino huantu tlak xatlan.

11 Hud eé chuchut huantu lakpalilh Jests nac
Cand cxmunicipio Galilea, huantu luu pulh tla-
hualh lanca xtascdjut, y hud uma tzuculh lima-
siyuy pi lanca xlacatzucut y amakolh xtama-

kalhtahuakén tacanajlanilh pi xlicana x1a Cristo
huanti xminit calakmaxtuy.

12 Acalistdn Jesus cataalh  xtzi, chu
xlitalakapasni xahua xtamakalhtahuakén nac
aktum cachiquin xuanican Capernaum pero ni
luu makas quilhtamacu anta xtalamanancha.

Jesus caputlakaxtukoy stananin nac lanca

xpusiculan Dios huantu xui nac Jerusalén
(Mateo 21.12-13; Marcos 11.15-18; Lucas
19.45-46)

13 Cumu aya xtalacatzuhuima xpaxcuajcan
judios xla taakspuntzalin, Jesus alh nac
xacachiquin Jerusalén. 14 Acxni tanucha nac
lanca pusiculan camanoklhulh nac xtanquilhtin
huanti xtastamanalh hudcax chu borregos y
palomas, xahua huanti anta xtahuildnalh ti
xtalakpaliniy xtumincén cristianos. 15 Acxni
caucxilhli Jesuslihuana caxtldhualh kantum tasihu
y hud tzaculh calitlakaxtuy putum stananin,
nachuna xborregoscan, chu xuacaxcan; y huanti
xtalakpaliy tumin camaakpuspitnilh xmesajcany
nac catiyatni cataraminilh xtumincan. 16 Huanti
xtastamanalh palomas chiné cahudanilh:

—Putum tamad cacatamacxtutit uu y ni calimax-
tutit xchic Quintlat cumu la aktum pustan.

17 Amakolh xtamakalhtahuakén talacapastacli
huantu huan lacatum nac likalhtahuaka antanicu
chiné huan: “Xlihuak quinacu clilakcatzan mim-
pusiculan y ni cmatlantiy lata ticu nitldn anta
tlahuacan.”

18 Makapitzin xanapuxcun judios takalhasquilh:

—¢Tucuyalanca tascyjut tlan natlahuaya huantu
nacucxilhdhu laqui naccatziydhu pi xlicana
kalhiya limapeksin xlacata huantu tlahua?

197esus cakalhtilh:

—Calactlahuatit eé pusiculan y caj aktutu quilh-
tamacu aquit nactlahuaparay tunu xasasti.

20 Entonces amakolh judios tahudnilh:

—Tipuxamachaxdan cata limakapalacanitta lata
tlahuamadcalh eé lanca xpusiculan Dios, ¢nicu chu
huix natzucuniya xlacata caj aktutu quilhtamacu
nalitlahuaya tunu xasasti?

21 Pero xlacan ni taakataksli porque ama pusi-
culan huantu x1a xlichuhuinama Jesus pus xla
xtiyatlihua xuanima. 22 Pus acxnicu Jesus nilh
y lacastacuanalh nac calinin xtamakalhtahuakén
talacapastacli eé xtachuhuin y tacanajlalh porque
luu chund xquikantaxtunit cumu la xcahuaninit
y nachuna la huan nac likalhtahuaka huantu
tatzoktahuilanit xpalacata.

Jesus huak calakapasa chatunu cristianos

23 Acxni Jesus xlamachicu nac Jerusalén cxa-
paxcua taakspuntzalin lhuhua cristianos tacanaj-
lanilh cumu taucxilhli laclanca xtascujut huantu
xl4 xcatlahuama. 24 Pero cumu x14 xcalakapasa
chatunulatalacuxtapuhuancannihuak xcanajlay
lata tucu xlacdn xtahuaniy. 25 X14 huak xcalaka-
pasa lata lacu xlacan xtayatcan chatunu cristianos
y pus Jesus ni xlacasquima para ticu nalitachu-
huinan lata lacu xlacan xtapuhuancan.

3

Nicodemo an lakapaxialhndan Jesus

1Xlama chatum chixcu fariseo xuanican Nico-
demo, xla luu talipahu chixcu xuanit nac xlak-
stipancdn judios. 2 Maktum tzisni Nicodemo alh
lakapaxialhndan Jesus y chiné hudnilh:

—Makalhtahuakend, aquinin ccatziydhu pi
Dios macaminitan xlacata naquilamakalhchuhui-
niyahu, porque nipara chatum ticu tlan masiyuy
laclanca licdcnit tasctjut cumu la huix catlahuaya
para ni hua Dios namaxquiy xlimakatlihueke.

3Jesus huanilh:

—Xlicana cuaniyan que para ticu ni nalacachin
amaktum nilay catiucxilhli lacu Dios matzuquima
xasasti xtapéksit nac caquilhtamacu.

4Nicodemo kalhasquilh:

—Pero, ¢lacu nalay nalacachin chatum chixcu
para aya koluta? ¢Lacu pi tlan natanuparay nac
xpulacni xtzi laqui nalacachimparay amaktum?

5 Jesus kalhtipa:

—Xlicana cuaniyan, huanti ni nalilacachin chu-
chut xahua Espiritu Santo, nilay catimaktapék-
silh huantu Dios tlahuama. 6 Porque ama cris-
tiano huanti lacachin caj xlacata cumu xtzi y xtlat
tamaxquiy xtiyatlihua, pus x1a chund kalhiy xta-
lacapastacni cumu la ua xala caquilhtamacu, pero
huanti lilacachin Espiritu Santo pus xla chuna
kalhiy xtalacapastacni cumu la tu kalhiy Espiri-
tu Santo. 7 Ni calipécuanti huantu cuanimdn
pero milicatzitcan pi Dios luu lacasquin pi huak
cristianos natalacachin amaktum. 8 Eé huantu
cuaniman xtachund quitaxtuy acxni huix kax-
pata mari macaacsanan un, pero ni catziya nicu
pekama nipara nicu mimacha porque ni tasiyuy,
pus nachuna amakolh cristianos huanti Dios

camaxquiy Xespiritu xahua xtalacapastacni, ni
tasiyuy pero sasti cristianos tahuan porque xli-
cana talacachin amaktum.

9Nicodemo kalhasquimpa:

—Luu ni cakataksa lacu luu naquitaxtuy tama.

10TJesus hudnilh:

—Huix luu skalala y talipahu chixcu uu xalac
Israel, ¢y ni akataksa huantu cuaniman? 11 Xli-
cana cuaniyan, aquit clitachuhuinaman huantu
ccatziy y cmaluloka huantu cucxilhnit, pero huix
ni canajlaya huantu aquit cuanimdn. 12 Para
huixinin ni canajlayatit acxni ccalitakalhchuhui-
nanan huantu anan uu nac caquilhtamacu, ¢pi
lihuaca chu nacanajlayatit para naccalitakalh-
chuhuinandn huantu andn nac akapun? 13 Nac
akapun niti catziy tdcu anan, caj xman aquit
Xatalacsacni Chixcu ccatziy tucu anan porque
nac akapun cminitanchd. 14 Huixinin catzi-
yatit xlacata maktum quilhtamacu nac desierto
Moisés xtokohudcalh nac kantum quihui tantum
luhua xla bronce y akachexyahualh laqui huanti
nataucxilha ni catinilh, pus nachuna chu aquit
Xatalacsacni Chixcu amacalh quixtokohuacacan,
15 Jaqui xlipacs huanti naquilipahudn ni catilak-
tzankalh huata luu tlan naquintalatamay canec-
xnicahud quilhtamacu.

Dios capaxquiy huak cristianos xala
caquilhtamacu

16 ’Porque Dios luu snun capaxquilh cristianos
xala caquilhtamacd, pus huad xpalacata
limacamadastalh xman chastum xkahuasa laqui
nacapalacaniy cristianos y chuna catihua huanti

nalipahuan ni catilaktzankalh, huata nakalhiy
ama lipaxuhu latdmat huantu necxni catilaksputli.
17 Porque Dios ni hua limacamilh Xkahuasa para
caj namalaktzankendan, pus hua limacamilh laqui
nalakmaxtunun. 18 Huanti lipahuan Xkahuasa
Dios necxni catilaktzankalh, pero huanti ni
canajlaniy xtachuhuin &amaj patindn porque
ni lipahudan ama huanti xman hud chastum
Xkahuasa Dios. 19 Huanti ni tacanajlaniy
xtachuhuin amaj patinan porque milh taxkaket
nac caquilhtamacu y xlacan atzinu talakatilh
talatapuliy nac xacapucsua ni xachuna nac
xacaxkakana, laqui niti nacatziy para lixcajnit
huantu xtatlahuamanalh. 20 Putum huanti
nitldn xtalacapastacnicdin ni taucxilhputin
taxkaket laqui ni natalitasiyuy xkasatcdn y
ni talaktalacatzuhuiy. 21 Pero huanti tlan
xtalacapastacnican talaktalacatzuhuiy taxkaket
laqui natalitasiyuy pi Dios catalama y tlan huantu
tatlahuamanalh.

Juan Bautista lichuhuinamparay Jesus

22 Acalistan Jesus catdalh xtamakalhtahuakén
nac xamunicipio Judea y juerza makas tzinu anta
xtalamananchda y antd xcaakmunuma cristianos.
23 Juan na antd xakmununuma nac Enon la-
catzu nac Salim, porque anta lhuhua xui chuchut.
Anta xtamin lhuhua cristianos y xcaakmunucan.
24 Putum eé chuna quitaxtulh acxni nia xtamac-
nucan nac pulachin Juan.

25 Am4d quilhtamacu xtamakalhtahuakén Juan
y chatum judio tzuculh taliaklhuhuatnan xaticu
atzinu tlan xapay xtalakalhin acxni akmununun,

pihud cahud Jesus. 26 Xlacan taldkalh Juan y chiné
tahuanilh:

—Makalhtahuakend, amda chixcu huanti qui-
laklan aliquilhtutu kalhtuchoko Jordan huanti
huix xlichuhuindmpat pi minitdn quincalakmax-
tuyan, chu na aya akmununuma y lhuhua cris-
tianos tastalanimanalh.

27Entonces Juan chiné cahudnilh:

—Nipara chatum cristianos lay tucu kalhiy para
ni hud Dios namaxquiy. 28 Porque huixinin luu
lacatancs kaxpatnitatit acxni chiné cua: “Aquit
ni Cristo huanti kalhipanantit.” Pus aquit ama
chixci huanti malakachacalh laqui nacpulaniy
Cristo y alisok naccamacatziniy cristianos pi mi-
maja. 29 Cumu la huixinin catziyatit, nac ak-
tum putamakaxtokni ama kahuasa huanti taldhui
tzumat pus hua tamakaxtokma, y ama chatum-
litim huanti anta lacatzu lahui, x1a caj xamigo, y
luu lipaxthu kalhakaxmata huantu xla lichuhui-
nama; pus nachuna chu aquit luu clipaxuhuay
cumu huak hud tastalanimdanalh Jesus. 30 Chali
chali x1a atzinu lhuhua amadcalh lipahuancan y
luu atzinu talipahu nahudn, y aquit niaj tu cacti-
litaxtulh, huata chali chali camaj litatutzuhuiy.

Jesus nac akapun minitancha

31 ’Amakolh cristianos huanti uu talacachinit
nac caquilhtamacu, pus xlacdn xmanhua tlan tali-
chuhuinan huantu anan uu nac caquilhtamacu
y huantu talakapasa. Pero huanti minitancha
nac akapun xl4 atzinu kalhiy limapeksin y xtala-
capastacni, y hud lichuhuinan huantu anan nac
akapun porque xla ni xtachuna cumu la catihua

cristiano, 32y hua x1a lichuhuindn huantu ucxil-
hnity huantu kaxmatnit; y masqui chuna lata ticu
x14 lichuhuindn niti canajlaniy. 33 Pero makapi-
tzin cristianos huanti tacanajlaniy chunda xlacan
tamaluloka nac xlatamatcan pi xlicana xtalaca-
pastacni Dios huantu xl4 lichuhuinama. 34 Pus
ama chixca huanti Dios macamilh nac caquilh-
tamacu laqui x1a naquincalimakalhchuhuiniyan
xtachuhuin, xmanhua x14 tlan lichuhuindn xtala-
capastacni, porque Dios ni caj chalakcatzaj max-
quinit Xespiritu. 35 Quintlaticdn Dios paxquiy Xka-
huasa Jesucristo y lata ticu andn x1a huak maca-
maxquinit xlacata nacamapeksiy. 36 Huanti lipa-
huan Xkahuasa Dios maklhtindn ama lipaxuhu
latdmat huantu ankalhinad cahud nakalhiy, pero
huanti nj kalhakaxmatputun xlacata nalipahuan,
x14a necxni catikalhilh amad latamat sinoque fuerza
admaj patiy ama lipecudnit tapatin chuna la Dios
laclhcahuilinit.

4

Jests tachuhuinan chatum puscat samaritana

1 Ni limakas quilhtamact amakolh fariseos
tacatzilh pi atzinu lhuhua cristianos xtastalani-
manalh Jesus, xahuachi atzinu lhuhua xakmunu-
numa ni xachund Juan, 2 (masqui xlicana pi ni
hua Jesus xcaakmunuy cristianos, pus huata xta-
makalhtahuakén xtaakmununun). 3 Pero cumu
Jesus xcatziy pi xtasitziniy y catzilh pi chuna xtali-
lacchuhuinamadnalh fariseos, huata mejor tacaxli
nac Judea laqui nadn nac Galilea.

4 Pero ama tiji huantu xan nac Galilea anta
xtitaxtucan nac xapulataman Samaria. > Jesus
chalh nac aktum cachiquin xalac ama municipio
Xuanican Sicar, lacatza nac ama pucuxtu huantu
xmapeksiy xamakan kolutzin Jacob huantu xaka-
taxtuninit xkahuasa José. 6 Anta nac ama pucuxtu
xui aktum pozo huantu xpuhuaxnit kolutzin Ja-
cob. Max cumu luu tastinut Xuanit y cumu luu
mari xchichinima Jesus xmakatlakuanitta tiji, pus
huata x14 antd tdhui nac xquilhpan pozo. 7-® Ama-
kolh xdiscipulos Jesus xtaanit nac cachiquin laqui
natatamahuay huantu natahuay, y caj lipuntzu
chilh nac pozo chatum puscat xalac Samaria laqui
namacutuy chuchut. Y Jesus chiné huanilh:

—Xquintahua actzu minchuchut.

9Pero ama puscat samaritana chiné kalhtilh:

—¢Tucu xlacata aquit quilisquiniya chuchut
lacu pi na judia aquit? Pus aquit anta xalac
Samaria.

Hud chuna lihuanilh porque judios ni xtatalalén
Samaritanos. 10Jesus chiné kalhtilh:

—Xlicana para catziya cahua huantu Dios
mastay y xahuachi para =xcatzi ticuya chixcu
huanti squiniman chuchut, tancs cuaniydn pi
huata xquisquini chuchut y aquit xacmaxquin
chuchut huantu xlicana mastay latamat.

11 Ama puscat chiné huanilh:

—Pero nipara xlimacutucan chuchut kalhiya y
chinchu uma pozo luu pulhman, ¢lacu chu nat-
lahuaya laqui tlan naquimaxquiya ama chuchut
huantu xlicana mastay latdmat? 12 Uma chuchut
huantu tajuma nac eé pozo xlicana pi luu tlan
porque hua xamakan quilitalakapasnican Jacob

huanti quincamakxtekninitan; anta xla xkotnun
xahua xlipacs xcamandn chu xlihuak xtakalhin
anta xcamakotniy. ¢Chinchu huix pi atzina luu
tlak talipahu litaxtuputuna ni xachuna x1a?

13Jesus chiné kalhtilh:

—Xliputum huanti talikotntun eé chuchut ni
limakas tzucuparay takalhputiy, 14 pero huanti
nalikotniun ama chuchut huantu aquit cmastay
niaj necxnicu catikalhputilh. Porque ama chu-
chut huantu aquit cmastay, anta nac xnacu natzu-
cuy musnun laqui chuna nakalhiy xasasti latdmat
canecxnicahua quilhtamacu.

15 Ama puscat chiné huanilh:

—Pus luu catlahua litlan caquintalikétnunti
tama chuchut laqui niaj nackalhputiy y laqui niaj
nacmin tiyay chuchut uu nac pozo.

16Jesus chiné huanipa:

—Huata mejor pulh caquitasani mintakolu y
acxtum natatana.

17 Ama puscat chiné huanilh:

—Aquit niti quintakolu.

Y Jesus kalhtilh:

—Luu xlicana la huana pi niti mintakolq,
18 porque aya xlikalhaquitzis lacchixcuhuin
huanti huix catitatahuila, y huanti tahuilan
lanchu ni mintakold. Poreso luu xlicana huantu
huix chuhuinanita.

19 Acxni amd puscat kdxmatli eé tachuhuin
chiné hudanilh:

—Pus hasta lanchu ccatzima pi huix luu lanca
talipahu profeta. 20 Pus xtlahua litlan xqui-
huani aktum tachuhuin huantu aquit ccatzi-
putun; xalakmakan quilitalakapasnican samari-
tanos xtamin talakachixcuhuiy Dios nac eé kestin,
pero huixininjudios huandtit pi anta nacJerusalén
nalakachixcuhuiydhu Dios.

217esus kalhtilh:

—Puscat, cacatzihuixlanchu pitalacatzuhuima
quilhtamacu acxni huixinin tlan nalakachixcu-
huiyatit Quintlatican Dios masqui ni catatit ui nac
kestin y masqui ni capitit nac Jerusalén. 22 Hui-
Xinin samaritanos nipara tzinu catziyatit ticu
luu lakachixcuhuiydtit pero aquinin judios cca-
tziydhu huanti clakachixcuhuimanahu, porque
huanti nacalakmaxtuyan antd mimacha nac xlak-
stipancan judios. 23 Pero dmaj lakchdn quilhta-
macu ylanchu aya lakchanit acxni huanti xlicana
talakachixcuhuiputun Dios tlan canihud natatla-
huay, pero huantu luu xlicana akstitum cumu la
nacamalacapastacniy Espiritu Santo, porque Dios
caputzama huanti natalakachixcuhuiy cumu la
cuanimdn. 24 Dios caj Espiritu y ni caj lacatum
hui cumu la huixinin lacpuhuanatit, y ama cris-
tiano huanti nalakachixcuhuiy mininiy nalilaka-
chixcuhuiy xlihuak aktum xatladn talacapastacni
y huantu luu akstitum cumu la Xespiritu Dios
namalacapastacniy nac xnacu.

25 Amad puscat chiné hudnilh:

—Aquit ccatziy pi dmaj min chatum huanti quin-
camalacnuninitdn Dios laqui naquincalakmax-
tuyan huanti huanican Cristo, y acxni xla namin

huak naquincamalacaputuncuhuiniydn huantu
luu quilicatzitcan.

26Jesus huanipd ama puscat:

—Pus lanchu luu lacatancs cuaniyan pi aquit
ama chixcu huanti huix lichuhuinampat.

27 Acxnitiyd chuna xtachuhuinamaéanalh tachilh
xdiscipulos, xlacan cacs talacahua acxni taucxilhli
Jesus pi xtachuhuinama ama puscat samaritana.
Pero nipara chatum xkalhasquilh ticu xlacasquin
osuchi tucu xtalichuhuinamanalh.

28 Y amd puscat antd akxtekuililh xaksdhuat y
lalihuan alh nac cachiquin, y anta chiné cahuanilh
cristianos:

29 —Catatit ucxilhatit chatum chixcu, x1a luu
lacatancs quihuaninit lata tucu aquit ctitlahua-
nitta nac quilatamat. ¢Lacu huanatit, ni hua cahua
Cristo huanti namin quincalakmaxtuyan?

30 Amakolh cristianos lalihuan tamincha nac
cachiquin y tdalh antanicu xuilachd Jesus. 31Y
anta nac pozo xdiscipulos Jesus tzuculh talimaka-
tzankey laqui nahuaydn y chiné xtahuanimana:

—Makalhtahuakend, cahudyanti masqui cana
caj actzu.

32 Pero x14 chiné cakalhtilh:

—Aquit aya ckalhiy huantu nacuay y huixinin ni
lakapasatit.

33'Y xdiscipulos sacstucdn chiné tzuculh tala-
huaniy:

—¢MaX tzanka ticu liminilh para tucu nahuay?

34Pero Jesus cahudnilh:

—Acxni aquit ctlahuay xtapaxuhudn Dios
ldampara quintahuaj climaxtuy hasta acxni
nacmasputuy. 35 Acxni huixinin ucxilhatit

xtahudcat tachandn huanatit: “Masqui ni luu
calacapalahu porque tzankaycu aktati papa lata
tlan naxkanancan”; pero aquit ccahuaniyan pi
calacapitit y na cacaucxilhtit antanicu huilakolh
atinuj tachandn, antd aya lhmucucumakolh y
tland natzucuyatit xkananatit. 36 Pus huixinin
huanti namakxkanandtit nac eé catuhuan
na nacamaskahuicandtit y ama huantu
namamacxtupiyatit huad xlistacnican cristianos
huanti ankalhind cahua takalhiy lipaxuhu
latdmat. Hui tunu huanti tachanit eé tachanan
y huixinin chu pimpatit mamacxtupiyatit laqui
acxtum nalipaxuhuayatit. 37 Y luu lacatancs
chund caquitaxtuniman ama tachuhuin huantu
chiné huan: “Tunuj chixca huanti chananan y
tunu huanti xkandan.” 3% Aquit ccamalakachaman
huixinin laqui namamacxtupiyatit xtahuacat ama
tachanan huantu tachanit atinuj lacchixcuhuin;
pus tunu huanti taliscujnit y chinchu huixinin
cata caj mamacxtupiyatit huantu xlacan
taliscujnit.

39 Lhuhua cristianos huanti xtahuildanalh
nac ama cachiquin huanican Sicar talakmilh
antani xul Jesds porque tacanajlanilh caj
xpalacata huantu xuaninit amd puscat acxni
x1a cahuanilh xlacata pi xuaninit xlihuak huantu
x14 xtitlahuanitta nac xlatamat. 40 Acxni amakolh
samaritanos talakchilh Jestus tatachuhuinalh
y tahudnilh xlacata cacatatamdakxtekli nac
xcachiquincan cana caj nicu aklit quilhtamacu.
Xla matlantilh y catatamdakxtekli aktiy
quilhtamacu, 41 y luu lhuhua cristianos
talipdhualh acxni takaxmatnilh xtachuhuin

huantu xla xlichuhuindma. 42 Acalistan chiné
tahuanilh ama puscat:

—Chu aquinin na ccanajlaydhu ni xlacata
cumu para caj huix quilalitachuhuinanitahu
sino porque mismo man quintakencan aquinin
clikaxmatnitdhu y chu aquinin ctalulokdhu
pi xlicana hua Cristo xmaakaputaxtinacan
cristianos.

Jesus matlantiy xkahuasa chatum xapuxcu
mapeksind

43 Aliaktiy quilhtamacu acxni aya tacaxli Jesus
nac amd cachiquin huantu xmapeksiy Samaria
y quilhtayapa xtiji laqui nachan nac xapula-
taman Galilea. 44 Masqui xapulh chund tihua
Jesus xlacata pi chatum profeta ni lipahuancan
huantu lichuhuindn nac xcachiquin, 45 pero xli-
cana pi ni ankalhin chund quitaxtuy porque
acxni chalh nac lactzu cachiquinin huantu xca-
mapeksiy Galilea canihua luu lipaxuhu tamaka-
maklhtinalh, porque lhuhua xlacan na xtaqui-
lanit nac xapaxcua taakspuntzalin nac Jerusalén,
y amakolh cristianos huak xtaucxilhnit huantu
anta Jesus xcatlahuanit laclanca licacnit tascujut.

46 Pero huata Jesus ampa nac aktum cachiquin
huanican Cand, anta nac uma cachiquin caj chu-
chut luu xatldn vino litlahuanit. Y anta manok-
lhulh chatum luu talipahu chixcd huanti na luu
lacxtum xtamapeksinanrey, xla anta xuilacha nac
Capernaum y xkalhiy chatum xkahuasa huanti
luu xtatatlay. 47 Acxni catzilh ama chixca pi
Jesus xminitanchd nac Judea y xchinit nac Galilea,
lalihuan alh limaakatzankey xlacata catdalh nac

xchic y camatlantinilh xkahuasa porque atzinu
aya xniputun.

48 Jesus chiné hudnilh:

—Huixinin ni luu quilalipahuandhu para ni
pulh naucxilhatit aktum luu licacnit tascujut
huantu ctlahuay.

49 Pero ama talipahu chixcu chiné hudnilh:

—Makalhtahuakend, luu xlicana catlahua
litldn, pala caquintapi nac quinchic lihuan nia
niy quinkahuasa.

50 Pero huata Jesus chiné hudnilh:

—Luu lipaxuhu capit nac minchic porque ama
minkahuasa aya tatlantinit.

Ama chixcu candjlalh huantu hudnilh Jesus y
lalihudn alh nac xchic. 51 Acxni aya xchantilhay
nac xchic lalihuan tamilh tapaxtoka makapitzin
xtasacudn, y chiné tahuanilh:

—Minkahuasa aya tatlantinit y luu tlan ma.

52X14 cakalhdsquilh cumu ticuya hora tzucunit
tatlantiy ama kahuasa; xlacan chiné tahudanilh:

—Kotdn, max cumu camaktum hora xuanit
acxni makxtekli Ihcuyat.

53 Ama chixcu na lacapdstacli pi huatiya ama
hora acxni Jesus hudanilh: “Minkahuasa aya
tatlantinit.” Y amad chixcu lipahualh Jesus xahua
xliputum huanti xalac xchic na talicanajlanilh caj
xpalacata huantu tldhualh.

54 Pus hud chu eé xliaktiy laclanca licacnit xta-
scyujut huantu tlahualh Jesus acxni quitalakspitli
nac Judea y chimpa nac Galilea.

S

Jests matlantiy chatum chixcu huanti nilay
xtlahudn

1 Ni limakas quilhtamacu amakolh judios tat-
lahuapd aktum paxcua nac Jerusalén y Jesus na
alh nac paxcua. 2 Nac lacatum madlacchi antanicu
xlactanucan nac ama cachiquin xuanican Puerta
de las Ovejas, anta lacatzu xui aktum musni nac
xatachuhuin hebreo xuanican Betzata, y antani
xlactanucan kanquitzis arco huantu lihuana xlak-
chipayahuanit. 3 Antd nac xtampin xtamdnalh
lhuhua cristianos huanti xtakalhiy latacha tucuya
tajatat: huinti lakatzin, makapitzin nilay xtat-
lahuan y nachuna huanti xtalacluntuhuananit;
xlacdn xtakalhimanalh acxni natanankatla chu-
chut. 4 Porque huancan pi mat ni xmakasni xtac-
tayachi chatum angel nac ama musni y xlaknan-
katla chuchut y hud chu ti pulh natajuyacha nac
chuchut pdlaj tuncan natatlantiy masqui latacha
tlcuya tajatat xkalhiy. 5 Pus antd xui chatum
chixcu xla aya xlema xlipuxamacutzayan catalata
xtatatlay. 6 Acxni ucxilhli Jesus pi antd xma ama
chixcu y catzilh pi makasa quilhtamacu lata xla
Xpatima, pus hua chiné likalhasquilh:

—¢Lacu pi tatlantiputuna?

7 Ama4 tatatla kalhtinalh:

—Pero niti huanti naquimajuy nac musni acxni
tanankatla chuchut. Lata makatunu ctajuputin
tunuj tuncan huanti tajuparay.

8 Pero Jesus hudnilh:

—Cataqui, casacti mixticat y catldhuanti.



San Juan 5:9 XXV San Juan 5:17

9 Acxni tuncan ama chixcu tatlantilh lalihudn,
sacli xputama y tzuculh tlahuan. Pero cumu
sabado xuanit ama quilhtamacu xlihuancan para
ticu nascuja, 19y nac tiji makapitzin judios huanti
taucxilhli pi xcucanit cxticat chiné tahuanilh:

—Lanchu eé quilhtamacu caj luu jaxcan y ni
milictiicat mixticat.

11 Pero ama chixcu chiné cakalhtilh:

—Huanti quimatladntilh quihudnilh: “Casacti
mixticat y catldhuanti.”

12 Xlacan takalhasquimpa:

—¢Ticuamad chixcud huanti huanin: “Casacti mix-
ticat y catlahuanti”?

13 Cumu amd chixcu ni xcatziy ticu xmatlan-
tinit, porque Jesus xcalakstipatanunit antanicu
luu lhuhua xtalaydnalh cristianos, nitu kalhti-
nalh. 14 Acalistdn Jesus manoklhuchd nac lanca
pusiculan y chiné huanilh:

—~Chu Iuu tlan cumu aya tatlantinita, pero
chu niaj catlahua talakalhin cumu la xtlahuaya
xapulh laqui niaj nachipaydn ama luu atzinu xali-
pecuanit tajatat.

15 Cumu ama chixcu aya xcatziy ticuya chixcu
huanti xmatlantinit huata xla lalihuan alh
cahuaniy xanapuxcun judios pi hua Jesus
xuanican ama chixcu huanti xmatlantinit. 16 Caj
hua xpalacata amakolh mapeksinanin judios
xtaputzamanalh Jesus xtamakniputin cumu
xld xcatlahuay laclanca licacnit tascujut acxni
xlakchanit quilhtamacu sabado y niticu scuja.
17 Pero para ticu xkalhasquin Jesus tucu xlacata
chuna xtlahuay, chiné xkalhtiy:

—Dios huanti luu xlicana Quintlat, ankalhina
scujma y nipara aktum quilhtamacu jaxa, y
nachuna chu aquit ankalhina cscujma.

18 Hua xlacata amakolh judios luu xtalimakni-
putun, ni caj cumu para ni xcacninaniy ama quilh-
tamacu acxni jaxcan, sinoque porque x1a na luu
Dios xlitapulhcay acxni xuan pi hua luu xtlat.

Cumu Jesus Xkahuasa Dios kalhiy limapeksin

19 Jesus na chiné cahudnilh amakolh xana-
puxcun judios:

—Xlicana aquit Xkahuasa Dios y luu lacatancs
ccahuaniyan pi nilay tdcu ctlahuay huantu
caj quecstu quilacata, huata caj xmanhua
ctlahuay huantu cucxilha tlahuay Dios porque
hua quintlat. Xlihuak huantu tlahuay Dios,
cumu aquit Xkahuasa, pus na hua ctlahuay.
20 Dios luu xlicana quimpaxquiy porque aquit
Xkahuasa y quimasiyuniy lata tucu x1a tlahuama,
y naquintimasiyuniycu atzinu tlak laclanca
tascyjut huantu aquit nactlahuay y huixinin
luu nacamakeklhaydn. 21 Pus chund cumu
la Dios camalacastacuaniy nin y camaxquiy
latdmat, pus nachuna chu aquit na nacmaxquiy
latdmat huanti aquit nacmaxquiputin. 22 Dios
quintlat niti maxokoniy xtalakalhin sino aquit
Xkahuasa quimaxquinit limapeksin xlacata aquit
naccasquiniy cuentaj xpalacata xtalakalhincan
cristianos. 23 Y cumu chund laclhcahuilinit
xlacata xlipacs cristianos naquintacacninaniy
aquit Xkahuasa cumu la cacninanican Dios
huanti luu quintlat, huanti ni quincacninaniy

aquit Xkahuasa Dios na nji xlicana cacninanima
quintlat huanti quimalakachanit.

24 ’Xlicana ccahuaniydan pi huanti quinkax-
matniy huantu cliakchuhuinama y nachuna litim
chu lipahuan huanti quimalakachanit, x1a mak-
Ihtindn latamat xasasti huantu ankalhina cahua
nakalhiy, y niaj necxni catimapatinica xpalacata
xtalakalhin, pus xla titaxtunit nac xatiji calinin
y aya tzucunit chu lactlahuan nac xatiji latamat.
25 Xlicana ccahuaniyan pi lakchama quilhtamacu
y lanchuja aya lakchanit acxni amakolh huanti
aya taninit natakaxmata xtachuhuin Xkahuasa
Dios, y huanti natakaxmatniy huantu x1a nahuan
natakalhiy latdmat. 26 Porque chuna cumu la
Quintlat Dios sacstu kalhiy litlihueke xla mastay
latamat porque lanca xlacatzucut, pus nachuna
chi cumu aquit Xkahuasa quimaxquinit litli-
hueke laqui nacmastay eé latdmat. 27 Nachu-
nalitim quimaxquinit ama litlihueke laqui aquit
naccatatlahuay taxokon cristianos caj xpalacata
xtalakalhincan, porque aquit xlicana Xatalac-
sacni Chixcu. 28 Nj calilipuhudntit caj xpalacata
huantu ccahuanimdn, porque luu xlicana amaj
lakchan quilhtamacu acxni xliputum nin naquin-
takaxmatniy quintachuhuin, 29 y chatunu cha-
tunu natatacxtuyachi antanicu xcamacnucanit.
Huanti tlan xuanit xtapuhuancan natalacasta-
cuandn nac calinin laqui natakalhiy lipaxuhu
latdmat, pero huanti luu nitlan xtapuhuancan
xtahuanit xlacdn natalacastacuandn nac calinin
laqui nacamaxokonican xlihuak huantu nitlan
tatitlahuanit.

Jesus masiyuy pi xlicana kalhiy limapeksin

30°Aquit nilay tucu ctlahuay huantu caj quecstu
quilacata, huata acxni aquit ccaputzananiy cris-
tianos huantu nitlan tatlahuanit luu xtaluldktat
quintaputzan porque chuna ctlahuay cumu la
quilimapeksinit Quintlat huanti quimacaminit.
31 Pus para aquit caj quecstu xactalanquilh nac
xlacatin cristianos, luu lacatancs pi nitu xlimacua
quintachuhuin y tlan ni xcanajlatit. 32 Pero hui
chatum huanti quimalanquiy y quintatayay y
aquit stalanca ccatziy pi huantu xla huan caj
quimpalacata licandjlat porque xlicana. 33 Hui-
xinin quimakalhasquininantit Juan Bautista caj
quimpalacata y huantu xla kalhtinancha luu
lacatancs. 34 Pero aquit ni clilacdn para tdcu
nahudn chatum chixcu caj quilacata, osuchi para
tucu namasiyuy; huata aquit caj ccamalacapas-
tacaman Juan laqui tlan naquilalipahuanahu y
namaakaputaxtiyatit milistacnican. 35 Ama xta-
chuhuin Juan Bautista litaxtulh cumu la limaksko
laqui x1a nacamakskoniydn, y huixinin luu aktum
tapaxuhuan makamaklhtinantit xtaxkaket, pero
ni luu makas quilhtamacu. 3¢ Juan mastalh talu-
l6ktat xlacata pi Dios quimacaminit pero huilapa
chu huantu atzini nacamalulokniydn ni xachuna
xtachuhuin Juan, pus hud cuanima ama quin-
tascujut huantu aquit ccatlahuay. Pus putum
eé huak huatiya huantu quilimascujunit Quintlat
laqui nacmakantaxtiy, pus caj eé tascujut xlicana
litasiyuy pi hud Quintlat Dios quimacaminit. 37Y
nachuna litim huatiyd ama Quintlat huanti qui-
macaminit aya mastanit taluloktat caj quilacata,

masqui cha huixinin necxni a kaxpatatit xtachu-
huin y nipara maktum a ucxilhatit. 38 Pero hua
lilay cumu xtachuhuin nia chan nac minacujcan,
y porque ni quilacanajlaniyahu pi xlicana hua
Quintlat Dios y hua quimacaminit. 39 Huixinin
luu ankalhind lihuana likalhtahuakayatit xtachu-
huin Dios huantu tatzoktahuilanit nac likalhta-
huaka porque huixinin lacpuhuandtit pi anta tlan
namaclayatit xlaktaxtut milistacnican, pero nilay
akataksatit pi aquit ama huanti lichuhuinama
xtachuhuin Dios huanti nacamaxquiyan huantu
putzapatit. 90 Hua chu xpalacata huixinin ni quila-
laktalacatzuhuiputunahu laqui nakalhiyatit ama
laktaxtut nac milistacnicdn.

41’Aquit ni cputzay para ticu xquihudanilh pi xli-
cana quilipahuan, 42 porque aquit ccalakapasan y
ccatziy pi ni kalhiyatit xtapaxquit Dios nac mina-
cujcan. 43 Aquit cminitanchd nac xpaxtun Quin-
tlat laqui chuna tlan naclichuhuinan xtachuhuin,
pero huata huixinin ni quilalipahuandhu; pero
para ticu xcalakmin huanti caj sacstu xlichuhui-
nanca huata hud luu pala xcanajlanitit y xmaka-
maklhtindntit. 44 Huixinin luu lakatiyatit para
ticu nacamatlantiniydn huantu tlahuapatit, pero
nipara tzinu lacputzayatit lacu nalaktzaksayatit
xtapéksit Dios. Huixinin nilay canajlayatit quin-
tachuhuin porque caj luu xmanhud putzapatit
huantu ccahuanimdn. 45 Pero ni calacpuhudntit
para aquit naccamalacapuyan nac xlacatin Dios,
hui x14 tunu huanti chund natlahuay, hua Moisés
porque huixinin huanatit pi hua lipahuanatit xta-
chuhuin pero ni xlicana. 46 Pus para xlicana

huixinin xcanajlatit huantu Moisés tichuhuinalh
y titzokli nac xlibro, na xquilacanajlanihu aquit,
porque nac xlibro chuna tzokli lata lacu aquit
xacdmaj latamay. 47 Pero cumu ni luu xlicana
canajlayatit huantu x1a tzoknit, ¢pi lihuaca chu
nacanajlayatit huantu aquit ccahuaniman?

6

Jesus camahuiy akquitzis milh cristianos
(Mateo 14.13-21; Marcos 6.30-44; Lucas
9.10-17)

1 Acalistan Jesus alh aliquilhtutu pupunu xalac
Galilea, osuchi xalac Tiberias porque huinti chuna
xtalimapacuhuiy. 2-3Y acxni antd chalh talacac-
xtutdhui nac aktum Kkestin y antd culucs cata-
tdhui xdiscipulos. Pero antanicu xan Jesus luu
lhuhua cristianos xtastalaniy porque xtalakatiy
xtaucxilha laclanca xtascyjut huantu xla xca-
limalacahuaniy acxni xcamatlantiy tatatlanin.
4Xahuachi niaj luu makas quilhtamacu xtzankay
lata nalakchdn xpaxcuajcan judios xla taakspun-
tzalin. 5 Huata acxni Jesus calaklacalh ucxilhli
pi luu lhuhua cristianos xtatalacatzuhuimdanalh
antanicu x1a xui. Entonces chiné huanilh Felipe:

—Felipe, ¢nicu natamahuayahu lhuhua
caxtildinchahu laqui nacatahuayanahu putum
umakolh cristianos?

6 Jestus caj chunatd hudnilh laqui naliucxilha
lacu x1a nahuan, porque x14 luu lacatancs xcatziya
huantu xdmaj tlahuay. 7 Felipe chiné kalhtilh:

—Masqui luu aktiy ciento denario tumin xlita-
mahudhu caxtildnchahu ni catidcchalh laqui naca-
limahuiydhu putum umakolh cristianos.

8 Chatumlitim xdiscipulo xuanicdn Andrés
xtaSimon chiné huanilh:

9 —UU na minit chatum kahuasa, xla limin
macquitzis caxtilanchahu xahua tantiy squiti,
pero ¢tdcu chu nataliucxilha putum umakolh cris-
tianos?

10Pero Jesus chiné cahudanilh:

—~Cacahuanitit amakolh cristianos laqui huak
natatahuilay.

Cumu nac ama kestin lan xui licuxtut anta
tatahui max cumu akquitzis milh cristianos.
11 Jesus cachipalh caxtildnchahu, paxcatcatzinilh
Dios, lakchékelh, y camaxquilh xdiscipulos laqui
xlacdn nacamaakpitzinily xliputum cristianos
huanti anta xtahuildnalh. Y nachuna litim
catldhualh amakolh tantiy squiti, y huak
camaxquicalh lata lacua xlacan tahuaputulh.
12 Acxni aya lan xtakasnit, Jesus chiné cahuanilh
xtamakalhtahuakén:

—Chu camamacxtupitit caxtildinchahu huantu
akataxtulh laqui nitdcu nalaktzankay:.

13 Xlacan tamamacxtumilh y tamatzdmalh
pacutiy canasta xatalakcheketamdn caxtilan-
chahu. 4 Xlihuak cristianos acxni taucxilhli eé
lanca licacnit tascujut huantu Jesus tlahualh,
chiné taquilhtzuculh:

—Xlicana hua eé profeta huanti xliminit xuanit
nac caquilhtamacu.

15 Pero cumu Jesus catzilh huantu xlacan tzek
xtaquilhuamanalh xlacata natalén alifuerza laqui

xreycdn natatlahuay huanti nacapuxculén hu-
ata mejor xlad tatampuxtupa y sacstu talacac-
xtupda atzinu xatalhmdn amad kestin laqui niticu
namaakatzankey.

Jesus kalhtlahudn pupuntt
(Mateo 14.22-27; Marcos 6.45-52)

16-17 Acxni aya tzuculh casmalankdn, xdisci-
pulos Jesus tatakalhutahuilachi nac xquilhtun
pupund. Pero cumu chu aya xcapucsuanit y
Jesus ninaj a xquitaspita, huata xlacan tatajulh
nac aktum barco y tzuculh tamatlahuaniy laqui
anta natachdn nac Capernaum. 18 Pero nipara
makas tzuculh unun y lipecua tzuculh takeyahuay
pupunu. 19 Max aya xtaanittd cumu akquitzis
osuchiakchaxankilometro acxni taucxilhli piJesus
xlaktalacatzuhuima barco x1a xkalhtlahuantilhay
pupuny; huata xdiscipulos ni xtalakapasmanalhy
luu lan tapecudxnilh. 20 Pero x14 chiné cahudnilh:

—iNi capecudntit, porque aquit Jesus
tacamacha!

21 Xlacan takalhilh licamama y tatatajulh nac
barco; luu acxnitiya aya tachalh antanicu xtaama-
nalh.

Luu lhtthua cristianos taputzamanalh Jests

22 Lichali lacatzisa, amakolh cristianos huanti
xtatamakxteknitanchd aliquilhtutu pupunu xta-
catziy pi xdiscipulos xtapuanit xman huantu xui
aktum barco pero na xtacatziy pi Jesus ni xca-
taanit. 23 Masqui acalistdn tunuj barco antd tam-
incha nac aktum cachiquin huanican Tiberias y
anta xtahuilana nac chuchut lacatzu antani Jesus

xmalhuhuinit caxtilanchahu acxni pulh paxcat-
catzinilh Dios amd xtahud. 24 Acxni amakolh
cristianos taucxilhli pi niti xlama anta Jesus nipara
xdiscipulos, huata lalihuan tatajulh nac barco y
taalh taputzay nac Capernaum.

Jestus hud luu xlicana tahud huantu maxquiy
latamat quilistacnicdn

25 Acxni xlacdn tachalh aliquilhtudn pupunu
antd tamanoklhulh Jesus y chiné takalhasquilh:

—Makalhtahuakena, ;nicocxni chita uua?

26 Jesus cakalhtilh:

—Lihuana cakaxpattit huantu naccahuaniyan:
huixinin quilaputzamandhu porque Kkotan lan
huayantit y lan kastit, pero ni hua quilaliputzama-
nahu laqui naquilalipahuandhu acxni ucxilhatit
ccatlahuay laclanca quintascujut. 27 Ni caj luu hua
caliscujtamakantit xtahua mimacnican huantu
laksputa, huata mejor hud caliscujtit xtahud milis-
tacnican huantu necxnilaksputalaqui chuna nali-
latapayatit cxpaxtdn Dios canecxnicahua quilh-
tamacu. Aquit Xatalacsacni Chixcu tlan nacmax-
quiyan ama tahud, porque Quintlat Dios luu caj
hua quililacsacnit laqui chund naccamaxquiyan.

28 Xlacan chiné takalhdsquilh:

—¢Tacu quilitlahuatcan laqui nacmakantaxti-
yahu huantu Dios lacasquin nactlahuayahu?

29 Jesus cakalhtilh:

—Huantu x14 lacasquin Dios natlahuayatit, caj
xman cacanajlanitit huanti xla macaminit.

30 Pero xlacan takalhasquimpa:

—¢Tucuya licacnit tascujut natlahuaya laqui
nacliucxilhdhu pi xlicana Dios macaminitan, y

laqui chuna tlan naccacanajlaniyan? ¢Lacu pi tlan
macataxtuca ama laclanca tascujut huantu titla-
hualh Moisés? 31 Porque xalakmakan quilitala-
kapasnican titdhualh ama tahua huanican mana
antd nac desierto chund cumu la tatzoknit nac
likalhtahuaka: “Dios camaxquilh laqui natahuay
caxtildnchahu xalac akapun.”

32Jesus chiné cakalhtilh:

—Luu xlicana tancs ccahuaniyan pi ni hua
Moisés camaxquin amda caxtilanchahu xalac
akapun, hud Quintlat xuanit, y huata hua Quintlat
huanti tlan nacamaxquiyan huantu luu xaxlicana
caxtilanchahu xalac akapun. 33 Porque ama
caxtildinchahu huantu Dios mastay pus hua
ama huanti tactanitanchi nac akapun laqui
nacamaxquiy latdmat cristianos huantu necxni
laksputa.

34 Amakolh lacchixcuhuin chiné tahuanilh:

—Quimpuchinacan, catlahua litldn xlianka-
lhind caquilamaxquihu ama caxtilanchahu.

35Jesus chiné cahudnilh:

—Aquit ama caxtilanchahu huantu mastay xax-
licana latdmat. Ama cristiano huanti quilakmin
y quilihuayan, niaj necxni catitzincsli, y huanti
luu quincanajlaniy niaj necxni catikalhputilh.
36 Pero cumu chund la ccahuaning, huixinin ni
quilacanajlaniputunahu masqui aya ucxilhnitatit
huantu aquit ctlahuay. 37 Lata xlihuak cristianos
huanti quimaxquinit Quintlatlaqui naquintalipa-
huan huak quintalakchinlaqui ankalhind naquin-
tastalaniy; y latachd ticu aquit naquintalakmin
ni cactilakmdkalh. 38 Xahuachi aquit cminit nac
caquilhtamacu laqui nactlahuaniy xtapaxuhuan

Quintlat huanti quimacaminit, y ni caj hua cli-
minit laqui nactlahuay huantu caj quecstu quin-
tapaxuhudn. 39 Huantu x14 xtapaxuhudn Quin-
tlat huanti quimacaminit, xl1a lacasquin lihuana
naccamaktakalha laqui nipara chatum nalak-
tzankay huanti x1a quimacamaxquinit naquilipa-
huan, laqui acxni nalakchan quilhtamacu lata x1a
laclhcahuilinit aquit huak naccamalacastacuaniy
nac calinin. 40 Pus xlicana hud luu xtapaxuhudn
Quintlat pi xlihuak lata ticu naquintakaxmatniy
y naquintacanajlaniy pi aquit Xkahuasa, nataka-
lhiy lipaxtuhulatamat canecxnicahud quilhtamacu
y hua xlacan huanti naccamalacastacuaniy acxni
nalakchdan ahuatda quilhtamacu.

41 Acxni amakolh judios takaxmatkolh eé tachu-
huin tzuculh taaksan Jesus porque xla chiné hua:
“Aquit ama caxtilanchahu huantu tactanitanchi
nac akapun.” 42 Xlacén chiné tahua:

—¢Lacu pi ni hua eé Jesus xkahuasa José? Pus
aquinin clakapasahu xtzi chu xtlat. ¢Lacu chinchu
lihudn para anta minitancha nac akapun?

43Jesus chiné cahudanilh:

—Luu xlicana niaj calitaaklhuhuitit quinta-
chuhuin. 44 Porque nipara chatum cristiano
tlan natzucuputun quintalipahudn para ni pulh
hua namalacpuhuaniy Quintlat huanti quimaca-
minit. Y huanti naquintalipahudan, xlacan masqui
nataniy aquit naccamalacastacuaniy acxni nalak-
chan ahuata quilhtamacu. 45 Lacatum nac likalh-
tahuaka huantu tatzoknit profetas chiné huan:
“Xlihuak cristianos Dios nacamasiyuniy xtalaca-
pastacni.” Eé tachuhuin huamputun pi xlihuak

huanti takaxmatniy Quintlat huantu x1a cahua-
nima y anta nachan nac xnacujcan ama tachu-
huin, pus hua chu xlacan naquintalipahudn.

46 *Pero ni huad huamputun para ticu ucxilhnit
Dios; huata caj xman aquit cucxilhnit porque
hua xla quimalakachanit uu y anta aquit cmini-
tanchd nac xpaxtun. 47 Xlicdna ccahuaniydn pi
huanti quincanajlaniy, xla aya kalhiy ama lipa-
xUhulatdmat huantu necxni nalaksputa. 4 Porque
aquit ama caxtilanchahu huantu mastay latamat.
49 Xalakmakdan militalakapasnicdn tahuanit ama
caxtilanchahu huanicdn mana anta nac desierto,
pero masqui chund juerza ténilh. 50 Pero nichuna
ama caxtilanchahu huantu clichuhuinama, xla
tactanitanchi nac akapun y huanti nahuay niaj
necxni catinilh. 51 Pus aya ccahuanin pi aquit ama
caxtildnchahu huantu tactanitanchi nac akapuny
mastay latamat; huanti nahuay eé caxtildnchahu
canecxnicahud nalatamay. Ama caxtilanchahu
huantu aquit ccamalacnuniyan pus huata hua
quintiyatlihua nacmastay aquit nacniy xpalaca-
tacan cristianos xala caquilhtamacu laqui chuna
natakalhiy latamat.

52 Amakolh  judios sacstucan tzuculh
talalimaaklhuhuiy y chiné tzuculh tahuan:

—¢Lacu chu natlahuay laqui tlan naquincama-
huiyan xtiyatlihua?

53Jesus chiné cahudnilh:

—Luu xlicana ccahuaniydn pi aquit Xatalac-
sacni Chixcu y para huixinin ni nalihuayanatit
quintiyatlihua, y para ni nalikotnundtit quin-
kalhni, ni catikalhitit ama latamat huantu clichu-
huinadn. 34 Huanti nahuay quintiyatlihua y nali-

kotnun quinkalhni nakalhiy ama latamat huantu
necxni nalaksputa, y chuna aquit nacmalacastac-
uaniy acxni nalakchdn xliahuata ama quilhta-
macu. 55 Porque hud quintiyatlihua luu xaxlicana
tahud y quinkalhni luu xaxlicana likotnuncan.
56 Huanti nalihuaydan quintiyatlihua y nalikotnun
quinkalhni, x1a ankalhin quintaldmaj nahudan y
aquit na anta nactahuilay nac xnacu. 57 Aquit
luu tlan clama porque hua Quintlat huanti qui-
macaminit xastacna lama y xla quimaxquiy xlit-
lihueke, pus nachuna chu huanti naquilihuayan
y naquilikasa aquit nacmaxquiy latamat. 58 Hua
luu ccahuaniputundn pi aquit ama caxtildnchahu
huantu tactanitanchi nac akapun. Eé caxtilan-
chahu ni xtachund cumu la ama mana huantu
titdhualh xalakmakdan militalakapasnican nac de-
sierto, sampi tanilh; pero huanti nahuay eé caxti-
lanchahu canicxnicahua quilhtamacu nalatamay.

59 Jesus chund camakalhchuhuinilh amakolh
cristianos acxni Xtanuma nac Xpusiculancan
judios xalac Capernaum.

Xtachuhuin Jesus mastay xaxlicana latamat

60 Acxni takaxmatkolh huantu cahuanicalh,
lhuhua cristianos huanti xtastalaniputun Jesus
chiné tahua:

—Eé huantu xld quilhuama luu xlicana luu
tuhua lacaican, ¢ticu cha luu tlan natlahuaniy, y
ticu chd luu nakaxmatniy xtachuhuin?

61 Pero cumu Jesus catzilh pi xlacdn xtaliaklhu-
huatnamdnalh ama tachuhuin, huantu xla xca-
huaninit y chiné cakalhasquilh:

—Para uma huantu ccahuanin camaaklhuhuin,
62 slacu chu luu xquitdxtulh para xquilaucxi-
lhui aquit Xatalacsacni Chixcu ctalacacxtumapa
cahua nac akapun antanicu pulh xacuilacha?
63 Xmanhua xEspiritu Dios tlan nacamaxquiyan
ama xaxlicana latamat; lata xlihuak mintiyat-
lihuacdn osuchi militlihuekecan nitu limacuan,
pero lata tiicua aquit ccahuaninitan huak hua xta-
lacapastacni xEspiritu Dios y chund tlan mastay
latdmat. 64 Pero makapitzin huixinin ni canajla-
yatit.

Hud chuna Jesus calihuanilh porque xla xcatziy
tuncan huanti ni xcanajlaniy, y nachund xcatziy
huanti xdmaj stahuay. 65 Acalistdn chiné hua:

—Pus huda xpalacata aquit ccalihuaninitan pi
nipara chatum cristiano tlan naquintalipahuam-
putun para ni hua quintlat pulh namalacpu-
huaniy.

66 Acxnitiyd amd quilhtamacu lhuhua huanti
xtastalanimdnalh Jesus, taakxtekmakalh y niaj
acxtum xtatalatlahuan. 67 Huanchu xpalacata
Jesus cakalhasquilh amakolh kalhacutiy xdisci-
pulos:

—¢Chinchu huixinin, na quilaakxtekmakampu-
tunahu?

68 Pero huata Simén Pedro chiné kalhtilh:

—Quimpuchinacan, ¢ticu chu atunu luu nac-
tilakandhu? Porque xmanhud mintachuhuin
malacnuy ama xaxlicana latdmat huantu anka-
lhinad cahud nakalhiydhu. 69 Aquinin aya ccanaj-
lanitdn porque ccatziydhu pi huix xatalacsacni
Xkahuasa Dios huanti naquincalakmaxtuyan.

70Jesus chiné cakalhtilh:

—¢Lacu pi ni aquit ccalacsacnitan minkalha-
cutiycan laqui quidiscipulos nahuanatit? Pero
masqui chund, nac milakstipancan hui chatum
huanti makatlajanit xtalacapastacni akskahuini.

71 Acxni chund hud Jesus, hua x1a xlichuhui-
nama Judas Iscariote xkahuasa Simon, porque
hua Judas xdmaj stahuay masqui x1a acxtum xca-
tatapeksiy xlikalhacutiy xdiscipulos.

7

Xlitalakapasni Jests ni xtacanajlaniy

1 Acalistan Jesus antd xlapulay nac xapula-
taman Galilea. Xl4 ni xtahuilaputunacha nac
Judea porque xanapuxcun judios xtamakniputun.
2 Pero cumu aya xtalacatzuhuima xpaxcuajcan
judios acxni xtatlahuay aktum paxcua xuanican
fiesta de las chozas, 3 huanti xlitalakapasni Jesus

chiné tahuanilh: o _ _
—Niaj catamakxtekti uu, huata mejor capit nac

Judealaqui huanti anta tahuilanalh y huanti anta
tatatayayan xlacan na nataucxilha huantu huix
tlahuaya. 4 Cumu para lacasquina huix nalaka-
pascana, pus nitu caj lakatzek catlahua. Pus cumu
huix tlan catlahuaya laclanca licacnit tascujut, pus
chuna anta cacatlahua nac xlacatincan xlilhuhua

cristianos. _
5 Hud chund talihudnilh porque hasta mismo

xlitalakapasni ni xtacatziy ticuya chixcd xuanit
xlacata xlicana natacanajlaniy. ¢ Jesus chiné
cahuanilh:

—Ni naj a lakchan quilhtamacu acxni anta
nacdn, pero huantu huixinin milacatacan catuhua
quilhtamacu huak tlan. 7 Amakolh cristianos

huanti ni quintalipahuan huixinin nilay casitzi-
niyan; pero aquit luu lhuhua huanti ni quin-
taucxilhputun porque aquit ni ccaliquilhpuwan
y lacatancs ccamalaksiyuniy ccahuaniy huantu
nitldn tatlahuay. 8 Huata capimpitit huixinin nac
paxcua, aquit ninaj cama porque nia lakchan
quilhtamacu.

9 Acxni chund catachuhuinankolh, xlacan taalh
nac paxcua y Jesus tamakxtekli nac Galilea.

Jesus tzek an nac paxcua

10 Pero acxni taankolh xlitalakapasni, Jesus na
alh nac paxcua, masqui xla ni catasiyunilh xli-
lhuhua cristianos huata caj tzek xlapulay. 11 Xana-
puxcun judios xtalacaputzamanalh nac paxcua
chicd para na xanit, xlacdn xtakalhasquininan
chica para ticu xucxilhnit, y chiné xtahuan:

—¢Nicu ldma cahud chi ama chixcu?

12 Luu lhuhua cristianos huanti catuhua xta-
liaksamanalh, y chiné xtahuan: “Tama chixcu luu
tlan xtapuhudn”, pero makapitzin chiné xtahudan:
“Tama chixcu ni xlicana luu tlan catziy, porque caj
caakskahuimiy cristianos.” 13 Pero luu caj laka-
tzek chuna xtalichuhuinan porque xtapecuaniy
Xanapuxcun judios.

14 Acxni aya xitatlanit paxcua Jesus tdnulh
nac lanca pusiculan xalac Jerusalén y tzuculh
camakalhchuhuiniy cristianos. 15 Amakolh xana-
puxcun judios luu cacs xtalilacahudn y chiné xta-
huan:

—¢Nicuxla luu catzinilh putum huantu masiyuy
porque xla ni kalhtahuakanit?

16 Cumu Jesus cakalhakaxmatli chiné cakalhtilh:

—Eé quintachuhuin huantu aquit cmasiyuma
ni caj quecstu quintalacapastacni, pus hua xta-
lacapastacni ama huanti quimacaminit. 17 Pus
para ticu huixinin xtlahuaputulh xtapaxuhudn
Dios huantu xla lacasquin, pus huata xla naaka-
taksa ama talacapastacni huantu aquit cqui-
lhuama para hua xla Dios osuchi caj quecstu
quintalacapastacni. 18 Ama chixcu huanti lichu-
huinan huantu caj sacstu xtalacapastacni, hua
x1a chund litlahuay laqui luu natacacninaniy cris-
tianos; pero huanti litaakatzankey laqui nacacni-
nanican Dios huanti macaminit, pus chund lima-
siyuy pi taluldktat huantu quilhuama y nitu caj
aksaninama. 19 ¢Lacu pi ni xlicana pi hua Moisés
ticamaxquin ama xtapéksit Dios laqui huixinin
namakantaxtiyatit? Pero nipara chatum ticu luu
laktzaksama laqui namakantaxtiy. Porque cumu
para chuna cahua, ¢tucu chinchu xpalacata quila-
limakniputundhu?

20 Amakolh cristianos chiné takalhtilh:

—Max caj lakahuitipat huix. ¢Lacu lihuana pi
caman camakniyan? ¢Ticu makniputunan?

21Jesus chiné cahudnilh:

—Maktum quilhtamacu acxni huak jaxcan
aquit ctldhualh aktum luu tlan tascjut y
huixinin chunacu tiliaklhuhuatnampatit.
22 Huixinin hud calicircuncidartlahuacan
lactzu  milakkahuasacan  porque  chuna
ticalimapeksin Moisés (masqui luu xlicana
pi ni hua Moisés maquilhtzuquinitancha eé
huantu lilakachixcuhuiyatit Dios sinoque hué
xamakan militalakapasnicAn Abraham), pero
huixinin fuerza cacircuncidartlahuayatit lactzu

lakskatan masqui acxni lakchanit quilhtamacu
la lihuancadn para ticu nascuja. 23 Pus cumu
huixinin ni lacatzalaputundtit xlimapeksin
Moisés pus cacircuncidartlahuayatit lactzu
lakahuasan masqui sdbado acxni niticu scuja, ¢hua
chinchu luu quilalisitziniyahu cumu cmatlantilh
chatum tatatla acxni ama quilhtamacu lihuancan
para ticu nascuja? 24 Ni luu caj aklakua
caquilaputzananihu huantu ctlahuay. Acxni para
naquilaputzananiputunahu huantu ctlahuanit
pero huantu luu akstitum catlahuatit.

Jesus lichuhuinan huantu luu xquilhtzucut

25 Y makapitzin cristianos huanti xtahuila-
nanchd nac Jerusalén chiné tzuculh takalhasqui-
ninan:

—¢Lacu pini hud eé chixcu huanti putzamacalh
laqui namaknican? 26 Chinchu pi putum cahui-
linit cristianos, camakalhchuhuinima y niti para
ticu xmaaklhuhuilh. Max ahuayu tacanajlanilh
quimapeksinacan pi xlicana eé chixcu hua Cristo
ti naquincalakmaxtuyan. 27 Pero aquinin catzi-
yahu nicu x1a minitanchd y na catziyahua anta-
nicu lacachinit; y nichuna catiquitaxtulh acxni
Cristo namin nac caquilhtamacu, porque niticu
caticatzilh nicu x1a mincha nahudn.

28 Jesus xcamakalhchuhuinima cristianos nac
lanca pusiculan y acxnji x1a kdxmatli huantu xta-
quilhuamaéanalh luu palha chiné cahuanilh:

—iHuixinin huandtit pi quilalakapasahu y catzi-
yatit antanicu cminitancha! Pero hui kampatum
huantu ni catziyatit, aquit ni caj quecstu quila-
cata masqui cminit, porque hui chatum huanti

quimacaminit y hua xla mastay xatlan talacapas-
tacni, pero huixinin ni lakapasatit. 29 Aquit x1a
clakapasa porque anta nac xpaxtun cminchd, y
xahuachi cumu hud x1a quimacaminit.

30 Amakolh lacchixcuhuin xtachipaputun laqui
natachilén, pero niticu chipalh cumu nia xlakchan
xquilhtamacu lata x1a namaknicén. 31 Pero na luu
lhuhua cristianos tacanajlanilh y chiné xtahuan:

—Bueno, chinchu acxni namin Cristo quima-
kaputaxtinacdn, ¢lacu pi atzinu laclanca licacnit
tascujut xla natlahuay ni xachuna catlahuay eé
chixcu?

Fariseos tamacan makapitzin policias laqui
nachilencan Jesus

32 Amakolh lacchixcuhuin huanti xcahuanican
fariseos chu xanapuxcun cura, xlacan tzuculh
takaxmata lata xtalichuhuinan cristianos huantu
xla xtlahuay Jesus, huata xlacan tamacalh maka-
pitzin policias huanti xtamaktakalhnan nac lanca
pusiculan laqui tachin natalén Jesus. 33 Xlacan
taalh pero Jesus chiné cahuanilh:

—Niaj luu makas quilhtamacu ccatalaman
aquit porque nactaspitparay nac xpaxtun huanti
quimacaminit. 34 Ama quilhtamacu huixinin
naquilaputzaydhu pero niaj caquintilamaclahu
porque huixinin nilay catipitit antanicu aquit
nactahuilayacha.

35 Amakolh judios sacstucan tzuculh talakalhas-
quin:

—¢Nicu x1a nadn laqui aquinin niajlay catimac-
lahu? ¢Lacu pi hud cahud nacalakan amakolh
judios huanti tahuilanancha nac xpulatamancan

griegos laqui hua nacamakalhchuhuiniy huanti
antd makat tahuilananchd? 36 ;TUcu chu luu
huaniputun acxni chiné quincahuanin: “Huixinin
naquilaputzayahu pero niaj caquintilamaclahu,
porque huixinin nilay catipitit antanicu aquit nac-
tahuilayacha”?

Espiritu Santo litaxtuy cumu la chtichut huantu
mastay latamat

37 Acxnitiyd amd quilhtamacu xliakasputni
paxcua acxni atzind luu lhuhua xtatzamacan,
Jesus tayalh nac xlacatincdn cristianos y chiné
cahuanilh:

—Para ticu kalhputima nac xlatdmat, caquilak-
milh y aquit nacmakotniy. 38 Pus chund nalikan-
taxtuy huantu tatzoktahuilanit xtachuhuin Dios
nac likalhtahuaka antanicu chiné huan pi nac
Xnacu ama cristianos huanti naquilipahudn amaj
tahuilay cumu la aktum musni antanicu nataxtu-
tilhay ama chuchut huantu nalilatamay xlistacni.

39 Caj xpalacata eé xtachuhuin Jesus xtamala-
castucma amd musni chu Espiritu Santo, hua xla
xuaniputin xlacata huanti nalipahudn namak-
lhtindn xlitlihueke Espiritu Santo; masqui ama
quilhtamacu nia xmin Espiritu Santo porque Jesus
nia xniy laqui nachamparay nac akapun antanicu
xapulh xui.

Lhuhua cristianos tatapajpitziy caj xpalacata
Jestus
40 Makapitzin cristianos acxni takdxmatli xta-
chuhuin, chiné tzuculh tahudn:
—Xlicana hua tama profeta huanti xliminit xu-
anit nac caquilhtamacu.

41Pero makapitzin chiné xtahudn:

—Ni xlicana hua Cristo huanti minitan quinca-
maakaputaxtiyan.

Huinti xtahuamparay:

—Pero, ¢lacu pi xalac Galilea nahuan huanti luu
xlicana Cristo? 42 Nac xtachuhuin Dios huantu tat-
zoknit huan pi tama Cristo xlitalakapasni nahuan
ama xamakan rey David, y xahuachi xalac Belén
nahuan porque antd xcachiquin xuanit David.

43Y caj xpalacata Jesus amakolh cristianos tata-
pajpitzikolh. 44 Huata makapitzin policias xtalem-
putun Jesus nac pulachin pero ni chatum huanti
chipalh.

Xanapuxcun judios ni xtalipahudn Jestis

45 Amakolh policias tataspitpa y antd taampa
antani xtahuilanancha fariseos chu xanapuxcun
cura, y acxni tachalh chiné cakalhasquinca:

—¢Lacu ni litatit?

46 X]acan takalhtinalh:

—Latacha xla chuhuinan ama chixca nipara
chatum ticu chixci a chuhuinan cumu la x14.

47 Huata amakolh fariseos chiné tahudnilh:

—¢Lacu pi na aya taakskahuititta huixinin?
48 ;Lacu pi na aya tacanajlaninit makapitzin
quimpuxcucan osuchi quintafariseoscan?
49 Pero amakolh cristianos huanti takaxmatniy
xtachuhuin, xlacan ni taakataksa huantu
huamputin xtachuhuin Dios huantu
tatzoktahuilanit nac likalhtahuaka, pus caj hua
xpalacata xlacan taamdanalh talilaktzankay.

30 Chinchu Nicodemo huanti maktum catzisni
tiquilakapaxidlhnalh Jesus xla na fariseo xuanit,
chiné cahuanilh:

51 —Pus lata tatzoktahuilanit xlimapeksin
Moisés huan pi nipara chatum chixcu tlan
catimalacapuhu para ni pulh catiputzananihu
y lihuana nacatziyadhu huantu xla tlahuanit.

52 Pero huata xlacan caj talikalhkamdnalh y
chiné takalhtinalh:

—¢Lacu pi na xalac Galilea huix? Pus huata
luu lihuana calikalhtahuaka amakolh libros anta-
nicu tatzoktahuilanit xtachuhuin Dios y necxni
catimaclalh antanicu huan para chatum profeta
minitanchd nac Galilea.

33 Acxni chuna tachuhuinankolh amakolh
fariseos chatunu chatunu alh nac xchic.

8

Chatum lakalhina puscat matzankenaniy Jesus

1 Huata Jesus alh nac kestin huantu huanican
Cerro de los Olivos, 2y lichali litim acxni xka-
kakolh xla ampa nac lanca pusiculan. Pero luu
lhuhua cristianos talaktalacatzuhuilh, x1a tahui y
tzaculh camakalhchuhuiniy.

3'Y makapitzin xmakalhtahuakenacan judios
xahua fariseos talimilh chatum puscat huanti
xtamanoklhunit cxakatlima tunuj chixcu. Anta
xlacan tayahualh nac xlacatincan xlihuak cris-
tianos. 4Xlacdn chiné tahuanilh Jesus:

—Makalhtahuakend, eé puscat cmanoklhuni-
tahu acxni luu cxakatlima tunuj chixcu y xakska-
huima xtakold. 5 Nac xlimapeksin Moisés quin-
calimapeksiyan para ticu chuna puscat nacma-
noklhuyahu tlan nacliactalamakniyahu chihuix.
Chinchu huix, ¢lacu huana pi tlan chund nactla-
huayahu?

6 Xlacan caj chunatd xtalikalhputzamadanalh
laqui para tucu x1a ni tancs nakalhtindn y chuna
chu natalimalacapuy. Huata Jesus taquilhputalh
y tzuculh litzoknun kantum actzu xmacan nac
catiyatni. 7Y amakolh lacchixcuhuin chunacu
xtalimakatzankemanalh, pus huata Jesus taactzajli
y chiné cahudnilh:

—Lata macxtum yatit, para taxtuyacha chatum
huanti niticu titlahuanit talakalhin, pus huata
hua x14 luu mininiy casacli aktum chihuix y cama-
capulalh laqui naactalamakniyatit tama puscat.

8 Jesus taquilhputapd y tzucupaj tzoknun nac
tiyat. 9 Acxni xlacdn takdxmatli ama tachuhuin
nitu takalhtinalh huata lakasiyu tzuculh tatzalay,
chatunu tzuculh taan, pulh tapulalh huanti aya
lakkolun y acalistdn tdalh huanti tlakcu laka-
huasan. Acxni taankolh cata sacstu Jesus tamak-
xtekli chu amd puscat. 10 Acxni chu taquilhpu-
quilh Jesus niaj ticu ucxilhli cata caj sacstu ama
puscat xya, x1a chiné hudnilh:

—Puscat, ¢nicu tayanalh huanti xtamalaca-
puman? ¢Lacu piniaj ti malacapuman?

11X14 chiné kalhtinalh:

—Quimpuching, niaj ti quimalacapuma.

Y Jesus chiné huanilh:

—Pus na nipara aquit clacasquin nacmapati-
niyadn caj xpalacata huantu nitldn titlahuanita
mintalakalhin. Lanchu capitta nac minchic, y niaj
catlahua talakalhin.

Jesus hua taxkaket huantu lilacahuananahu
12Tesus tzucupaj camakalhchuhuiniy cristianos
y chiné cahudnilh:

—Aquit clitaxtuy taxkdket huantu macaxka-
kenan nac caquilhtamacu. Huanti naquilipahuén
y naquistalaniy nakalhiy taxkaket nac xlatdmat y
necxni catilatdmalh xalakacapucsua.

13 Makapitzin fariseos chiné tahudnilh:

—Huix caj luu mecstu lichuhuinampacanti, caj
hua xpalacata tamd mintachuhuin nitu limacuan
y nilay ccanajlayahu.

14Jesus chiné cakalhtilh:

—Aquit ni cakskahuindn, masqui Iluu
Caj quecstu  caquilichuhuinancalh  pero
quintachuhuin  limacudn  porque  aquit
ccatziy nicu cmincha, y na ccatziy nicu
cpekama. Pero huixinin ni catziyatit nicu
cminchd y na nipara catziyatit nicu cpekama.
15 Huixinin quilaliyahuamanahu  huantu
lacasquindtit porque cumu la catihua chixcu
xala caquilhtamacu quilalimacanahu. Aquit nitu
ccaliyahuayan, 16 pero para xaccamalacapulh
minkasatcdan, huantu xaccahuanin huak
xlicana porque aquit ni quecstu para ticu
cputzananiy xcuentaj huata hua Quintlat huanti
quimacaminit quimaxquiy xtalacapastacni tucu
nacliyahuanan. 17 Nac ama limapeksin huantu
Moisés ticamakxteknin, anta tatzoknit pi acxni

chatly testigos luu acxtum natachuhuindn, pus
nacacanajlanicdn. 18 Pus ccahuaniyan pi hui
chatliy huanti tamaluloka xlacata pi xlicana
huantu clichuhuindn, aquit chatum, chu Quintlat
xlichatiy huanti quimacaminit.

19 Xlacan chiné takalhdsquilh:

—¢Nicu huilachd mintlat?

Jesus cahuanilh:

—Huixinin ni quilalakapasahu aquit y nipara
hua Quintlat lakapasatit. Para aquit xquilalaka-
pasui, pus na xlakapastit Quintlat.

20 Jesus chuna catachuhuinalh amakolh
fariseos acxni xla xakchuhuinama nac lacatzu
xamadlacchi lanca pusiculan antani xtahuilanalh
cajon huantu xputajuy limosnas. Pero niticu
chipalh laqui nalencan nac pulachin porque nia
xlakchan xquilhtamacu la namacamastacan.

Jesus lichuhuinan pi lakama Xtlat

21 Caj lipuntzu Jesus cahuanipd eé takalhchu-
huin:

—Aquit cama alacatunu y naquilaputzayahu,
pero huixinin ni caquintilamacldhu; pus anta-
nicu aquit nacchan huixinin nilay catipitit porque
kalhiyatit lhuhua talakalhin y acxni naniyatit hua
nalilaktzankayatit.

22Y amakolh judios chiné tzuculh lahuaniy:

—Eé chixcu max ahuayu caj amacalh maknican
sacstu, hua chuna lihuan pi nilay catichdhu anta-
nicu x1a d&maj chan.

23Jesus cahudnilh:

—Huixinin mimpulatamancadn anta uu hui
catutzu, pero quimpulataman hui talhmaén;

huixinin uu xala caquilhtamacu, pero aquit
ni antd uu xala caquilhtamacu. 24 Pus hua
xpalacata ccalihuanin pi huixinin kalhiyatit
lhuhua talakalhin y acxni naniyatit hua
nalilaktzankayatit. Cumu para ni nacanajlayatit
pi aquit ama huanti nacalakmaxtuydn, pus
acxni nanjyatit pimpatit lilaktzankayatit
mintalakalhincan.

25Xlacan chiné tahudnilh:
—Xlicana, ¢ticuya chixcu huix?
Jesus cakalhtilh:

—Huixinin catziyatit pi hasta lata xapulh

tuncan ccahuaninitadn ticu aquit. 26 Aquit tlan
lhuhua xaccalichuhuindn y xaccaliyahuan
huantu nitldn tlahuayatit, pero huata
hua nacmasiyuy uu nac caquilhtamacu
huantu lacasquin huanti quimacaminit vy
huantu ckaxmatninit; pus xla luu akstitum
xtalacapastacni.

27Pero xlacan ni taakataksli pi Jesus xcalitachu-
huinama Dios huanti Xtlat, 28y hud chiné calihua-
nipa:

—Hasta acxni huixinin naquilamatalhmani-
yahu nac cruz, pus acxnicu luu naakataksatit
ticu aquit; y na acxnicu nacatziyatit pi aquit nitu
ctlahuay huantu caj quecstu quilacata, huata caj
xmanhud cuan huantu quimasiyuninit Quintlat.
29 Porque Dios huanti aquit quimacaminit
ankalhind quintalapulay, Quintlat necxni a
quiakxtekmakdan porque ankalhin aquit ctlahuay
huantu x14a lakatiy.

30 Acxni chund chuhuinankolh Jesus,
luu lhuhua cristianos xtalipahuamputin vy
xtastalaniputun.

Jesus tlan calakmaxtuy huanti xtachincdn
catlahuanit talakalhin

31Jesus chiné cahudnilh judios huanti aya xta-
stalaniputun:

—Pus para huixinin luu akstituma namakan-
taxtiyatit huantu ccalimapeksiyan pus chuna tlan
nalitaxtuyatit cumu la xaxlicana quintamakalh-
tahuakén, 32y chund huixinin tlan nalakapasatit
xtalacapastacni Dios, y hua amad talacapastacni
nacamaxquiyan laktaxtut porque caj la tachin
huixinin lapatit.

33 Makapitzin chiné takdlhtilh:

—Amda Abraham huanti makan quilhtamacu
xlama quilitalakapasnican xuanit aquinin, y
necxnia quincachicananlaqui para ticu caj chuna
nacscujniydhu. ¢Tucu chu xpalacata huix lihuana
pinackalhiyahu laktaxtut?

34Jesus cahudanilh:

—Xlicana ccahuaniydn pi xlihuak huanti tat-
lahuay talakalhin xlacan talitaxtuy cumu la xta-
sacuacan talakalhin, osuchi cumu la xtachincan.
35 Chatum tasacua huanti caj la tachin mascu-
jucan, x1a nilay tlahuay tu lacasquin huata hua
tlahuay huantu huaniy xpatron, pero aquit Xka-
huasa Dios ni tachin. 36 Hud ccalihuaniyan,
para aquit Xkahuasa Dios ccamaxquiyan lak-
taxtut, ama talakalhin niaj lay catacamascujun
cumu la xtachin. 37 Xlicana aya ccatziy pi huixinin
militalakapasnicdn xuanit ama xamakan kolutzin

Abraham, pero masqui chund huixinin quilamak-
niputundhu porque ni matlantiyatit huantu aquit
ccahuaniydn. 38 Aquit ckalhiy xtalacapastacni
Quintlat y hua clichuhuinan huantu quimasiyu-
ninit, pero makapitzin huixinin kalhiyatit tunu
mintlatcan y hua tlahuayatit huantu xla camasi-
yuninitan.

39 Xlacdan chiné takalhtinalh:

—Aquinin hud quintlatcan Abraham.

Jesus chiné cahuanilh:

—Para xlicana huixinin xcaman cahud Abra-
ham pus nachuna xmacastalatit cumu la x14 tila-
tdmalh nac caquilhtamacu. 40 Masqui aquit aya
ccahuanin ama talacapastacni huantu Dios qui-
masiyuninit, huixinin ni canajlayatit y juerza qui-
lamakniputundhu. Abraham necxni xtlahuay
huantu huixinin tlahuayatit. 4! Huixinin hua
tlahuayatit huantu tlahuay huanti xlicana min-
tlatcan.

Xlacan chiné tahuanipa:

—iJa, pero lacu huix luu quilalipulhcayahu!
Porque aquinin caj xman chatum Quintlatican hui
hua Dios.

42Jesus chiné cahudanilh:

—Cumu para xlicana hua cahua Mintlatican
Dios huixinin xquilapaxquihu, porque anta cmi-
nitanchd nac xpaxtun antani xla huilachg; pus
aquit ni caj quintapaxuhudn masqui cminit uu
nac caquilhtamacu, sinoque hud quimacaminit
Dios huanti Quintlat. 43 ;Tucu xpalacata hui-
Xinin nilay akataksatit huantu ccahuaniyan? Hua
lilay porque huixinin ni kaxpatputunatit huantu
aquit quintachuhuin. 44 Hua huixinin mintlatcan

akskahuini; huixinin hud tapeksiniyatit y hua tla-
huaputunatit huantu x1a lakatiy. Tama akska-
huini luu ankalhind xamaknina kalhiy xtapu-
huan hasta lata xquilhtzucut caquilhtamacu. Xla
necxni lichuhuinan huantu taluldktat y nipara
huantu lacatitum. Acxni xla matzuquiy xtaak-
sanin anta tuncan litasiyuy huantu x1a xtapuhuan
porque luu xaaksanind, y hua xla xtlatcan huak
aksaninanin. 45> Hud xpalacata, cumu huantu
aquit cuan luu xlicana taluldktat, huixinin nilay
quilacanajlaniydhu. 46 Caquilahuanihu, ¢xaticuya
la huixinin tlan naquihuaniy pi aquit ckalhiy
quintalakalhin? Pus nipara chatum. Pero cumu
aquit ankalhind clichuhuinanit xtalacapastacni
Dios, ¢tucu chu xpalacata ni quilalicanajlaniydhu?
47 Huanti xlicana talipahudn Dios y tatapeksiniy
xlacan takaxmatniy xtachuhuin, pero cumu hui-
Xinin nji tapeksiniyatit Dios hud ni likaxpatputu-
natit xtachuhuin.

Cristo xapulh lamaja ni xachunda Abraham

48 Y amakolh xanapuxcun judios chiné tahua-
nilh:

—Pus pi luu xlicana acxni cuandhu pi huix na
antd xalac Samaria porque na luu chund minkasat
y makatlajanitan xtalacapastacni akskahuini.

49 Jesus chiné cakalhtilh:

—Aquit nitu quimakatlajama xtalacapastacni
akskahuini. Ama tascyjut huantu aquit
ccatlahuay chuna clilakachixcuhuima Quintlat,
pero huata huixinin ni quilacacninaniyahu aquit.
50 Pero ni hud huamputin pi aquit luu clacas-
quima naquincacninanican, masqui xlicana hui

chatum huanti lacasquin naquincacninanicdn,
y huata hud xla nacamaksquin cuenta huanti ni
quintalipahudn. 51 Xlicana ccahuaniyan pi huanti
nacuentajtlahuay huantu aquit clichuhuinan xla
necxni catinilh xlistacni.

52 Amakolh cristianos takalhtinalh:

—Xlicana lanchu luu ctalulokahu pi cana
makatlajanitdn  xtalacapastacni  akskahuini,
porque lata xalakmakdan profetas chu ama
huanti quinquilhtzucutcan Abraham xlacan
huak taninit; pero chinchu huix huana pi huanti
nacuentajtlahuay huantu huix lichuhuinana,
necxni catinilh xlistacni. 33 ;Lacu pi atzinu chu
huix lanca milacatziacut ni xachund la ama
xamakan quilitalakapasnican Abraham? Porque
xla na nilh chu xlihuak profetas. Bueno, pero ¢ticu
chu huix luu litaxtuputuna?

>4Jesus chiné cakalhtilh:

—Para caj aquit quecstu clacasquin pi naquila-
cacninaniyahu ama quintachuhuin huantu aquit
xaccahuanin nitu limacudn. Pero huata hui
chatum huanti lacasquin pi naquilalakachixcu-
huiyahu, pus hua Quintlat, huatiya tama huanti
huixinin limaxtuyatit MiDioscdn. 55 Masqui luu
chund chu huixinin ni lakapasatit xtalacapas-
tacni, pero aquit xla clakapasa. Para xackalhta-
tzekli xacua pi ni clakapasa, pus na luu xaaksa-
nina xaclitaxtulh cumu la huixinin. Pero cumu
aquit xlicana clakapasa hua ccalitlahuay huantu
x14 quilimapeksiy. 56 Ama Abraham huanti xam-
akdn militalakapasnican xlicana luu lipaxdhualh
acxnj x1a cajcu xlacpuhuan pi aquit xacdmaj min

nac caquilhtamacu, huata xlicana xla ucxilhlaca-
chilh eé quilhtamacu nac xtalacapastacni y luu
lipaxuhualh.

57 Amakolh judios chiné tahuanilh Jesus:

—Pero huix ninaj para kalhiya itat ciento cata
lata lapat, ¢y chinchu huana pi ucxilhnita ama
xamakan quilitalakapasni Abraham?

58Jesus chiné cakalhtilh:

—Xlicana luu lacatancs ccahuaniyan, pi hasta
lata ninajti xlama Abraham aquit xaclamaja.

59 Huata amakolh judios hudkaj tasaquilh chi-
huix laqui nataliactalanchipay Jesus; pero xla
tatzekli nac lanca pusiculan, catilacpuntaxtukolh
cristianos y tatampuxtulh.

9

Jesus matlantiy chatum chixcu huanti luu chund
tuncan lakatzin tilacachilh

1 Acxni Jesus titaxtulh lacatum xl4 tcxilhli
chatum chixcu pi luu chund tuncan lakatzin
xlacachinit. 2 Xdiscipulos chiné takalhasquilh:

—Makalhtahuakend, ¢lacu luu lakatzin tuncan
lilacachinit eé chixcu? ¢ Xaticu cahud luu tlahuanit
talakalhin? ¢Pi hua cahuda xtlat osuchi luu man
xtalakalhin xlacata pi chuna lakatzin lacachinit?

3Jesus chiné cahudnilh:

—Ni caj hua xpalacata xtalakalhin, y nipara
xtalakalhincan xtlat, huata caj luu chund lanit
laqui anta nalitasiyuy lata tucua tlan tlahuay
Dios. 4 Lihuan cacuhuinici catlahuanihu xta-
scujut huanti quimacaminit, porque aya talaca-
tzuhuima catzisni acxniniajlay catiscujca. > Aquit

clitaxtuy taxkaket huantu talilacahuanan cris-
tianos, y lihuan clama nac caquilhtamacu nac-
mastay quintaxkaket.

6 Acxni chund huankolh Jesus chujli nac cati-
yatniy hua litldhualh actzu putlin xchujut, y aca-
listan lilacatldhualh nac xlakastapu ama lakatzin.
7Y chiné huanilh:

—Lalihudn capit lakachakana nac musni
huantu huanicdn Siloé —eé tachuhuin
huamputin: Huanti macamincanit.

Ama lakatzin lalihudn alh y lakachékalh; acxni
chu aya quitaspitli, tlana xlacahuanan. 8 Huanti
xtalakapasa chu huanti xtalacatzunin chiné tzu-
culh tahudn:

—¢Lacu pi ni hua eé chixcu huanti xtahuilay
laqui nasquin limosna?

9Makapitzin xtahudn:

—Xlicana cuan, hua.

Y hui makapitzin huanti xtahuamparay:

—Ni hu4, pero luu xtachuna tasiyuy.

Pero huata ama chixcud man xcahuaniy:

—Xlicana pi aquit ama chixcu huanti huani-
patit.

10Xlacan chiné takalhasquilh:

—c¢Lacu chinchu tlan lilacahuanana?

11X14 chiné cahudnilh:

—Ama chixcd huanti huanicén Jesus caj xchujut
litldhualh actzu putlin y quililacatldhualh nac
quilakastapu y chiné quihuanilh: “Lalihuan capit
lakachakana nac musni huantu huanican Siloé.”
Aquit xla calh y acxni clakachakankolh aya tlan
clacahuanalh.

12Y takalhasquimpa:

—¢Nicu chu lama tama chixcu?
—Ni ccatziy —cahudnilh xla.

Fariseos tamakalhapaliy amd chixcu huanti
lakatzin xuanit

13-14 Porque ama quilhtamacu sdbado acxni
Jesus tlahualh actzu putlun y malacatlantilh ama
lakatzin pus luu acxni xlihuancén para ticu nas-
cuja, huad xpalacata liléncalh nac xlacatincan
fariseos ama chixcu huanti xmalacatlanticanit.
15 Amakolh fariseos tztuiculh takalhasquin lacu chu
tlana xlilacahuandn. Xla chiné cahuanilh:

—~Chatum chixca quililacatldhualh actzu
putlin, y acxni clakachakalh lanchu aya tlan
clacahuanan.

16 Makapitzin fariseos chiné tahua:

—Ama chixcu huanti chuna tladhualh ni Dios
tapeksiniy porque x14 ni cacninaniy ama quilhta-
macu acxni jaxcan.

Pero makapitzin xtahuan:

—Para cana maklakalhind cahud, ¢lacu chu
calitlahuay laclanca licacnit tascdjut?

Huata xlacan luu lakaputiyu tatahui. 17 Kalhas-
quimpa ama chixcu huanti lakatzin xuanit:

—~Chinchu huix, ¢lacu huana xpalacata ama
chixcu huanti malacatlantin?

—Aquit clacpuhuan pi max profeta —kalhti-
nalh xla.

18 Pero amakolh xanapuxcun judios ni luu xta-
canajlaputun para xlicana hua ama chixca huanti
lakatzin xuanit y xmalacatlanticanit; hasta cani
tamatasaninalh xtlat chu xtzi 19y chiné takalhas-
quilh:

—¢Pi xlicana hud eé minkahuasacan huanti
huanatit pi lakatzin lacachinit? ¢Lacu chu tlana
lilacahuanan?

20 Xtlat chu xtzi ama chixcu chiné takalhtinalh:

—Xlicana ccatziyahu pi hua quinkahuasacan
y ccatziyahu pi lakatzin tilacachilh. 21 Pero ni
ccatziyahu lacu chu tlan lilacahuanan, xahuachi
aquinin ni ccatziydhu ticu malacatlantilh. Huata
mejor hua man cakalhasquintit. Xla aya lendhu
quilhtamacuy catziyd, y huata hua luu man naca-
huaniyan.

22 Hud chuna xlacdn talikalhtinalh porque luu
Xtapecuaniy xanapuxcun judios, cumu xlacan aya
xtalilacchuhuinanit xlacata maktum pi natatla-
kaxtuy nac xpusiculancadn xlihuak huanti nata-
litayay pi Jesus hua Cristo huanti xminit calak-
maxtuy. 23 Hud xpalacata chund talikalhtinalh:
“Man cakalhasquintit; xla aya lendhu quilhta-
macu.”

24 Amakolh xanapuxcun judios tatasanipa ama
chixcu huanti xapulh lakatzin xuanit, y chiné
tahudnilh:

—Luuxlicana caquilahuanihu huantu taluloktat
nac xlacatin Dios, porque aquinin stalanca ccatzi-
yahu pi tama chixcu, masqui malacatlantin tla-
hualh talakalhin.

25X14 chiné cakalhtilh:

—Pus tama aquit ni ccatziy para tlahualh tala-
kalhin osuchi ni tldhualh talakalhin. Xman
huantu aquit ccatziy pi xapulh lakatzin xacuanit
y lanchu aya tlan clacahuanan.

26 Xlacan takalhasquimpa:

—¢Tacu luu tlahuanin? ¢Lacu x14 tlahualh laqui
huix tlan nalacahuanana?

27X14 cakalhtipa:

—Aquit aya ccahuanin pero ni quilacanajlani-
yahu. ;Tucu chinchulilacasquinatit nacuamparay
amaktum? ¢Lacu pi na stalaniputunatit huixinin?

28 Xlacan tzuculh talacaquilhniy y chiné tahua-
nilh:

—Huix xld& max nastalaniya amda chixcu,
pero aquinin huad cstalaniyahu xtapéksit
Moisés. 29 Aquinin stalanca ccatziydhu pi Dios
titachuhuinalh Moisés; pero tama chixcu nipara
tzinu ccatziydhu nicu luu minitancha.

30 Ama chixcu chiné cakalhtilh:

—Pero luu xlicana huixinin makat aktzanka-
yatit porque huandtit pi catziyatit nicu xla mini-
tancha, pero huixinin ucxilhpatit xlacata pi aquit
quimalacatlantinit. 31 Aquinin catziyahu pi Dios
ni cakaxmatniy huanti maklakalhinanin, pus hu-
ata caj xmanhud camaxquiy xlitlihueke huanti
talipahuan, talakachixcuhuiy y tatlahuay huantu
xl4 xtapaxuhudn. 32 Lata makasa nipara chatum
ticu xuanca pi tlan camalacahuaniy huanti luu
xkdsat tuncan lakatzin xlacachinit. 33 Para xlicana
tama chixcu ni Dios cahua macaminit nilay xtla-
hualh laclanca licdcnit tascujut.

34 Amakolh fariseos tasitzinilh y chiné tahua-
nilh:

—iHuix luu xlakstu mintalakalhin kalhiya hasta
lata tilacachita nac caquilhtamacu; pero huata
huix chu quilamakalhchuhuiniputundhu!

Acxni chund tahuanikolh tatlakaxtulh nac xpu-
siculancan.

Huanti tahuan talacahuanan atzinu takalhiy
xtalakalhincan

35 Jesus catzilh pi luu maktum xtlakaxtucanit
ama chixcu huanti lakatzin xuanit; y acxni xla
tatanoklhli chiné huanilh:

—Lantama huix, ¢pi lipahuana Xkahuasa Dios?

36 Ama chixcu hudnilh:

—Quimpuchinda, caquihuani ticu laqui aquit
naccanajlaniy.

377esus kalhtilh:

—Pus huix aya ucxilhnita, aquit ama Xkahuasa
Dios huanti tachuhuinaman lanchu.

38 Ama chixcu lakatatzokdstalh nac xlacatin
Jesus y chiné huanilh:

—Quimpuching, aquit xlicana ccanajlaniyan.

39Tesus chund hudnilh:

—Aquit cminit ud nac caquilhtamacu laqui
naccaputzananiy xcuentajcan cristianos, y laqui
huanti lakatzin talamanalh tlan natalacahuanan,
y huanti talacpuhudn piluu xlicana talacahuanan
xlacan tlan nalitasiyuy lacu talamdnalh cumu la
lakaxoko.

40 Makapitzin fariseos huanti anta xtalayanalh
acxni chuna takaxmatli xtachuhuin chiné taka-
lhasquilh:

—¢Lacu pi na lakaxoko chu aquinin?

41Jesus chiné cakalhtilh:

—Para luu cana lakaxoko cahua huixinin, ni
lipinatit cahua cuenta caj xpalacata mintalaka-
lhincdn huantu titlahuanitatit, pero cumu hua-
natit pi lacahuananatit pus lan kalhiyatit min-
cuentajcan.

10

Xatakalhchuhuin xcorralhcdn borregos

1 Acalistan Jesus cahudnilh eé takalhchuhuin:

—Xlicana ccahuaniydan pi huanti ni nalactanuy
nac xamalacchi xcorralhcan borregos, y para caj
lacatunu antanicu x1& nalactanuy, pus huata tama
xl4 caj kalhand. 2 Pero amd huanti lactanuy
nac malacchi xlicana x14 pi hua xmaktakalhna
borregos. 3 Amd chixcu huanti maktakalhnan
nac xlacan malacchi, malaquiniy mdlacchi huanti
xpuchind borregos laqui natanuy, y amakolh bor-
regos aya takalhlakapasatad xtachuhuin, x1a cali-
mapacuhuiy xtacuhuinicdn y catamacxtuy anta-
nicu calakudn. 4 Acxni chu aya catamacxtukonit
borregos, tzucuy capulaniy, amakolh borregos ta-
stalaniy porque aya takalhlakapasata xtachuhuin
xpuchinacén. 5Pero para atunu cristianos naca-
tasaniy huanti ni talakapasa, xlacan ni tastalaniy
huata caj tatzalaniy porque talakapasata huanti
xmaktakalhnacan.

6 Jesus chund calixakatlilh eé takalhchuhuin
pero xlacan ni taakataksli huantu xcahuaniputun.

Jesus litaxtuy xatlan xmaktakalhnacan borre-
gos

7Jesus tzucupaj cahuaniy eé takalhchuhuin:

—Xlicana ccahuaniyan, aquit tama malacchi
antanicu nalactanuy borregos. 8 Acxni aquit
nia xacmin luu lhuhua taquilanitanchi kalha-
nanin, pero huata quiborregos ni tastalanilh y ni
takaxmadtnilh xtachuhuin. 9 Aquit clitaxtuy ama
malacchi antaniculactanucannac corralh. Huanti
nalactanuy nac eé malacchi nakalhiy laktaxtut, y

chund nalitaxtuy cumu la tantum borrego huanti
tlan natanuyachi y nataxtuy nac corralh y luu
lacuan xlihuat namaclay huantu x1a nalihuayan.

10°Huanti xla caj kalhand, huata caj xman min
cakalhan, camakniy huantu tatanumdanalh nac
corralh, pero aquit cminit laqui naccamaxquiyan
xaxlicana latdmat y laqui nitu nacatzankaniyan
lacu akstitum y lipaxuhu nalilatapayatit. 11 Aquit
ama huanti luu tlan xmaktakalhna borregos, ama
huanti luu xlicana calakalhamdan xtakalhin, ni
lakcatzan xlatamat masqui caj xpalacata hua cali-
maknicalh. 12 Pero amad tasacua huanti caj mak-
scujma laqui natlajay tumin y macuentajlican,
acxni xla ucxilha pi mimaj cahuay lapdnit, xla
nacatzalamakan ama borregos; y ama lapanit tzu-
cuy caputlakay y cahuay borregos, y hua chuna
litlahuay porque ama chixcu ni hud luu xpuchi-
nacan borregos y nitlan xmaktakalhnacan. 13 Eé
chixca huanti caj hua limakscujma porque tlaja-
putun tumin, x1a tzalamakan borregos, porque ni
xla hud chu ni lilakcatzan.

14-15°Aquit amd huanti luu xlicana tlan xmak-
takalhnd borregos. Chund cumu la quilaka-
pasa Quintlat, aquit nachund clakapasa Quin-
tlat, pus nachund ccalakapasa tanatunu quibor-
regos, xlacan na quintalakapasa y quintalipahuan
aquit. Aquit ccapaxquiy quiborregos y hua camaj
limastay quilatdmat, cdmaj niy caj xpalacatacan
quiborregos. 16 Pero ccahuaniyan pi na ckalhiy
makapitzin tinuj quiborregos huanti ninaj anta
uu catatapeksiyan nac corralh. Pero xlacdn na
naccalimin ud y xmanhud natakaxmata quinta-

chuhuin laqui pulactuma nahuanatit y na cha-
tuma huanti nacamaktakalhan.

17°Hud luu quilipaxquiy Quintlat porque aquit
cmacamastay quilatdmat laqui nacniy caj mimpa-
lacatacdn, pero ni limakas nacmakamaklhtinam-
paray. 18 Niti luu juerza quimaklhtima quila-
tamat huata caj luu quintapaxuhudn camaj maca-
mastay. Porque aquit ckalhiy quilhtamacu nac-
macamastay, y nachund ckalhiy litlihueke laqui
nacmakamaklhtinamparay porque chuna quili-
mapeksinit Quintlat.

19 Acxni takaxmatkolh eé tachuhuin amakolh
judios sacstucan tatapajpitzipa. 20 Lhuhua huanti
xtahudn:

—¢Tucu xpalacata licanajlaniyatit porque xla
caj lakahuitiy cumu hua makatlajanit xtalacapas-

tacni akskahuini? ]
21Pero makapitzin chiné xtahuén:

—Para chatum chixcu kalhiy xespiritu akska-
huini, ¢lacu pi luu tlan lacatitum kalhchuhuinan?
Xahuachi, ¢pi tlan malacahuaniy chatum huanti
lakaxoko amad xespiritu akskahuini?

Xanapuxcun judios talakmakan Jesus

22 Amd quilhtamacu luu xlonknuma y antd nac
Jerusalén xmapaxcuajnimacalh lanca pusiculan.
23 Jesus antd xlapulay nac lanca pusiculan la-
catum antanicu chiné huanican Portico de Salo-
mon. 24 Antd tamalacatzuhuilh makapitzin judios
y chiné tahuanilh:

—Xliankalhind ni luu akatancs ctamakxtekahu.
Para luu xlicana huix Cristo huanti naquincalak-
maxtuydn, luu maktuma lacatancs caquilahua-
nihu.



San Juan 10:25 Ixiv San Juan 10:33

25Jesus chiné cakalhtilh:

—Ni cajcu maktum ccahuanin, pero huixinin
ni quilacanajlaniydhu. Xahuachi ama laclanca
tascujut huantu aquit ccalimalacahuaniyan, pus
hua quimatlahuiy Quintlat, y na luu hua litum
lacatancs tamaluloka ticuya chixcu aquit. 26 Hui-
Xinin ni quilacanajlaniydhu porque ni hua acx-
tum catatapeksiyatit quiborregos huanti aquit
cmaktakalhma. 27 Amakolh cristianos huanti
aquit ccalimaxtuy cumu la quiborregos luu ccala-
kapasa y xlacan na quintalakapasa, acxni takax-
mata quintachuhuin tuncdn quintastalaniy. 28Y
cumu quintalipahuan aquit ccamaxquiy ama sasti
latdmat huantu luu xaliankalhind natakalhiy y
necxnicu catitalaktzankalh, nipara chatum ticu
caquintimdklhtilh. 29 Quintlat niticu lay makat-
lajay porque luu lanca xlacatzucut, pus cumu
hua Quintlat quimacamaxquinit eé quiborregos,
niticu lay quimaklhtiy, nachund cumu la Quintlat
niticu lay maklhtiy huantu x1a kalhiy. 30 Porque
Quintlat chu aquit luu lacxtum cmapeksinanahu.

31 Amakolh judios tasaquipa chihuix laqui nata-
liactalanchipay Jesus. 32 Pero x14 chiné cahudnilh:

—Cumu Quintlat kalhiy lanca limakatlihueke
xld quimatlahuinit lhuhua laclanca tascujut
laqui  nalicacniyatit; ixatucuya  tascujut
ni lakatitit huantu ctlahualh  pimpatit
quilaliactalanchipayahu?

33 Amakolh cristianos chiné takalhtilh:

—Ni caj xpalacata lacuan mintascujut caman
caliactalamakniyadn, hua caman caliactalamak-
niyadn porque huix talalacataquinita Dios cumu

huana pi huix luu lacxtum tamapeksinana
masqui huix caj catihua chixcu.

34Jesus cahudnilh:

—Lacatum nac libro antanicu tatzoknit xlima-
peksin Dios chiné huan: “Aquit ccahuaninitan
pi huixinin xtachund cumu la Dios.” 35 Aquinin
stalanca catziydhu pi huantu tatzoktahuilanit xta-
chuhuin Dios nac likalhtahuaka huak luu xli-
cana, y acxni Dios chuna calimacan amakolh
cristianos cumu la siculandan huanti xla calak-
macachinit xtachuhuin pus juerzaj quilicanaj-
latcan. 36 Aquit ccahuaninitdn xlacata pi Dios
quilacsacnit y quimacaminit nac caquilhtamacu;
bueno, ¢tucu chinchu lihuandtit pi ctalalacata-
quinit cumu cud pi aquit Xkahuasa Dios? 37 Para
aquit ni ctlahuama ama laclanca tasctjut huantu
huata Dios tlan tlahuay, entonces tlan ni caquila-
canajlanihu. 38 Pero cumu chu aya ucxilhnitatit
pi hua ctlahuama, masqui luu nilay caj quinta-
chuhuin licanajlayatit pi quimacaminit Dios, pus
siquiera hud calicanajlatit ama laclanca tascujut
huantu ctlahuay. Huata huantu clacasquin pi
luu lihuana cacatzitit pi Quintlat Dios lama nac
quilatamat y aquit na anta clama nac xlatamat.

39 Xlacdn tasitzilh y xtalemputin nac pulachin,
pero Jesus catzaldnilh 40 y alh nac aliquilhtuédn
kalhtuchoko huanican Jorddn antanicu Juan
xcaakmunuma xapulh cristianos, y antd xla
tamakxtekli. 41 Luu lhuhua cristianos Xxtadn
taucxilha huantu x14 xcatlahuay xtascuajut y chiné
xtahudn:

—Xlicana masqui Juan nitu catlahualh laclanca
licacnit tascujut pero huantu xla xlichuhuinama

caj xpalacata eé chixcu xlicana huak chund kan-
taxtuma. ] .
42 Antd nac ama pulataman luu lhuhua cris-

tianos talipadhua y tacanajlanilh Jesus.

11

Xamigo Jests xuanicdn Ldzaro lakniy xtajatat

1 Maktum quilhtamacu nac aktum actzu
cachiquin huanicadn Betania antd xlama Maria,
eé puscat huanti acalistan litlahuapuxtulh Jesus
xalacuan perfumes y na limalacscacalh xacchixit.
2 Anta xla lacxtum xcatalama xnatalan, chatum
xuanican Marta y chatum xtalacan kahuasa
xuanicdn Lazaro. Cumu luu xamigo xuanit Jesus
ama Ldazaro, pero chu luu csnununit xpalacata
xtajatat y luu xtatatlay.

3 Umakolh lactzumajan Marta y Maria tamaca-
nilh tachuhuin Jesus laqui chiné nahuanican:

—Quimpuchinacan Jesus, miamigo Lazaro luu
snun tatatlay.

4 Acxni Jesus chund huanikdgcalh eé tachuhuin
xla chiné hua:

—Huad xtajatat ni catilaknilh; huata Dios amaj
limasiyuy huantu xla kalhiy lanca xlimakatli-
hueke, y aquit Xkahuasa chu camdn calima-
lacahuaniyan aktum lanca quintascyjut huantu
naquilalilakachixcuhuiyahu.

5Jesusluu xcalakalhaman Maria, Marta y Lazaro,
6 pero acxni huanicalh pi Ldzaro xtatatlay xla
tamakxtekchica aktiy quilhtamacu nac ama
cachiquin antanicu xlama. 7Y hasta xlituxama
chiné cahuanilh xdiscipulos:

—Lanchd naandhu nac Judea.

8 Xlacan tahudnilh;

—Makalhtahuakend, ¢tdcu chu luu lakpina
anta? Porque luu ninaj para makas quilhtamacu
amakolh xanapuxcun judios huanti anta xalanin
xtaaman taliactalamakniyan chihuix.

9Jesus chiné cahudanilh:

—¢Lacu pi ni catziyatit pi aktum quilhtamacu
kalhiy akcutiy hora? Y huanti talakchokoy nac
cacuhuini ni akchekxnin porque x14 lilacahuanan
ama taxkaket huantu tasiyuy nac cacuhuini.
10 Pero amd huanti talakchokoy nac catzisni
juerza akchekxnin porque luu capucsua vy
tzankaniy taxkdket huantu nalilacahuanan.

11 Acalistan Jesus chiné cahudanilh:

—Xahuachi ama quiamigojcan Lazaro aya lhta-
tanit pero chu aquit nacan malakahuaniy.

12-13 Amakolh discipulos xtalacpuhudn pi max

caj luu lacatitum clhtatama Lazaro pus hud xpala-
cata talihuanilh Jesus:

—Quimpuchinacan, para Lazaro lhtatama pus
max ahuayu natatlantiy.

Cumu xlacan luu nipara taakataksli huantu xla
xuaniputun xlacata pi Lazaro aya xninit, 14pus hua
xpalacata Jesus luu lacatancs camalacaputuncu-
huinilh, y chiné cahudnilh:

—L4&zaro juerza ninit. 15Y aquit luu clipaxuhuay
xlacata pi ni anta xacuilacha acxni x1a nilh. Luu
xlicana tlan pi chund quitaxtulh laqui ama huantu
huixinin naucxilhdtit nacalimacuaniydn y atzinu
lan naquilacanajlaniyahu. Pero lanchu tuncan
caadhu lakatayayahu.

16 Y chatum xdiscipulo Jesus huanti xuanican
Tomads y xtalimapacuhuiy Gemelo, chiné cahua-
nilh xamakapitzin discipulos:

—Na catadhu aquinin quimakalhtahuakenacan
laqui masqui antad lacxtum catanichdhu para
chund naquitaxtuy.

Hua Jesus ti malacastacuaninan nac calinin

17-19Lata nac Jerusalén hasta nac Betania juerza
lacatzu xuanit max cumu aktiy kilometro aitat.
Pus hua xpalacata luu lhuhua judios xtaanit tala-
katayay Marta xahua Maria laqui natamakoxu-
mixiy porque xninjt xtaLdzarojcdn. Acxni Jesus
chalh nac Betania aya xlema xliaktati quilhta-
maculata xmacnucanit Lazaro. 20 Acxni huanicalh
Marta pi xchima Jesus nac chiqui x1a lalihuan alh
paxtoka, pero Maria anta tamakxtekli nac chiqui.
21 Acxnj ldkchalh antanicu xyd Jesus Marta chiné
huanilh:

—Quimpuchinacan, para huix uu huila cahua,
quintald ni xtinilh. 22 Pero masqui luu chunag,
aquit ccatziy pi Dios namaxquiyan latacha tucu
huix nasquiniya.

23Jesus chiné huanilh:

—MintaLazaro nalatamaparay nac caquilhta-

macu, o
24 Marta chiné kalhtilh:

—Xlicana xla4 pi nalatamaparay, pero acxni
natalacastacuandn nin nac calinin acxni nalak-
chdn ahuatd ama quilhtamacu.

25Y acxnitiyd Jesus chiné huénilh:

—Aquit amd huanti malacastacuanindn nac
calinin, y na aquit huanti xlicana mastay latamat,
huanti naquilipahudn masqui canilh pero aquit

nacmaxquiparay xlatdmat. 26 Y xlihuak amakolh
huanti lamajcu xastacna y para lipahuan quinta-
chuhuin aquit nacmaxquiy xasasti latamat laqui
niaj necxni catinilh. Chinchu huix, ¢pi quinca-
najlaniya huantu aquit clitachuhuinanitan? —
huanilh Jesus.

27X14 chiné kalhtilh:

—Quimpuching, aquit luu xlicana ccanajlay pi
huix Cristo Xkahuasa Dios huanti xliminit Xxuanit
nac caquilhtamacu laqui naquincalakmaxtuyan.

Jesus tasay antanicu xmacnucanit Ldzaro

28 Acxni chund huanikolh, Marta lalihuan alh
tasaniy xtaMaria y chiné tzek huanilh:

—Acu luu chilh Quimpuchinacan Jesus, mat
calakpi porque tachuhuinamputunan.

29 Acxni chund kaxmatkolh huantu huanicalh,
Maria lalihuan tdyalh y lakalh Jesus, 30 porque
Jestus nia xtanuyacha nac cachiquin, huata xl1a
antacu xlaya antanicu xtatanoklhnitancha Marta.
31Y amakolh judios huanti xtaminit talakatayay
laqui natamakoxumixiy, acxni taucxilhli pi Maria
hudkaj tayalh y taxtulh, xlacan lalihuan tastala-
nilh porque talacpuhua pi max caj Xamaj tasay
antani xmacnucanit xtald. 32 Acxni chalh Maria
antanixya Jesus, x1a lakatatzokdstalh nac xtantun
y chiné huanilh:

—Quimpuchinacan, para huix uud huila cahua
quintala ni xtinilh.

33 Acxni Jesus Ucxilhli pi tzdculh tasay Maria
xahua amakolh lactalipahu judios huanti xtalak-
minit, xla luu snun lipuhua hasta nac xnacu.
34 Acalistan chiné cakalhdsquilh:

—¢Nicu chinchu macnunitatit mintalacan?

Xlacan chiné takalhtilh:

—Quimpuchinacan, catat laqui naccamasiyu-
niyan antanicu cmacnunitahu.

35 Jesus tachdncalh antanicu xmacnucanit, y
antd tzaculh laktasay Ldzaro. 36 Makapitzin judios
huanti anta xtalayanalh chiné tzuculh tahuén:

—Luu xlicana xpaxquiy xamigo hua lilaktasay.

37Pero makapitzin chiné xtahuamparay:

—Hud eé chixca huanti timalacatlantilh
chatum lakaxoko, ¢lacu pi nilay chu xtitldhualh
aktum lanca xtascujut laqui ni xtinilh Lazaro?

Ldzaro lacastacuandn nac calinin

38 Antani xmacnucanit Ldzaro caj xlacahuax-
canit talhpdn y antd xlilakatalacanit lanca chi-
huix. Cumu latiya Jesus snun xlipuhuama anta
xl4 talacatzuahuilh, 39 y chiné cahudnilh huanti
xtalaydnalh:

—Camatakenutit tama chihuix huantu lilakata-
lacanit.

—Quimpuchinacan, max ahuayu aya quinca-
lama porque aya tatimaya lata tinilh —huanilh
Marta.

40 Pero Jesus hudnilh:

—¢Lacu pi niaj pastaca pi cuanin, para xli-
cana quilipahuana, pus pimpat ucxilha xlimakatli-
hueke Dios?

41 Huata niaj ticu maaklhuhuilh, y matakenu-
calh ama chihuix. Jesus lacalh nac akapun y chiné
kalhtahuakanilh Dios:

—Papa Dios, cpaxcatcatziniydn pi huix
kaxpatnita quintachuhuin. 42 Aquit ccatziy
pi ankalhind quinkaxpatniya y tlahuaya

huantu climaksquindn, pero hua xpalacata
clikalhtahuakaniman laqui umakolh cristianos
huanti uu tayanalh natakaxmata y natacanajlay
pi xlicana huix quimacatanita.

43 Acxni chund huankolh eé tachuhuin, palha
chiné quilhanilh ama nin:

—iLazaro, cataxtuchita antani tanupat!

44 Amd nin taxtuchi, chunatiyalata timacnucalh
lihuana litamaksnattamanit lacpitzu lhakat lata
nac xmacanin hasta nac xtantin, chu nac xlacan
na xtalakatlapanit. Jesus chiné cahudanilh:

—Lalihudn caxcuttit laqui tlan natlahuan.

Lilacchuhuinancdn ldcu natlahuacan laqui na-
maknican Jesus
(Mateo 26.1-5; Marcos 14.1-2; Lucas 22.1-2)

45 Amakolh judios huanti xtaanit talakapa-
xialhndn Maria lhuhua huanti tacanajlanilh
acxni xlacan taucxilhli la malacastacuanilh
Lazaro nac calinin. 46 Pero makapitzin huanti
taucxilhli huantu xlanit lalihuan talakalh fariseos
y tahudnilh lata tucua xtlahuanit Jesus. 47 Xlihuak
fariseos chu xanapuxcun cura talamastokli y
tzaculh talichuhuinan tdcu natatlahuay Jesus y
tzuculh tahuan:

—¢Tacu natlahuayahu? Porque tama chixcu
luu lhuhua laclanca tascyjut tlahuama. 48 Para
aquininniticunahuandhuy chunatiyd namakxte-
kdhu calatamakelh atzinu luu lhuhua cristianos
natalipahudn, y amakolh  mapeksinanin
romanos natamin laqui naquincalakponkaniyan
lanca quimpusiculancan y namasputunancan
nac  quimpulatamancdn  porque  xlacan
natalacpuhudn pi caj catalalacatahuacamanahu.

49 Ama cata hud xmapeksinan Caifds porque
hua xapuxcu cura xuanit. Huata xla chiné cahua-
nilh:

—Huixinin nitdcu catziyatit, 50 y nipara tzinu
akataksatit pi xalihuaca tlan canilh eé caj chatum
chixcu y ni xliputum cristianos xala eé cachiquin
catanikolh.

51 Pero Caifds ni hud sacstu xtalacapastacni
masqui chuna chuhuinalh, porque cumu hua
Xapuxcu cura xuanit ama cata, huata hua xta-
lacapastacni Dios chuhuinalh xlacata pi Jesus
xamacalh maknican laqui chuna nacalakmaxtuy
judios huanti antd xtalamdnalh. 52 Y nachuna
litim catziydhu pi ni caj xpalacata eé xcachi-
quincan judios xXdmaj niy, huata na hua xpa-
lacatacan xlihuak xcamandn Dios huanti luu
xaaktzankdn talamdnalh laqui lacxtum nacalak-
maxtuy. 33 Hasta acxnitiydA ama quilhtamacu
amakolh xanapuxcun judios luu lacxtum talica-
tzilh y tzuculh talacputzay lacu natatlahuay laqui
natamakniy Jesus.

54 Huata xl4 tatampuxtulh nac xapulataman
Judea y alh lacatzu nac desierto nac aktum actzu
cachiquin huanican Efrain y anta xcatalamacha
xdiscipulos, y niaj luu xcatasiyuniy antani putum
tayanalh judios.

55Niaj makas aya xtalacatzuhuima xpaxcuajcan
judios huanican taakspuntzalin, y luu lhuhua
cristianos xtaamdanalh nac Jerusalén laqui nata-
makantaxtiy huantu xtalismaninit; y makapi-
tzin luu lacapala xtachamputun lihuan nia xlak-
chdn paxcua laqui nacapalhmakanican lata tucua
xcapasanit xala caquilhtamacu. 5657 Amakolh

fariseos chu xanapuxcun cura xtalimapeksinanit,
pi para ticu xcatziy nicu hui Jesus camalaksiyulh
laqui xlacan tlan natachipay y natatamacnuy nac
pulachin. Lhuhua huanti xtalacaputzamanalh
Jesus acxni anta xtahuilanalh naclanca pusiculan
y chatunu chatunu xtalakalhasquin:

—¢Lacu huixinin lacpuhuandtit, namin cahué
Jesus nac paxcua, o ni catimilh?

12

Chatum puscat litutlahuapuxtuy perfume Jestis
(Mateo 26.6-13; Marcos 14.3-9)

1 Akchaxéan quilhtamacu xtzankay lata nalak-
chan paxcua nac Jerusalén, Jesus alh nac Beta-
nia antani xcachiquin Lazaro huanti xmalacas-
tacuaninit nac calinin. 2 Anta x1a tahuaydnca
nac xchic Lazaro, Marta xcamajunima xtahuajcan.
3 Caj xamaktum Maria limilh patum lanca lameta
xatlan perfume xla nardo xanat, luu taparaxla xu-
anit xtapalh ama perfume; x14 lilactlahuapuxtulh
Jesus y acalistan tzuculh lilacxacay xacchixit, y
lata xlicalanca chiqui tzaculh mucsin ama per-
fume. ¢ Ama xdiscipulo huatiya ti acalistdn maca-
madstalh huanti xuanican Judas Iscariote xka-
huasa Simon, x1a chiné cahuanilh xamakapitzin:

5 —;Lacu caj paxcat litlahuacalh eé perfume?
Huata mejor caj xtistacalh xtapalh xuanit max
cumu aktutu ciento denario tumin, y laqui hua
xticalimaktaydcalh huanti laklimaxkenin.

6 Pero ni xlacata para luu xlicana Judas xcalaka-
lhaman lacpobre hud chuna lichuhuinalh, pus hu-
ata hud chunad lichuhuinalh porque x1a luu mari

xlakcatzan y xlakatiy tumin, y xahuachi cumu
hua xmacuentajlican bolsa huantu xpumaquican
tumin y antd xla tzek xmacututilhay. 7 Jesus chiné
huanilh:

—Nichund cahuani, porque xld aya
alisok caxtlahuama lata lacu xmamucsicalh
quimacni acxni aquit  xquimacnucalh.
8 Nachunalitim amakolh huanti luu lacpobre,
ankalhind catalapdatit nahuan y huixinin tlan
nacamaktayayatit acxni chund nalacpuhuanatit,
pero aquit niaj luu makas quilhtamacu
ccatalaman.

Lilacchuhuinancan pi na namaknicdn Ldzaro

9 Luu lhuhua judios huanti aya xtachanitta
nac xapaxcua Jerusalén, anta tacatzichd pi Jesus
xchinit nac Betania, antd putum taalh laqui
nataucxilha, y na nataucxilha ama Lazaro huanti
x14 xmalacastacuaninit nac calinin. 10 Amakolh
Xanapuxcun cura lacxtum talicatzilh laqui na
natamakniy Lazaro, 11 porque caj hua xpalacata
masqui luu lhuhua judios niaj xtacanajlaniy
porque huata hua xtacanajlaniy Jesus pi xlicana
Dios xmacaminit.

Jesus tanuyacha nac xacachiquin Jerusalén
(Mateo 21.1-11; Marcos 11.1-11; Lucas
19.28-40)

12Lichali ama quilhtamacu luu lhuhua amakolh
cristianos huanti xtaminit nac xapaxcua taak-
spuntzalin, acxni tacatzilh pi Jesus xdmaj chan nac
Jerusalén, 13 tzuiculh tacay xapalhma madkot y hua
taalh talipaxtoka. Nac tiji xlacan chiné tzuculh
tamatasiy:

—iLuu clakachixcuhuiydhu Dios! jLuu lipa-
XUhu cmakamaklhtindhu umd Quimpuchinacan
huanti x1a macamima! jAnkalhina xatasiculanat-
ladhu cahud eé chixcu huanti Quireycan nahuan uu
nac Israel!

14 Jesus xpumima tantum actzu burru huantu
csacuanit, chuna x1a limakantaxtilh huantu xta-
tzoknit xpalacata nac likalhtahuaka antani chiné
huan:

15 Ni capecudntit huixinin cristianos huanti hui-
latit nac Jerusalén;

huata mejor capaxuhudtit y caucxilhtit mireycan
huanti nacamapeksiyan,

xla pumima tantum burru.

16 Xtamakalhtahuakén Jesus nipara xtaakatak-
smanalh huantu luu xquitaxtuma, pero acxni
aya xlacastacuananit nac calinin acu luu taaka-
taksli porque acxnicu xlacan talacapastacli pi
chuna xtatzoktahuilanit huantu x1a xamaj okspu-
lay Jesus, y luu xlicana chund xquitaxtuninit.

17 Amakolh cristianos huanti xtaquilanit nac
Betania y na anta xtatayanalh Jesus acxni xla
xmalacastacuaninit nac calinin Lazaro Xxtasax-
tunit nac xtahuaxni antani xmacnucanit, xlacan
canihud xtalichuhuinanit nac Jerusalén huantu
xtaquiucxilhnit. 18 Pus hud xpalacata luu lhuhua
cristianos taalh talipaxtoka porque aya xcalita-
chuhuinancanit huantu xla xtlahuanit lanca xta-
scyjut y xtalakachixcuhuiputun. 19 Pero amakolh
fariseos xlacan ni talakatilh y chiné tzuculh tala-
huaniy:

—Luu caj caucxilhtit la aquinin niaj tu catilitax-
tuhu, porque lata xlilhuhua cristianos talakan y
talipahuan tama chixcu.

Makapitzin griegos tatachuhuinamputtin Jesus

20 Luu lhuhua judios huanti xtaminitancha nac
aktum pulataman huanican Grecia na anta xta-
minit talakachixcuhuinan nac Jerusalén lihuan
xlama xapaxcua taakspuntzalin. 21 Xlacan talak-
talacatzuhuilh Felipe huanti xalac Betsaida y
chiné tahudnilh:

—~(Clakapasputunahu y ctachuhuinamputu-
ndhu mimakalhtahuakenacan Jesus.

22 Felipe litachuhuinalh Andrés y xchatiycan
taalh tahuaniy Jesus huantu xtalacasquin amakolh
lacchixcuhuin. 23Jesus chiné cahuanilh:

—Lanchu aya lakchanit quilhtamacu acxni
aquit Xatalacsacni Chixcu camaj masiyuy
quilimakatlihueke y nactaspitparay nac akapun
porque naquimaknican. 24 Pero xlicana
ccahuaniyan pi acxni nacniy xtachuna nalitaxtuy
cumu la okspulay aktum actzu cuxi huantu
chancan, acxni tamayacha nac catiyatni xlicana
pi naniy nac xnacu, pero xla acalistan naakpun
y luu lhuhua nahuan xtahudcat. Pero para ni
xtamachad nac catiyatni y ni xnilh nac xnacu,
necxnicu luu catimastalh lhuhua xtahudcat.
25 Ama chixcd huanti luu xlicana lakcatzan y
ni makatzankaputun xlatamat, huata xld amaj
makatzankay huantu lakcatzan; pero huanti ni
lakcatzan xlatamat para namakatzankay uu nac
caquilhtamacu, huata xla dmaj makamaklhtinan
ama xaxlicana latamat huantu necxni laksputa.

26 Para ticu luu xlicana quidiscipulo huamputun y
aktum catziy naquilipahudn, pus caquistalanilh;
porque huanti naquimacuaniy antd na huij
nahuan antanicu aquit nactahuilay, y ama
huanti naquimacuaniy nac xlatdmat Quintlat
luu napaxquiy.

Jesus lichuhuindn pi namaknicdn

27 ’Lanchu luu xlicana akatiyuj clama, hasta
ni ccatziy tdcu luu nacudn. ¢Tlan cahud para
xackalhtahuakanilh chiné Dios: “Papa Dios, xt-
lahua lanca litldn, xquilakmaxtu laqui ni xacpa-
tilh huantu lanchu dmaj quiokspulay”? Pero nilay
chuna nacuan porque luu caj hua quilimacaminit
uu nac caquilhtamacu.

28 Huata Jesus aktum tapaxuhudn chiné kalhta-
huakanilh Dios:

—Papa Dios, xlicana catlahua nac quilatamat
huantu huix luu matlantiya laqui chuna xlihuak
cristianos luu natacanajlay pi kalhiya lanca litli-

hueke. . . 7 V4 7 . e
Acxnitiya ama takaxmatli aktum tachuhuin

huantu minchda nac akapun y chiné hua:

—Aquit aya cmasiyunit nac milatdmat huantu
xlicana clakatiy natlahuacan, pero amaktum nac-
masiyuparay ama lanca quilimakatlihueke acxni
huixnamaknicanaylaqui chund naquililakachix-
cuhuican huantu naokspulayan.

29 Lhuhua cristianos huanti takdxmatli eé
tachuhuin tzaculh tahuan pi mat caj jililh, y
makapitzin xtahuan pi mat chatum xangel Dios
xtachuhuinanit. 30 Pero Jesus chiné cahudnilh:

—Huixinin calakmacatancantit ama tachuhuin
laqui nakaxpatatit, porque ni hua litakaxmatli

laqui aquit naquilimacuaniy sinoque huata
huixinin. 31 Porque lanchu aya lakchanit
quilhtamacu acxni xlihuak cristianos xala
eé caquilhtamacu namaxokonicadn xpalacata
xtalakalhincan, y ama akskahuini huanti luu
camapeksiy cristianos huanti xalaktzankan
talamanalh nac caquilhtamact chu luu aya
lakchanit hora acxni xla maktum tu namaklhtican
xlimapeksin. 32 Na aya lakchama quilhtamacu
acxni aquit naquixtokohuacacan talhman nac
cruz, pero caj hua xpalacata eé cruz luu lhuhua
cristianos naquintalipahuan.

33 Caj lata huantu xla xlichuhuinama anta
xuamputun lacu xamacalh maknican nac cruz.
34 Pero amakolh cristianos chiné takalhtilh:

—Para huix xlicana Cristo, ¢lacu huix lihuana
pi pimpat niya? Porque aquinin ccatziyadhu
pi nac xtachuhuin Dios huantu tatzoktahuilanit
nac likalhtahuaka antd huan xlacata pi ama
Cristo huanti namin quincalakmaxtuyan anka-
lhind dmaj latamay. Pero chinchu huana pi huix
Xatalacsacni Chixcu pimpaca maknicana, osuchi
¢ticuya chixcu ama huanti huix lichuhuinampat?

35Jesus chiné cakalhtilh:

—Aquit nacticalimalacahuaniyancu eé quin-
taxkaket pero niaj luu makas quilhtamacu, pus
hua xpalacata ccalihuaniyan lihuan hui taxkdaket
luu calipahuaéntit y lanchu lihuana catlahuantit,
laqui niticu nalacpuhuanatit acxni namin hora
la nacapucsudn, xlihuak cristianos huanti tatla-
huéan acxni capucsua xlacan nilay tamaclay tiji.
36 Lihudn lanchu kalhiyatit taxkaket, luu xlicana

calipahuantit laqui huixinin na tlan nacamaksko-
niyatit xamakapitzin mintacristianoscan.

Acxni chuna cahuanikolh Jesus caakxtekya-
hualh y catatzéknilh.

Xamakan quilhtamacu aya xlichuhuinanit pro-
feta Isatas huanti ni catitalipahualh Jestis
37 Masqui luu Ihuhua laclanca licacnit tascujut
huantu xcalimalacahuaninit Jesus huantu xla tlan
xcatlahuay, amakolh xanapuxcun judios ni luu
xtacanajlaniy. 3% Pus juerza xlikantaxtut xu-
anit huantu tilichuhuinalh profeta Isaias xpala-
catacan huanti chuna takalhiy xkasatcan, porque
xla chiné titzéknulh:
Quimpuchinacan, ¢ticu chu luu canajlay huantu
aquinin clichuhuinandahu?
Lhuhua laclanca tascujut huantu huix calimalaca-
huaninita, pero ni tacanajlaniyan.
39 Lhuhua amakolh cristianos huanti nilay xtali-
pahudn Jesus xtachund cumu la xlichuhuinanit
profeta Isaias nac likalhtahuaka acxni x1a chiné
tatzoknumpa:
40Dios call(_iméxtulh cumu la a catalatamacha laka-
xoko,
porque luu snun talanit nac xnacujcan.
Masqui luu takalhiy xlakastapucdn lampara ni
talilacahuanan,
porque anta nac xnacujcan nitucu taliakataksa,
hasta ni taldkmilh ama huanti tlan xcamalacat-
lantilh.
41 Chunad x4 titzoknulh profeta Isafas masqui luu
makdan quilhtamacu tilichuhuinalh, pero xla aya
xucxilhlacachima laclanca tascujut huantu xamaj
tlahuay Jesus.

42 Pero ni luu huak tamakantaxtilh eé tachu-
huin, porque makapitzin lactalipahu judios taca-
najlanilh Jesus, pero ni luu maktum xtahudan para
xtalipahudn porque xtapecuaniy fariseos chica
nacatamacxtucan nac xpusiculancan. 43 Porque
umakolh lacchixcuhuin atzinu xtalakatiy luu lac-
talipahu lacchixcuhuin cacalimaxtucalh nac xla-
catincan cristianos pero ni luu xtalacputzay lacu
Dios nacalimaxtuy luu lactalipahu nac xlacatin.

Huanti ni canajlay xtachuhuin Jesus sacstu dmaj
laktzankay

44 Maktum quilhtamacu Jesus luu palha chiné
cahuanilh cristianos:

—Acxni chatum cristiano quilipahuéan ni caj
xman hud aquit quilipahuama, huata quitaxtuy
pi na lacxtum lipahudma Quintlat huanti quima-
caminit. 45 Nachunalitim ama cristiano huanti
aquit quiucxilha pus na chunatiya ucxilhma lacu
Quintlat huanti quimacaminit. 46 Aquit tax-
kaket cminit uu nac caquilhtamacu laqui nacca-
malacahuaniy cristianos y laqui huanti naquili-
pahuan niaj nac xalakacapucsua catitamakxtekli
nac caquilhtamacd. 47 Ama cristiano huanti
nakaxmata quintachuhuin pero ni natlahuay
huantu anta climapeksiy, pus ni aquit cactimalak-
tzankelh porque aquit nitu caj cminit malaktzan-
kenan nac caquilhtamacu, huata mejor caj cminit
lakmaxtunun. 48 Pero ama chixcu huanti nitu qui-
liucxilha y caj lakmakan huantu kaxmata quinta-
chuhuin, pus xl4 aya hui huantu nalimalacapucan
porque huata hua quintapéksit huantu kaxmatnit
amaj malaktzankey acxni nalakchan ama ahuata

quilhtamacu lata naputzananican xcuenta. 49 Xli-
huak huantu ccahuaninitdn huak hua Quintlat
chund quilimapeksinit naccahuaniydn, poreso
nitu cchuhuinama huantu caj quecstu quintalaca-
pastacni. 50 Aquit ccatziy pi xlihuak xlimapeksin
Quintlat luu xlicana mastay tlan talacapastacni
laqui tlan nakalhiyatit amd latdmat huantu necxni
laksputa, pus hud xlacata ama tachuhuin huantu
aquit cuan hua quimacatzininit Quintlat pi chuna
nacuan.

13

Jests catuchekey xtamakalhtahuakén

1 Ahuata amd quilhtamacu xmakotaninama
porque aya xlakchan xapaxcua taakspuntzalin,
Jesus stalanca xcatziy pi aya xlakchanit hora lata
lacu natapaquiy nac caquilhtamacu laqui nala-
kamparay Xtlat. Xla luu xlicana xcapaxquinit
huanti xcalacsacnit nac caquilhtamacu, y na luu
ankalhina capaxquilh y camaktayalh hasta acxni
nilh. 24 Pero huata xkahuasa Simoén Iscariote
xuanican Judas, xla aya xmalacpuhuaninit akska-
huini laqui namacamastay Jesds nac xXmacan
huanti xtasitzinily. Jesus stalanca xcatziy pi xli-
huak xlitlihueke chu xlimapeksin huantu x1a xka-
lhiy huak hua xmaxquinit Dios porque anta nac
Xpaxtun xminitanchd y chu antiya nalakamparay
antani huilachd nac akapun. Pero luu atzinu
xcamasiyuniputun pi luu xcapaxquiy, ahuatiya
ama catzisni acxni xlacan xtahuayamanalh Jesus
hudkaj tdyalh, mactactalh mactum clhdkat huantu
xmactahuacay y tampulaktdhui mactum toalla.

5> Acalistdn mdjulh chuchut nac pektum actzu ban-
deja y tzuculh catuchekey xtamakalhtahuakén
y xcalituxacatilhay amad toalla huantu xtampu-
lakui.

6 Acxni xdmaj tuchekey Pedro x14 nilacasquilh y
chiné huanilh:

—Quimpuchinacdn, ¢lacu chu la eé quitaxtuy,
huix quimakalhtahuakenacan y huata quilalac-
chekemanahu?

7Jesus chiné kalhtilh:

—Lanchu huix ni akataksa huantu ctlahuama,
pero acalistdn namin quilhtamacu acxni huix luu
naakataksa.

8 Pedro huanipa:

—Pus aquit lacatancs ni clacasquin naquintu-
chekeya porque ni quimininiy huata huix naqui-
liscuja.

Jesus huanipa:

—Para nilacasquina nactuchekeyan, huix nilay
catilitaxtu quintamakalhtahuakén huanti luu xli-
cana quilipahuan.

9 —io0h, pues para chund naquitaxtuy, huata ni
caj xman caquintucheke, mejor na cacheke qui-
macnin chu quiakxaka! —huanilh Pedro.

10 Huata x14 chiné kalhtipa:

—Huanti acu paxkonit, ni xajuerza tuncan
napaxparay, huata caj xman talacasquin pi natu-
chakan, porque lata xlilanca nac xmacni luu mac-
scarancu; huixinin huak macuanlapdtit masquini
luu mimputumcan.

11 Jesus luu stalanca xcatziy ticu Xamaj
macamastay pus hua chuna calihuanilh: “Huak
macuan lapatit masqui ni mimputumcan.”

12 Acxni catuchekekolh xdiscipulos Jesus macta-
huacapa ama lhakat huantu xmactahuacay, tahui-
lapa nac mesa y chiné cahuanilh:

—¢Pi akataksatit tucu luu xpalacata ccalituche-
kenitdn? 13 Huixinin huandtit pi aquit mimakalh-
tahuakenacdn y mimpuchinacan. Luu xlicana
huantu huixinin huanatit porque aquit mimpu-
chinacdn. 14 Pues cumu aquit mimakalhtahua-
kenacan chu mimpuchinacan nipara tzinu lanca
quimaklhcatzican quecstu y hasta ccatucheke-
nitdn huixinin huanti caj quintamakalhtahuakén,
pus chu nachuna chu huixinin luu camininiyan
nalaliscujapitit chatum achatum cumu lampara
la a calatuchekepitit. 15 Pues chund aquit ccali-
masiyuninitan huantu ctldhualh laqui nachuna
huixinin natlahuayatit. 16 Xlicana lacatancs cca-
huaniydan, pi nipara chatum caj tasacua nalacpu-
huan pi atzinu x14 talipahu ni xachuna xpatron;
y nachuna litim ama lacscujni huanti malenima-
calh aktum luu xlacasquinca tachuhuin, ni nalac-
puhuan pi atzinu xla talipahu ni xachuna huanti
maleninama. 17 Para huixinin akataksatit huantu
aquit ctlahuanit y nalaktzaksayatit ama quilima-
peksin luu xlicana lipaxuahu lapatit nahudn.

18 °Ni miliputumcéan calakchanan eé huantu
aquit ccalitachuhuinaman, porque aquit stalanca
ccatziy xaticu luu clacsacnit porque clakapasa
huantu hui nac minacujcan chatum chatum, pero
juerza amaj kantaxtuy nac quilatamat huantu
tatzoktahuilanit nac likalhtahuaka antani chiné
huan: “Amda huanti lacxtum xquintahuayama
dmaj quimacamastay.” 19 Alisok ccalitachuhui-
naman huantu dmaj quiokspulay laqui acxni huak



San Juan 13:20 Ixxxiv San Juan 13:26

nakantaxtukoy pues huixinin nacatziyatit pi quin-
tachuhuin huak taluléktat huantu ccahuaninitan
caj quimpalacata. 20 Chu luu ccahuaniyan pi
huanti ya tapaxuhudn namakamaklhtinan ama
huanti aquit nacmacan laquinalichuhuinan quin-
tachuhuin, pus tama cristiano xtachund qui-
taxtuy cumu ladmpara aquit quimakamaklhti-
nama, y ama huanti aquit quimakamaklhtindn na
luu chunatiya quitaxtuy cumu lampara Quintlat
makamaklhtinama huanti quimacaminit.

Jesus lichuhuindn pi Judas namacamastay
(Mateo 26.20-25; Marcos 14.17-21; Lucas
22.21-23)

21 Acxni chund huankolh, Jesus luu xlicana
lipuhua nac xnacu caj xpalacata huantu xkantax-
tuma, huata x1a luu lacatancs camalacaputuncu-
huinilh xtamakalhtahuakén y chiné cahuanilh:

—Xlicana luu clipuhuan caj xpalacata huantu
ccahuaniman pilata miliputumcan nataxtuyacha
chatum huanti naquimacamastay.

22 Huata amakolh xtamakalhtahuakén cacs
talacahuankolh porque xlacan ni xtacatziy xaticu
luu xuanima. 23Y amd xtamakalhtahuakén Jesus
huantu luu xpaxquiy luu lacxtum xpaxtuhui
xtahuayama, 24 huata Simoén Pedro tzek tzuculh
limacahuan xmacan laqui nakalhasquin xaticu
Iuu xuanima. 25Y ama xtamakalhtahuakén tzinu
sij lakalh antani xui y chiné kalhasquilh:

—Quimpuchinacan, ¢xaticu huix luu lichuhui-
nampat?

26Jesus chiné kalhtilh:

—Para catziputuna pus caucxilhti, aquit camaj
lilupa tahuda actzu caxtildnchahu y huanti aquit
nacmaxquiy pus hua ama huanti clichuhuinama.

Xla chund tldhualh lilupli tahud actzu caxtilan-
chahu y hud maxquilh Judas Iscariote xkahuasa
Simon. 27 Acxni Judas maklhtinalh amad caxtilan-
chahu x14 hualh, y acxnicu akskahuini tanulh nac
Xnacu, y Jesus chiné huanilh:

—Huantu huix pimpat makantaxtiya lalihuan
catlahua.

28 Pero xlihuak xamakapitzin apdstoles huanti
xtamakuayamanalh nac mesa niticu akataksli
lacu chund lihudnilh. 29 Cumu tesorero xlimaxtu-
canit Judas, hua xcamaxquiy tumin, makapitzin
talacpuhua pi max hud xuaniputun xlacata cata-
mdahualh para ticu huantu namaclacasquincan
nac paxcua osuchi para tucu nacataican laklimax-
kenin.

30 Acxni Judas maklhtinankolh caxtilanchahu
xla lalihudn taxtulh, cumu aya catzisatd xuanit
niticu catzilh xanicu luu alh.

Xasasti limapeksin

31 Acxni taxtukolh Judas, Jesus chiné cahudnilh
xamakapitzin xtamakalhtahuakén:

—Lanchu aya lakchanit quilhtamacu acxni xli-
huak cristianos nataucxilha amd lanca quili-
makatlihueke huantu aquit Xatalacsacni Chixcu
ckalhiy, Dios na amaj masiyuy ama lanca xli-
makatlihueke antd nac quilatamat. 32 Pus cumu
aquit cmasiyuma xlimakatlihueke Dios, xla na
dmaj masiyuy huantu aquit ckalhiy quilimakatli-
hueke acxni nacpatindn, y luu niaj para makas la

xl4 dmaj masiyuy. 33 Koxutanin huixinin quinca-
manan, chu luu niaj makas ccatalaman. Huixinin
naquilaputzayahu pero niaj naquintilaucxilhui;
nachuna chu ccahuaniydn cumu la ccahuanit
Xanapuxcun judios, huixinin nilay catipitit anta-
nicu aquit cama. 3¢Y cumu chu nacdn nac akapun,
huixinin stalanca catziyatit la aquit ccapaxqui-
nitan, pus hua eé ccalimaxquiyan xasasti quilima-
peksin xlacata pi calapaxquitit chatum achatum
xlihuak minacujcan chunda cumu la aquit ccapax-
quinitan. 35 Para huixinin nalapaxquiyatit chuna
cumu la ccahuaninitan, xliputum cristianos nata-
catziy pi xlicana huixinin quintamakalhtahuakén
huanti quintastalanimanalh y quintalipahuan.

Jesus lichuhuindn xlacata Pedro nahuan pi ni
lakapasa

(Mateo 26.31-35; Marcos 14.27-31; Lucas
22.31-34)

36 —Quimpuchinacdan, ¢nicu luu chipimpat? —
kalhasquilh Pedro.

—Antanicu aquit cama huix nilay caquintista-
lani lanchu —Xkalhtilh Jesus.

37 —Quimpuchinacéan, ¢tucu chu xpalacata
lanchu nilay clistalaniydn? Xlicana aquit aktum
ccatziy masqui xacmacamastalh quilatdmat caj
mimpalacata —huampa Pedro.

38Y Jesus chiné hudnilh:

—Pedro, ¢luu xlicana aktum catziya masqui
xmacamasta milatdmat caj quimpalacata?
Pus chu luu xlicana cuaniyan pi huatiya
eé tzisni acxni nia tasay nahuadn puyu huix

maktutu nahuana pi ni quilakapasa acxni
nakalhasquincana.

14

Jesus litaxtuy cumu la tiji huantu lacchancdnnac
xpaxtun Dios

1°Ni luu akatiyuj calatapatit y nipara calipu-
hualh minacujcan, calipahudantit Dios y nachuna
caquilalipahudhu aquit. 2 Aquit lacatancs cca-
huaniyan pi nac xchic Quintlat luu lhuhua huila-
kolh putdahuilh antanicu tlan tahuilacan; para nitu
cahua aquit lacatancs xacticahuanin. Pero luu
lacatancs porque aquit nitu ccaakskahuiman, pus
chu aquit cama laqui naccacaxtlahuaniyan ak-
tum putdhuilh antani natahuilayatit. 3Y acxniaya
naccaxtlahuakoy aquit nacmimparay amaktum
laqui chu naccalendn, pus antanicu aquit nacta-
huilay huixinin na antd natahuilayatit. 4 Huixinin
aya catziyatit antanicu aquit cdmaj chan, xahuachi
aya lakapasatit xatiji huantu lacchancan.

>Huata Tomads chiné huanilh:

—Quimpuchinacan, aquinin ni ccatziydhu nicu
huix pimpat chipina, ¢ldcu chu naclicatziydhu
xatiji huantu lacchancan?

6Jesus chiné kalhtilh:

—Aquit ama tiji, aquit taluloktat, y na aquit
cmastay latamat. Para ticu aquit quilipahudan pus
huata xla tlan nalakchdn antani huilachd Quin-
tlat. 7 Acxni nia xquilalakapasahu na ni luu xla-
kapasatit Quintlat, pero cumu huixinin quilalaka-
pasahu aquit clacpuhuan piluu lacatancs lakapa-
satit chu porque ankalhina ucxilhpatit.

8 —Quimpuchinacdn, pus canacaj Mintlat Dios
caquilamalakapasnihu —huanilh Felipe.

Huanti lakapasa Jesus na lakapasa Dios ldcu xla
9Tesus kalhtilh:

—Felipe, makasa quilhtamacu lata ccatalaman.
¢Tu luu ni naj quilakapasa? Huanti aquit quiucx-
ilha pus na huatiya ucxilhma lacu Quintlat, ¢tdcu
chinchu xlacata quilihuaniya caccamalakapasnin
Quintlat? 10 ;L4cu pi ni luu canajlaya xlacata pi
aquit lacxtum ctalama Quintlat, y nachuna xla
anta lama nac quilatdmat? Lata tucu aquit ccali-
mapeksiyan ni caj quecstu quintapuhudn masqui
chund cuan, pus huata hua xla lama nac quila-
tdmat y quimaclacasquima laqui nactlahuay xta-
scujut. 11 Pus cana caj cacanajlatit pi aquit lacxtum
ctdlama Quintlat y xla na anta lama nac quila-
tdmat, xahuachi para luu nilay caj quintachuhuin
licanajlayatit, pus siquiera hua calicanajlatit ama
laclanca tascujut huantu aquit ccatlahuanit nac
milacatincdn. 12 Xlicana ccahuaniydn pi huanti
naquilipahuan amd chixcu xla na nacatlahuay
laclanca tascujut huantu aquit ctlahuay, y hasta
atzinu xl1a tlak laclanca licacnit tascujut nacatla-
huay porque aquit cama antani huilacha Quintlat.
13 Lata tucu huixinin nasquiniyatit Quintlat nac
quintacuhuini aquit naccamakchuhuinanachan
laqui chuna nalitasiyuy xlimakatlihueke Dios caj
quimpalacata. 14 Aquit luu ccalimakatzankeyan
xlacata casquinitit Dios huantu huixinin mac-
lacasquimpatit y latacha ticu nasquiniyatit nac
quintacuhuini aquit naccamaxquiyan.

Jesus malacnuy pi namacamin Espiritu Santo

15 ’Para huixinin xlicana quilapaxquiydhu
camakantaxtitit nac milatamatcan huantu
lanchu ccalimapeksinitan. 16 Acxni aquit
naclakchan Quintlat nacuaniy laqui xla naca-
macaminiyan chatum huanti nacamaktayayan
y nacamaxquiyan licamama y xla ankalhina
nacatalatamayan. 17 Pus hua ama Espiritu Santo
huanti nacamaakataksnikoydn xtalacapastacni
Dios. Amakolh cristianos huanti ni talakapasa
Dios y huanti ni takalhiy xtapuhudn, xlacdn
nilay tamaklhtinan nac xlatamatcan porque ni
talakapasa y nia taucxilha laclanca xtascujut.
Huixinin aya lakapasatit porque lanchu xla aya
catalaman, pero namin quilhtamacu acxni luu
natamakxteka nac minacujcadn canecxni cahua
quilhtamacu.

18 "Aquit necxni luu cacticaakxtekmakan
nac caquilhtamacu, huata nacmimparay laqui
ankalhin naccatalatamayan. 19 Niaj makas
quilhtamacu amakolh cristianos huanti uu xala
caquilhtamact niaj caquintitatcxilhli porque
cadmaj niy, pero huixinin naquilaucxilhparaydhu
porque nackalhiparay latamat; y cumu
aquit cldmaj nahuan xastacnd huixinin na
nakalhiparaydtit latdmat acxni naniyatit.
20 Acxnitiya chu amd quilhtamacu nacatziyatit
pi aquit lacxtum ctalama Quintlat, y huixinin
nachuna lacxtum quilatalamandahu y aquit
ccatalamdn huixinin. 21 Amda cristiano huanti
xlicana quimpaxquiy xla laktzaksay nac xlatdmat
huantu aquit climapeksinan, y huanti aquit
quimpaxquiy, Quintlat na luu napaxquiy y
nachund aquit, xahuachi aquit nacmacatziniy

xnacu pi luu xlicana ctalama nac xlatdmat.

22Y chatumlitum xtamakalhtahuakén huanti na
xuanican Judas pero ni hua Iscariote, xla chiné
huéanilh:

—Quimpuchinacan, tdcu xpalacata lihuana pi
aquinin luu naquﬂamaswumyahu pi quilatala-
manahu? ¢Lacu pi ni huata hud caticatasiyuni
xlihuak cristianos?

23Jesus kalhtilh:

—Aquit camaj catasiyuniy xlihuak amakolh
cristianos huanti quintapaxquiy, y huanti
xlicana luu quintapaxquiy xlacan natalaktzaksay
natatlahuay huantu aquit ccalimapeksiy,
Quintlat na luu nacapaxquiy, pus aquit chu
Quintlat lacxtum nacmindhu catalatamayahu
nac xlatamatcan. 24 Amakolh cristianos huanti
ni quintapaxquiy pus xlacdn ni catitatldhualh
huantu aquit ccalimapeksiy, porque uma
tachuhuin huantu huixinin lanchu kaxpatpatit
ni caj quecstu quila, pus huata hua xtachuhuin
Quintlat huanti quimacaminit.

25Xlimakuacu pi cticatalamdan hua chund cca-
lihuanimdn eé tachuhuin. 26 Y ama quilhta-
macu acxni aquit aya canit nahuan, Quintlat
namacamin Espiritu Santo laqui xla nacamakta-
yayan y nacamaxquiyan licamama; pero ni caj
xmanhud, porque xla na luu lihuana nacamalaca-
pastacayan xlihuak quintapéksit huantu ccamax-
quinitdn uu nac caquilhtamacu, xahuachilhuhua
huantu nacamakataksniydn huantu huixinin ni
akataksatit lanchu.

27°Aquit aya cama pero luu aktum tapaxuhudn
ccatamakxtekdn quintachuhuin porque xlicana

hua mastay tacdcsuat; uma lanca tapaxuhuan
xahua tacacsuat huantu aquit ccamaxquiyan ni
xtachund cumu la tu tamastay cristianos huanti
uu xala caquilhtamacu, pus hud xpalacata hui-
Xinin ni capecudntit y ni calipuhudntit. 28 Hui-
xinin aya kaxpatnitatit huantu ccahuanin pi aquit
camaja camakxtekdn pero na catziyatit pi nac-
mimparay laqui acxtum naccatalatamaydan; para
luu xlicdna xquilapaxquihu aya xtilipaxuhuatit
pi cama antani huilacha Quintlat porque chuna
xtapaxuhudn y xla atzinu lanca xlacatzucut ni
xachund aquit. 29 Alisok aquit ccahuanimdn
huantu naquiokspulay laqui acxni chund nakan-
taxtuy latiya naquilalipahuandhu.

30 "Hua chund ccalihuanimdn porque niaj
lay makas cacticatachuhuinan cumu aya
talacatzuhuima quilhtamacu acxni akskahuini
huanti uu luu mapeksinan nac caquilhtamacu
xcatzit damaj quilikamanan, masqui chuna
chu, xl4 nitu kalhiy litlihueke laqui tlan
naquimakatlajay huantu aquit quilacata.
31 Pero juerza chund nakantaxtuy huantu
quilimacamincanit laqui xlihuak cristianos
huanti uu xala caquilhtamacd natacatziy
pi xlicana aquit cpaxquiy Quintlat y huak
ckalhakaxmatma huantu xla quintilimapéksilh.

Acalistan Jesus calimapéksilh xtamakalhta-
huakén:

—Lalihudn catayatit y cahua.

15

Jesus litaxtuy cumu la pukalhtum tachandn xla
uva

1 Acalistan Jesus tzucupaj camakalhchuhuiniy y
chiné cahuanilh:

—Aquit clitaxtuy cumu la pukalhtum xaquihui
uvas, y chinchu Quintlat litaxtuy cumu la ama
huanti chanit y maktakalha amd tachanan. 2Y
xlihuak huanti takaxmatnit quintachuhuin ccali-
maxtuy cumu la quimakxpinin. Quintlat cactiy
quimakxpin huantu ni tahuacay xtahudcat, pero
ama huantu tahuacay xtahudcat luu paxuhuay
cacuchiy y makaniy xlihuak huantu malanka-
putin laqui atzind luu lhuhua natahuacay xta-
hudcat. 3 Huixinin xtachuna litaxtuyatit cumu la
quimakxpin huantu tahuacay xtahudcat, y hua
calicuchicanitatit quintachuhuin huantu aya kax-
patnitatit. 4 Cumu la huixinin catziyatit pi kan-
tum xmakxpin akatum tachanan nilay tahuacay
xtahudcat para ni anta quilhtaya nac xachalanca
xaquihui, pus nachunda chu huixinin nilay cati-
kalhitit mintahuacatcan para ni ankalhina qui-
lalipahuandhu, pus hua xpalacata ccalihuaniyan
ankalhinad lacxtum caquilatalatamahu cumu la
aquit ankalhind ccatalaman.

5 ’Aquit amd pukalhtum xaquihui uva y hui-
xinin quimakxpinin huanti luu lacxtum quinta-
lama aquit. Huanti luu xlicana quilipahuéan y lac-
xtum quintalama aquit na anta lacxtum ctalamay
luu lhuhua natahuacay xtahudcat, porque para ni
aquit naquilalipahuandhu huixinin nilay tucu tla-
huayatit mecstucan. ¢ Huanti naquilakmakdn y ni
naquilipahuan xlacata lacxtum naquintalatamay,
chuna xla dmaj quitaxtuniy cumu la tlahuacan
kantum xmakxpin tachanan acxni niaj tahuacay

xtahudcat y scaca, xla makxpicacdn y mapucan
nac lhcuyat laqui nalhcuy.

7’Para huixinin luu akstitum naquilalipahua-
ndhu y ni napatzankayatit ama quintapéksit
huantu aya ccalimakalhchuhuininitan, pus acxni
chu huixinin para ticunasquiniyatit Dios x1a huak
nacamaxquiyan. 8 Ama chixcu huanti luu xlicana
litaxtuputin cumu la quintamakalhtahuakén
y ankalhind naquistalaniy, xla luu lhuhua
nakalhiy xtahudcat y Quintlat luu lipaxuhuay
caj quilacata. 9 Aquit luu xlicana ccapaxquiyan
nachuna cumu la Quintlat quim- paxquiy, pus
huixinin na ankalhind calapaxquipitit chuna
cumu la aquit ccamasiyuninitan quintapaxquit.
10 Para huixinin namakantaxtiyatit quintapéksit
nac milatamatcdn pus chund huixinin
nalimasiyuydtit pi xlicana quilapaxquiyahu,
nachuna acxni aquit ckalhakaxmata xtapéksit
Quintlat chuna aquit climasiyuy pi xlicana
cpaxquiy.

11’Hud chund aquit ccalihuanimdn laqui naca-
macamajniydn minacujcan y lacxtum naquila-
tapaxuhuayahu y luu lanca tapaxuhuan naka-
lhiyatit. 12 Hua umd quintapéksit huantu aquit
clacasquin namakantaxtiyatit nac milatamatcan,
xlacata pi calapaxquipitit chatum achatum chuna
cumu la huixinin catziyatit pi aquit ccapaxqui-
nitdn. 13 Para chatum chixcu kalhiy xamigo
y masiyuniputun pi luu xlicana paxquiy xla
hasta namacamastay xlatamat laqui tlan nalak-
maxtuy, 14 pus chund aquit ccalimaxtuyan cumu
la quiamigos huanti luu ccapaxquiy para hui-

xinin namakantaxtiyatit quilimapeksin. 15 Chu
aquit niaj necxni cacticalimaxtun cumu la quin-
tasacudn porque chatum tasacua ni catziy tucu
anu amaj tlahuay xpatron porque ni huaniy hu-
ata xla caj mapeksican huantu natlahuay. Huata
mejor huixinin ccalimaxtuyan cumu la quiami-
gos porque aquit huak ccahuaninitdn huantu
Quintlat quintilimapéksilh. 16 Huixinin ni man
quilalacsacnitahu aquit, huata aquit ccalacsac-
nitan laqui luu lhuhua nakalhiyatit mintahua-
catcan huantu ankalhina nalilatapayatit nac mila-
tamatcan, y laqui chuna acxni huixinin para tucu
nasquiniyatit nac quintacuhuini huantu macla-
casquimpatit, Quintlat x1a huak nacamaxquiydn.
17Pushud eé quilimapeksin huantu aquit ccamax-
quiyan xlacata pi ankalhina calapaxquitit calala-
kalhamantit.

Cristianos xala caquilhtamacu tasitzimakan
Jesus xahua xdiscipulos

18 "Para lhuhua cristianos huanti uu xala
caquilhtamacu xlicana luu nacasitzimakanan
pus huixinin na calacapastactit pi aquit pulh
quintalakmakanit y quintasitzinilh. 19 Hua chuna
nacalitlahuacanatit porque huixinin ni anta uu
tapeksiyatit nac caquilhtamacd porque aquit
aya ccalacsacxtunitdn nac xlakstipancan; pero
para huixinin nachuna xlicatzitit y nachuna
xcamacastalatit  xtlahuatit huantu xlacan
tatlahuay huanti uud xala caquilhtamacu, xlihuak
cristianos xcapaxquin cumu na catatapeksiyatit.
20 Caj luu lihuana calacapastactit ama tachuhuin
huantu aquit ccahuaninitan xlacata pi: “Nipara

chatum caj tasacua nalacpuhudn pi atzinu xla
talipahu ni xachuna xpatrén.” Eé huamputun pi
para aquit Mimpuchinacdn luu quisitzinican
y hasta quimputzastalacanit, pus nachuna
chu huixinin huanti quilalipahuanahu juerza
nacasitzinicanatit y nacaputzastalacanatit. Pero
nachuna litim cumu luu lhuhua -cristianos
takalhakaxmatnit quintachuhuin pus nachuna
luu lThuhua huanti nacakaxmatniydn mintachu-
huincan huantu huixinin nahuanatit. 21 Hua
xpalacata chund lixcajnit nacalitlahuacanatit
porque catzican pi quilalipahuandhu, xahuachi
amakolh cristianos xlacan ni talakapasa huanti
quimacaminit.

22’Para aquit ni xactimilh camakalhchuhuiniy
cristianos uu nac caquilhtamacu xlacata pi
lixcajnit huantu xlacan takalhiy xtapuhuancan
xlacan max ahuayu ni lenkoy cahud cuenta
porque ni tacatziy. Pero cumu aquit ccahuaninit
huantu nitlan tatlahuay, niaj lay ti nahuan pi ni
xcatziy acxni namaxokonican. 23 Amakolh cris-
tianos huanti aquit quintasitzimakan, nachuna
tasitzimakan Quintlat huanti quimacaminit.
24 Para aquit ni xacticalimalacahudnilh ama
laclanca licacnit tascyjut huantu nipara chatum
chixcu tlan catlahuay, max ahuayu nitu lenkoy
cahua xcuentajcdn porque ni quintalipahudn;
pero masqui aquit aya ccalimalacahuanilh
lhyhua laclanca licdcnit tascujut xlacan luu
lhuhua takalhiy xtalakalhincan porque chunacu
quintasitzimakan y na tasitzimakan Quintlat.
25 Xlacan nipara tzinu tacatziy para hud juerza
tamakantaxtimdnalh ama tachuhuin huantu

titalichuhuinalh profetas caj quimpalacata
y huantu tatzoktahuilanit nac likalhtahuaka
huantu xlacan takalhiy. Pus lacatum chiné huan:
“Xlacan quintasitzimakalh masqui ni xlilat para
chuna ni xquintitaucxilhputulh.”

26 ’Pero niaj makas quilhtamacu tzankay
acxni nacmacaminacha nac xpaxtun Quintlat
ama Espiritu Santo huanti nacamaktayayan y
nacamaxquiyan licamama. Hua xla nacamax-
quiydn xatancs talacapastacni, xahuachi xla
hua nalichuhuindn huantu aquit quimpalacata.
27 Huixinin na naquilalichuhuinandhu nac
xlacatincan xlihuak cristianos porque huixinin
ankalhina quilatalatapulinitdhu hasta lata aquit
ctimatzuquilh quintascujut.

16

1°Hué xpalacata chund aquit ccalihuaniman
laqui huixinin ni nalipuhuandtit acxni chuna
nacaakspulayan. 2 Pus huixinin nacatamacxtu-
canatit nac xpusiculancan judios, y hasta nachan
quilhtamacu acxni nacamaknicanatit caj quimpa-
lacata, xahuachi amda huanti nacamakniyan xl1a
hasta nalacpuhuan pi chuna tlahuanima aktum
litldn Dios. 3 Hud chund xlacadn nacalitlahuayan
porque ni talakapasa Quintlatican Dios y nipara
aquit quintalakapasa para cana aquit Xkahuasa.
4Pus hud chund ccalihuanimén laqui acxni nalak-
chan quilhtamacu acxni chund nakantaxtuy hui-
Xinin na nalacapastacatit pi aquit alisok aya cca-
macatzininitan lanchu.

Xtascujut Espiritu Santo huantu tlahuay nac
cquilatamatcan

’Xapulh aquit nitu ccahuanin porque lacxtum
xaccatalaman y aquit man xaccamaktakalhman.
> Pero lanchu juerza ccahuanimdn porque aya
lakchanit quilhtamacu acxni aquit camapa an-
tani huilachd Quintlat huanti quimacaminit laqui
na antd lacxtum nactahuilayachd. Pero nipara
chatum xquinkalhasquilh la huixinin nicu luu
cama, % porque nac minacujcan luu xlicana lili-
puhuampatit caj xpalacata huantu aquit lanchu
ccahuanin. 7 Luu xlicana lacatancs ccahuaniyan
pi para aquit ni nacan nac akapun, necxnicu
caticalakmin amad Espiritu Santo huanti nacamak-
tayayan y nacamauxcaniyadn nac milatamatcan,
pus hud ccalihuaniyan pi luu xlacasquinca aquit
nacan laqui naccamacaminiyan huanti nacamak-
tayayan. 8 Acxni xld namin nac caquilhtamacu
y namatzuquiy xtascujut nac milatamatcan, x1a
luu lacatancs nacamakataksniy cristianos huanti
nichund talacpuhuan pi xlicana huak tamakla-
kalhinanit, y na nacamacatziniy lacu lacasquin
Dios akstitum natalatamay xcamandan, y nachuna
litim xl4 nacamacatziniy lata lacu Dios amaj
camaxokoniy xpalacata xcuentajcan xlihuak cris-
tianos. 9 Antd dmaj talitasiyuy ticu luu dmaj talak-
tzankay xpalacata xtalakalhin porque ni quin-
talipahuan aquit, 10 y nachuna litim xl& amaj
camasiyuniy cristianos lacu Dios tlan camaktayay
xlihuak huanti akstitum talatamaputun nac xla-
catin porque aquit antiyd clakama y huixinin
niaj caquintilaucxilhui. 11 X14 na nacamacatziniy

cristianos huanti akatiyuj talilay xpalacata xta-
lakalhincan pi niaj xlixokonutcan porque ama
akskahuini huanti mapeksinan uu nac caquilhta-
macu aya laclhcahuilicanit huak lata tu namaxo-
konican.

12°TLuu lhuhuacu hui huantu aquit ccalitachu-
huinamputundn, pero huixinin ni huak catiaka-
takskotit lanchu. 13 Huata lanchu ni naj cactica-
huanin, mejor xatlan cakalhitit hasta acxni namin
Espiritu Santo huanti kalhiy huak xatancs tala-
capastacni huantu huixinin catziputunatit. Xla
ni catichuhuinalh huantu caj sacstu xlacata, pus
huata xla hud nahuan huantu kaxmatnit nac
xpaxtun Quintlatican Dios, xahuachi xld nacama-
catziniydn makapitzin huantu nalay acalistan nac
caquilhtamacu. 14 Hua uma Espiritu Santo naca-
macatziniyan lacu aquit naquilacacninaniydhu
porque luu caj xmanhud huantu quintalacapas-
tacni nacamaakataksnikoyan. 15 Lata tu kalhiy
xlitlihueke chu xtalacapastacni Quintlat huak qui-
maxquinit, y luu lacxtum ckalhiydhu quintalaca-
pastacnican, pus hud xpalacata ccalihuaniyan pi
ama Espiritu Santo caj luu xman quintalacapas-
tacni aquit camaj maxquiy laqui huixinin naca-
maakataksnikoyan.

16°Niaj luu makas quilhtamacu aquit aya canitta
nahuan y huixinin niaj caquintilaucxilhui, pero
ni limakas litum quilhtamacu y amaktum naqui-
laucxilhparayahu.

Ama xtalipuhuancdn luu aktum tapaxuhuan
naquitaxtuy

17 Amakolh xdiscipulos ni taakataksli xtachu-
huin, y sacstucan tzuculh talakalhasquin:

—c¢Lacu la eé tu luu quincahuaniputunan?
Huan pi caj xamaktum niaj catiucxilhui, y ni
limakas chu mat naucxilhparayahu porque xla
mat naan antani huilachd Quintlatican Dios.
18 sTUcu luu huaniputin, huan pi caj puntzu
niaj catiucxilhui? Pus aquinin nipara tzinu
cakataksdhu huantu xla quincalitachuhuinaman.

19 Jests tuncan catzilh pi huintu xtakalhas-
quimputun porque xlacan ni xtaakataksmanalh
huantu xla xcalitachuhuinama, pus hua chiné
calihuanilh:

—Aquit aya ccahuanin pi niaj makas
quilhtamacu niaj caquintilaucxilhui, pero chu
ni limakas litim naquilaucxilhparayahu. ¢Lacu
pi hud umd huixinin catziputundtit lacu luu
naquitaxtuy? 20 Luu xlicana ccahuaniydn pi
huixinin luu natasayatit y nalipuhuanatit, pero
xamakapitzin huanti ni quintalipahuan xlacan
natalipaxuhuay huantu aquit amaj quiokspulay.
Pero masqui huixinin luu snun lipuhuampatit
nahudn, acxni chu naquilaucxilhparayahu,
ama mintalipuhuancan luu aktum tapaxuhuan
naquitaxtuy. 2! Chatum puscat luu xlicana
lipuhudn acxni amaj malakatuncuhuinan porque
xla stalanca catziy pi aya lakchanit quilhtamacu
lata natzucuy mapatiniy amda xtacatzanajuat;
pero chu acalistan acxni nalacachinkoy ama
actzu cskata amd puscat napatzankakoy ama
xtacatzanajuat huantu lan mapatinilh, caj
lata xtapaxuhudan porque xla aya hui actzu
xkahuasa nac caquilhtamacu. 22 Pus nachuna

chu huixinin lan nalipuhuanatit lanchu, pero
aquit naccatasiyuniparaydn amaktum, chu ama
minacujcan nakalhiy aktum tapaxuhudn, y ama
mintapaxuhuancan niticu lay caticamalactlahuin.

23’Acxni nalakchdn ama quilhtamacu, huixinin
niaj tu caquintilakalhasquihu cumu lanchu qui-
lakalhasquimandhu uu lihuan ccatalaman, pero
xlicana ccahuaniyan pi Quintlat huak nacamax-
quiyan lata tucu huixinin nasquiniyatit nac quin-
tacuhuini. 24 Hasta chd huixinin nitu a squiniyatit
Quintlat nac quintacuhuini, pus aquit ccahua-
niyan pi casquinitit huantu maclacasquimpatit,
xlicana pi namaklhtinanatit laqui chund huixinin
atzinu lan nalipaxuhuayatit pi quilalipahuanahu.

Jesus makatlajakonit huantu malaktzankenan
nac caquilhtamacu

25 "Aquit ni ccatziy para huixinin huak
akatakspatit huantu ccahuanimdn, porque
ni huak ccamalacaputuncuhuiniman,
huata caj catuhud ccatamalacastucnimédn vy
chund ni luu pdala akataksatit; pero namin
quilhtamacu acxni niaj luu xlacasquinca chuna
cacticalitachuhuinan porque aquit luu lacatancs
naccalitachuhuinandn huantu xla luu xlakstu
Quintlat. 26 Ama quilhtamacu acxnji huixinin para
tlcu nasquiniyatit Quintlat nac quintacuhuini
xlad nacamaxquiydan, y ni xlacasquinca para aquit
luu naclimakatzankey caj huantu milacatacan
porque xla huak calakapasa huanti aquit
quintalipahudn. 27 Quintlaticdn luu capaxquiyan
porque huixinin na quilapaxquiyahu aquit,
xahuachi cumu huixinin canajlanitatit pi

aquit cminitanchd nac xpaxtun. 28 Aquit anta
ctacaxnitancha nac akapun laqui nacmin latamay
uu nac caquilhtamacu, pero chu camaj makxteka
eé caquilhtamacu laqui naclakamparay antani
huilacha Quintlat.

29 Xdiscipulos chiné tahudnilh:

—~Chu x1a luu lacatancs quilatachuhuinama-
nahu, y nipara caj ticu tamalacastucpat mintachu-
huin huantu luu nilay naliakatakscan. 30 Lanchu
aya ccatzimandhu pi lata ticu huix huak catziyay
ni xajuerza para ticu nalikalhtzaksayan para tdcu
nakalhasquimputundn chicd para tdcu ni catziya.
Pus hasta hua chu luu lacatancs clitalulokahu
clicanajlaydhu pi xlicana huix anta tanitampi nac
Xpaxtun Dios.

31Jesus cakalhtilh:

—¢Pus luu xlicana chinchu hasta acu canajla-
yatit? 32 Aquitlacatancs ccahuaniyan pilakchama
quilhtamacu y lanchuja aya lakchanit hora acxni
huixinin huak naquilatzalamakandhu, chatum
chatum nachipay xtiji y natzalayatit xlicana hasta
quecstu naquilamakxtekdhu; pero ni luu quecstu
cactitamakxtekli porque Quintlat ankalhina lama
nac quilatdmat. 33 Hud xpalacata chuna ccalita-
kalhchuhuinamdn laqui acxni luu akatiyuj nala-
yatit caj xlacata huantu naquiokspulay, huixinin
tlannamaklhtinandtitlanca tacacsuatylicamama
caj xlacata cumu lacxtum quilatatalacastucni-
tdhu. Uu nac caquilhtamacu ni tzanka ti naca-
mapatiniydn nacaputzaniyan taaklhuhuit, pero
huixinin cakalhitit licamama porque aquit aya
clactlahuanit xlitlihueke huanti mapeksinan nac
caquilhtamacu.

17

Jesus huaniy Dios cacamaktakalhli huanti
talipahuan

1 Acxni chund catachuhuinankolh xdiscipulos,
Jesus lacalh nac akapun y chiné kalhtahuakanilh
Dios:

—Papa Dios, aquit minkahuasa, aya lakchanit
lanchu quilhtamacu acxni aquit nacpatindn,
pus huata mejor lanchu cacamasiyuni xlihuak
cristianos pi aquit na ckalhiy lanca quilitlihueke,
laqui chund huak natalakachixcuhuiyan
caj quimpalacata. 2 Porque xlicana huix
quimaxquinita limapeksin y litlihueke laqui
naccamaxquiy ama xasasti latdmat huantu
necxni laksputa xlihuak huanti huix calacsacnita
laqui naquintalipahuan. 3 Pero para huinti
lacasquin nakalhiy ama latadmat huantu necxni
laksputa luu xlicana xlacasquinca pi pulh
nalakapasan y nacanajlay pi caj xman mecstu
huix Dios huanti lapat niti achatum, y nachuna
litim naquilakapasa y nacanajlay pi aquit ama
Jesucristo huanti huix macatanita.

4 ’Aquit aya cmasiyunit nac xlacatincan cris-
tianos ama lanca litlihueke huantu huix kalhiya
porque aquit aya cmakantaxtikonit ama quinta-
scujut huantu huix quintilakmacata nactlahuay.
5 Pus lanchu caquimaxquipara antd nac mim-
paxtun ama lanca litlihueke huantu aquit xac-
kalhiy acxni anta xactalamachan hasta lata nia
xmalacatzuquiyahu tuncan caquilhtamacu.

6°’Aquit ccamacatzininit umakolh mincamandan
huak lata lacu huix kalhiya mintalacapastacni;

xlacan aya xtalaktzankatayanit uu nac caquilhta-
macu pero huix calacsacxtu y calakmaxtu, huix
chu quimacamaxqui laqui nacmaktakalhniyan,
y cumu huix luu xpuchinacdn xlacan takalha-
kaxmatnit mintapéksit. 7 Xlacan aya tacatziy
pi xlihuak quilitlihueke chu quintalacapastacni
antd minitanchd nac akapun antani huix huilapi.
8 Aquit lihuana ccamasiyuninit ama mintapéksit
huantu huix quimaxquinita, xlacan luu aktum
tapaxuhuan tamaklhtinanit, xahuachi xlacan luu
tacanajlanit pi aquit cminitancha antani huix hui-
lapi y huix quimacatanita.

9’Aquitluu xlicana climakatzankeydn xlacata pi
cacamaktaya huanti quintalipahudan; aquit ni hua
climakatzankemdn amakolh cristianos xala uu
caquilhtamacu huanti ni talakpaliputun laclixcaj-
nit xtalacapastacnican, huata hua ccalimakatzan-
keyan xpalacatacan huanti huix quintimaxqui
laqui naccalakmaxtuy porque huix xpuchinacan.
10 Xlacan luu quintalipahudn porque huix qui-
maxquinita laqui naccamapeksiy, porque lata
tucu huix mapeksiya aquit nachuna tlan cma-
peksiy, y chuna stalanca tasiyuy pi aquinin acx-
tum mapeksinanahu.

11 "Aquit niaj makas cactilatdmalh uu nac
caquilhtamaci porque clakamachdn antani
huix huilapi, pero huatunin antacid uu
natatamakxteka nac caquilhtamacu. Papa
Dios huix ankalhina tlan kalhiya mintapuhudn,
aquit xlihuak quinacu climakatzankeydn xlacata
huix cacamaktakalhti y cacamauxcani umakolh
cristianos huanti huix quimaxquinita laqui luu
lakxtum catalachd nac xtapaxquitcan cumu

lampara chatuma catahuancha xtachuna cumu
la huix chu aquit luu lakxtum lamanahu porque
luu lapaxquiyahu. 12 Acxni aquit lacxtum
xaccatalama uud nac caquilhtamacua umakolh
mincamandn huanti huix quimacuentajlinita,
aquit lihuana ccamaktakalhli y nipara chatum
laktzankalh, caj xmanhud laktzankalh ama huanti
aya xlilaktzankat xuanit laqui chuna likantaxtulh
huantu makan titalichuhuinalh profetas y chuna
tatzoknit nac likalhtahuaka.

13 "Lanchu aquit aya camachd antani huix
huilapi, pero hud xpalacata chund clihuaniman
lihuan clamajcd ud nac caquilhtamacu laqui
xlacdn natakaxmata y lacxtum naquintatapa-
xuhuay amda lanca tapaxuhuan huantu aquit
ckalhjy. 14 Aquit ccalitachuhuinanit mintachu-
huin, xlacan luu ya tapaxuhuan takaxmatnit, hua
xpalacata calisitzinican uu nac caquilhtamacu
porque xlacdn niaj anta uu tatapeksiy xtachuna
cumu la aquit na ni uu xalac caquilhtamacu.
15 Aquit ni cuaniman para cacatamacxtu uu nac
caquilhtamacu, huata caj xman clacasquin caca-
maktakalhti y cacamaktaya laqui ni nacamaka-
tlajay akskahuini y ni nacamatlahuiy talakalhin.
16 Cumu la aquit nichuné ckalhiy quintalacapas-
tacni cumu la takalhiy huanti ua xala caquilh-
tamacu, pus xlacan na niaj chuna takalhiy xta-
lacapastacnican. 17 Cacamasiyuni lacu akstitum
natalén xtalacapastacnicadn nac milacatin, porque
caj xmanhud mintachuhuin tlan nacalimasiyu-
niya xanicuma tlan tiji porque mintachuhuin xli-
cana talulgktat. 18 Chuna cumu la huix quima-

catanita uu nac caquilhtamacu nac xlakstipan
cristianos huanti ni talakapasan, nachuna chu
aquit ccamacan nac xlakstipancan amakolh cris-
tianos huanti ni talakapasan. 19Y caj xpalacatacan
masquiaquit cmacamaxquinitan quilatamat laqui
nachuna xlacdn maktum pi natamacamaxquiyan
xlatamatcanlaquiluumild nahuan, porque xlacan
aya talakapasa huantu xlicana xatldn mintalaca-
pastacni.

20 ’Nachunalitim climakatzankeyan
xlihuak amakolh cristianos huanti ni naj
quintalipahudn, pero huanti naquintalipahuancu
acxni natakaxmata xtachuhuincdan huanti
naquintaliakchuhuindn. 21 Papd Dios, aquit
climakatzankeyan xpalacata xlihuak cristianos
huanti aquit naquintalipahuan laqui luu lakxtum
catalachd nac xtapaxquitcdn, cumu lampara
chatumda catahuancha nachund cumu la huix
chu aquit luu lakxtum lamandhu porque luu
lapaxquiydhu. Xlicana luu cacamalakxtumicha
ama tapaxquit, laqui amakolh cristianos huanti
xalaktzankdn talamana nac caquilhtamacu
nataucxilha huantu aquit ctlahuanit nac
xlatamatcan, y laqui chuna natacatziy pi xlicana
huix quimacatanita. 22 Aquit aya luu lacatancs
ccahuaninit lata lacu hui xatlan talacapastacni
huantu huix chu aquit kalhiyahu, laqui chuna
xlacan luu lakxtum natalatamay y natalapaxquiy
cumu la aquinin lakxtum lamandhu. 23 Xlicadna
aquinin ankalhina luu lacxtum catziydhu, aquit
nachuna ccatalamaj nahuan para xlacdn luu
lakxtum nacatlahuay tapaxquit, y amakolh
cristianos huanti xalaktzankan talamana nac

caquilhtamacu, acxni xlacan nataucxilha huantu
aquit ctlahuanit nac xlatamatcan acxnicu xlacan
natacatziy pi xlicana huix quimacatanita, y
na natacatziy pi xlicana huix luu capaxquiya
nachund cumu la aquit quimpaxquiya.

24 "Hua umakolh mincamandn huanti huix
quimacamaxquinita laqui xlacdn naquintalipa-
huan, pus aquit clacasquin pi antani aquit camaj
tahuilay nac quimpumapeksin, na anta xlacan
lacxtum xquintatatahuilachd laqui nataucxilha
ama lanca quilitlihueke huantu aquit nackalhi-
paray; hua xpalacata huix quilimaxqui cumu
luu xlicana quimpaxquiya, na ankalhina quim-
paxquinita hasta lata nia xmalacatzuquiydhu
caquilhtamacu. 25 Papd, xlicana huix luu tlan
catziya, pero amakolh cristianos huanti xalak-
tzankan talamdna uu nac caquilhtamacu xlacan
ni talakapasan, pero aquit xlad clakapasan y
umakolh quidiscipulos xlacan aya tacatziy pi
huix quimacatanita. 26 Aquit aya ccamasiyuninit
huantu luu xalacudn mintalacapastacni, y aquit
chunacu nacticamasiyuniy huantu huix lakatiya,
laqui ama lanca tapaxquit huantu aquinin kalhj-
yahu nachuna xlacan natakalhiy, y laqui aquit
tlan nactahuilay nac xnacujcan.

18

Tachin lencdn Jestis

(Mateo 26.47-56; Marcos 14.43-50; Lucas
22.47-53)

1 Acxni chund huankolh eé tachuhuin, Jesus
catataxtulh xdiscipulos y taalh aliquilhtutu
puxka huanicdn Cedron.  Antd lacatza xui

aktum pucuxtu y anta lan xchancanit quihui,
huata antd xld catatanuchd. 2 Judas huanti
Xamaj macamastay Jesus xld& na xlakapasndn
nac ama pucuxtu cumu Jesus maklhuhua anta
xcatatamacxtuminit xdiscipulos. 3 Caj lipuntzu
Judas putum catachilh tropa xahua policias huanti
xtamalakachanit xanapuxcun cura chu fariseos,
amakolh tropa huak xtalén xmachitajcan chu
xlamparajcan huantu xtalimakskodn. 4Y cumu
Jesus aya xcatziy huantu x1a xamaj akspulay, acxni
xlacan nia xtalakchan alh calakapaxtoka y chiné
cakalhasquilh:

—¢Ticu putzayatit?

5 Xlacan takalhtinalh:

—iCputzamandhu Jesus xalac Nazaret!

Jesus cahuanilh:

—Aquit tama chixcu huanti huixinin putzapatit.

6 Acxni Jesus cahudnilh: “Aquit tamd chixcu
huanti huixinin putzapatit”, xlacan tzinu tam-
puniaj tdalh y tatamacha nac catiyatni. Y ama
Judas huanti xliakskahuinima Jesus xla na anta
xmaklaya y huak xucxilhma huantu xquitax-
tuma. 7Huata Jesus cakalhasquimpa:

—¢Pus ticu luu putzayatit?

Xlacan chiné takalhtilh:

—Cputzamandhu Jesus xalac Nazaret.

8Jesus cahudnilh:

—Pus aya ccahuanin pi aquit tama chixcu
huanti huixinin putzayatit. Pus para xlicana
aquit quilaputzayahu pus cacamaxquitit talacas-
quin umakolh lacchixcuhuin huanti aquit quinta-
talapulay xlacata pi cataalh.

9 Chund likantaxtulh ama tachuhuin huantu
tthua Jesus acxni xkalhtahuakanima Quintlatican
Diosy chiné huanilh: “Papa Dios, huantu huix qui-
macuentajlinita, lihuana cmaktakalhli y nipara
chatum laktzankalh.” 10 Huata Simo6n Pedro
xmaktayaputun Jesus x1a xtat tldhualh xmachitay
maktum tankapicdctilh xtakén chatum chixcu xu-
anican Malco, uma chixcu na hua xtasacua xuanit
xapuxcu cura. 11Jesus hudnilh Pedro:

—Camanupara mimachita nac Xxputanun;
cumu para Quintlat Dios chuna lacasquin pi
aquit nacmaklhtindn putum amad tapatin huantu
xla laclhcahuilinit caj quimpalacata, ¢lacu pi nilay
chinchu cactipatilh?

Jesus lichancan nac xlacatin xapuxcu cura
(Mateo 26.57-58; Marcos 14.53-54; Lucas 22.54)
12 Amakolh soldados chu comandante xahua
xpoliciascan judios, putum tachipalh Jesus, tama-
cachilh y tachin tdlelh. 13 Anta titim talichalh
nac xchic Anas; huad uma Anas xputiyatlat xuanit
Caifas, y luu acxni chu xlakchanit ama cata lata
xl4 nascuja cumu la xapuxcu cura. 14Y na hua-
tiya litim tamad Caifds huanti chiné ticalimakalh-
chuhuinilh judios: “Xalihuaca tlan pi caj chatum
chixcu naniy y ni xliputum quimpulatamancan
catilaktzankalh.”

Pedro ni litayay para lakapasa Jestis
(Mateo 26.69-70;, Marcos 14.66-68; Lucas
22.55-57)
15 Sim6én Pedro chu chatum litim xtamakalhta-
huakén Jesus lacatzu xtastalanitilhay, pero ama
chatum litum xtamakalhtahuakén juerza tzinu

xlilakapasa ama xapuxcu cura, pus xld maxqui-
calh talacasquin na natanuyacha acxni manuca
Jesus. 16 Pero Pedro x14 ni maxquicalh talacasquin
natanuy y anta xlaya nac xaquilhtin malacchi. Caj
lipuntzd ama xtamakalhtahuakén Jesus taxtulh
laqui natachuhuinan huanti xapuxcu squitihuina
huanti xmaktakalhnama nac madlacchiy tatdnulh
Pedro. 17 Acxni amd squitihuind ucxilhli Pedro
chiné kalhasquilh:

—~Caj lampara na xtamakalhtahuakén huix
ama chixcu huanti lichincalh lanchu.

Huata Pedro kalhtilh:

—iNi aquit!

18 Cumu amd quilhtamacd mari xlonknuma
catzisni, amakolh policias xahua putum tasa-
cuan huanti anta xtascujmdnalh xtamalhcuyunit
y anta putum xtaskomanalh, huata Pedro na anta
tachodkolh y tzuculh cataskon nac lheuyat.

Xanapuxcun cura tamakalhapaliy Jestis

(Mateo 26.59-66; Marcos 14.55-64; Lucas
22.66-71)

19 Nac xpulacni chiqui antani xtamacnucanit
Jesus, ama xapuxcu cura tzuculh makalhapaliy
y kalhdsquilh ticua xuanit xtamakalhtahuakén y
ticu xla xcalimakalhchuhuiniy cristianos. 20Jests
chiné kalhtilh:

—Huak lata tucu ccalimakalhchuhuininit cris-
tianos ni tzek ccahuaninit, pus cchuhuinanit nac
Xpusiculancan judios antani tzamacan, chu nac
lanca pusiculan uu nac Jerusalén antanicu tata-
macxtumiy lhuhua cristianos. 21 Pus ¢tucu chu
xpalacata aquit quilikalhasquina? Huata mejor
hua cacakalhasquinti huanti quintakaxmatninit

quintachuhuin y hua catahuanin huantu aquit
clichuhuinanit.

22 Chatum policia huanti cscujma nac lanca
pusiculan, acxni xla kdxmatli huantu kalhtinalh
Jesus, maktum loks lacpitlahualh y chiné huanilh:

—Laqui alimaktum niaj necxni chuna nakalh-
tiya chatum xapuxcu cura.

23Jesus chiné kalhtilh:

—Para tucu nitldn cua caquihuani, pero para
tancs huantu aquit cchuhuinalh, ;tucu xpalacata
quilihuiliniya?

24 Jesus xtamacachinit acxni makalhapadlilh
Anas, y chunacu xtamacachinit malakachanilh
Caifas huanti na xapuxcu cura xuanit.

Pedro huan xlimaktutu pi ni lakapasa Jesus

(Mateo 26.71-75; Marcos 14.69-72; Lucas
22.58-62)

25 Pedro antacu xlaya antani xmalhcuyucanit, y
anta putum xtaskomanalh y caj xamaktum chiné
takalhasquilh:

—c¢Lacu pi ni huix xtamakalhtahuakén ama
chixcu huanti tachin lichinca?

Pedro ni litdyalh y chiné cahuanilh:

—Ni aquit.

26 Antd xlaya chatum xtasacua xapuxcu cura x1a
xlitalakapasni xuanit ama chixcu huanti xtanka-
picactinit xtakén Pedro, x1a chiné hudanilh:

—Pero ¢lacu ni huix nahuan? ¢Lacu pl ni
cucxilhni acxni antd putum xtalayapitit lata lan
cachancanit quihui?

27 Chuna liaklhuhuatnampa Pedro y hua pi ni
xlakapasa. Acxnitiya tasalh tantum puyu.

Pilato makalhapaliy Jesus
(Mateo 27.1-2, 11-14; Marcos 15.1-5; Lucas
23.1-5)

28 Aya xtzucunittd xkakay acxni tamacxtucalh
Jesus nac xchic Caifds y 1éncalh nac xpumapeksin
gobernador romano xuanican Pilato. Amakolh
judios ni tatdnulh nac xpumapeksin laqui mat
ni nataxcajualay, porque chuna xtalismaninit, y
laqui chuna tlan natahuay xtahuajcan huantu
natalilakachixcuhuinan cakotanun nac xapaxcua
taakspuntzalin. 29 Pus huata hud Pilato man tax-
tuchiy chiné cahudnilh:

—¢Tucu limalacapuyatit eé chixcu?

30 Xlacan takalhtinalh:

—Para x14 ni tlahuanit cahud lanca talakalhin
ni xacticalimin laqui huix man nahuana lacu
napatinan.

31Pilato cahuanipa:

—¢Lacu pi ni kalhiyatit huixinin limapeksin
huantu quilhpaiyatit? Pus calipimparatit y man
camapatinitit huixinin.

Amakolh judios takalhtinalh:

—Xlicana ckalhiydhu quilimapeksincan vy
aquinin clacasquinahu pi naniy eé -chixcy,
pero aquinin judios ni ckalhiydhu derecho
para ticu nacmakniyahu para ni huix chuna
nalimapeksinana.

32Pus chuna likantaxtulh huantu xapulh xlichu-
huinanit Jesuslacu xdmaj patinan y xamacalh mak-
nican. 33 Pilato tanupd nac xpumapeksin, tasanilh
Jesus y chiné kalhasquilh:

—¢Pixlicana huix xreycan judios?

34Jesus kalhtilh:

—¢Lacupicajmintapuhudn masqui chuna quin-
kalhasquimpat, osuchi caj hui tunu huanti litachu-
huinanitan?

35 Pilato kalhtilh:

—ilLacu pi na judio aquit! Huanti minta-
chiqui chu xanapuxcun cura huanti taliminitan
ud. ¢Tucu chi tlahuanita?

36 Jesus kalhtilh:

—Quimpumapeksin ni anta uu xala
caquilhtamacu, para antd cahua, huanti quin-
talipahuan xquintitamaklhtinalh y ni xtamadstalh
quilhtamacu naquinchipacan; masquiluu xlicana
aquit rey pero quimpumapeksin ni anta uu xala
caquilhtamacu.

37 Entonces Pilato hudnilh:

—¢Pixlicana huix rey?

Jesus kdlhtilh:

—Para aquit rey cahua cumu la catziputuna,
tlan quitaxtuy. Pero huata hud climilh skatan
uu nac caquilhtamacu laqui nacmacatzininan
huantu taluldktat, y putum huanti takalhakax-
mata huantu tlan talacapastacni xlacan tatlahuay
huantu cuan.

38 pilato hudnilh:

—Pero, ¢pi anan cahua huanti xcatzilh huantu
taluldktat?

Lilhcacdn Jests pi namaknicdn
(Mateo 27.15-31; Marcos 15.6-20; Lucas
23.13-25)
Y la chuhuinankolh Pilato tuncan taxtulh y am-
paj catachuhuinan judios y chiné cahudanilh:

—Aquit ni cmaclaniy xcuenta huantu nacliya-
huay eé chixcu. 39 Pero huixinin judios lisma-
ninitatit quilasquiniydhu cata cata nacmakxteka
chatum tachin nac xapaxcua taakspuntzalin, pus
para huixinin lacasquindtit ucmakxteka xreycan
judios.

40 Pero amakolh lacchixcuhuin putum taquilh-
mincha y chiné tahuanilh:

—iNi camakxtekti hud! Huata mejor camak-
xtekti Barrabas!

Ama Barrabas kalhana xuanit xahua maknina.

19

Jesus lan likalhkamanancdn

1 Pilato calimapéksilh tropa xlacata nataliak-
lhchasnoka Jestus kantum latigo. 2 Pero huata
amakolh tropa atzinu lan talikamdnalh, takonkxli
lhtucudn cumu la corona, taacuililh, y tamalhakelh
mactum xatldn lhakat xapustapuhua xtachuna
cumu la xla rey. 3 Putum talaktalacatzuhuilh y
chiné tzuculh talikalhkamanan:

—iCanecxnicahuad calatdmalh xreycan judios!

Chund la xtalikalhkamanamanalh nachuna
xtakalhtukaxiy.

4Pilato calaktaxtupd judios y chiné cahudnilh:

—Aquit ctamacxtumaparachi eé chixcu laqui
nacatziyatit pi ni cmaclanima xtalakalhin huantu
nacliyahuay.

> Jesus taxtuchi, x14 xacui xalhtucun corona y
nachuna clhakanit ama xapustapuhua clhakat, y
Pilato chiné cahudnilh:

—Pus hui chu eé chixcud aquit ccamacamax-
quiyan.

6 Pero amakolh judios chu xanapuxcun cura
acxni taucxilhli, palha tzaculh tamatasiy y chiné
xtaquilhuamanalh:

—iCapekextokohuaca nac cruz! iCapekextoko-
huaca nac cruz!

Pilato cakalhtilh:

—Huata calipitit y man capekextokohuacatit
huixinin porque aquit nitu cmaclaniy xtalakalhin
huantu nacliyahuay.

7 Amakolh judios takalhtinampa:

—Pus xlicana chuna xlilat porque nac lima-
peksin huantu aquinin quilhpaiydhu anta quinca-
huaniyan pi umad chixcu juerza naniy porque x1a
talalacataquinit Dios, porque x14 huan pi mat hua
Xkahuasa Dios.

8 Acxni Pilato kaxmatli amda tachuhuin xla
atzinu lihuaca tzuculh pecuan. 9 Huata tamacnu-
parachd Jesus nac xpulacni xpumapeksin y anta
chiné kalhasquilh:

—Luu xlicana caquihuani ticu huix y nicu tani-
tampi. ¢Nicu xald huix?

Jesus nittcu kalhtilh. 10 Pilato chiné huanipa:

—Aquit nipara tzinu quinkalhtiputuna. ¢Lacu pi
ni catziya pi aquit ckalhiy limapeksin tlan nacli-
mapeksinan xlacata camakxtékcanti osuchi cape-
kextokohuacacanti nac cruz para aquit chuna
naclacasquin?

11Jesus chiné kalhtilh:

—Huix nj kalhiya cahua tama limapeksin para
ni hud Dios xtimaxquin. Pero amakolh cristianos
huanti quintaliminit nac mimpumapeksin laqui
naquimakalhapaliya, atzinu xlacan luu lhuhua
takalhiy xtalakalhincan ni xachuna huix.

12 L4 kaxmatkolh Pilato xtachuhuin Jesus,
xla timakxtekputulh pero amakolh judios chiné
taquilhanilh:

—ijPara huix namaxkteka tama chixcu ni xli-
canaluutatayaya huanti caj xmanhud chatum hui
gobierno xalac Roma, porque latacha ticu nahuan
pinarey litaxtuputun, pus xla caj talalacataquima
gobierno!

13 Acxni kaxmatli pi hui huantu xtalitanuniy
judios matamacxtuninampa Jesus nac quilhtin,
y Pilato tdhui nac xputahuilh antani xcalacax-
tlahuay huantu xcamalacapucdan, eé pumapeksin
nac xatachuhuin hebreo xuanican Gabata, y uma
tachuhuin huamputun Catalaktzapsni. 14 Max
cumu ni makas natastunun ama quilhtamacu xta-
makotanin xapaxcua taakspuntzalin, acxni Pilato
chiné cahuanilh amakolh lacchixcuhuin:

—iCaucxilhtit chu mireycan!

15 Pero judios chiné takalhtinalh:

—ijCamakni! jCapekextokohuaca nac cruz!

Pilato cahuanipa:

—Pero ¢lacu naclipekextokohuacay mireycan?

Huata xanapuxcun cura takalhtinalh:

—iAquinin xmanhud ckalhiydhu chatum rey, caj
xman lanca gobierno huanti caj sacstu hui nac
Roma!

16 Pilato niaj catzilh lacu nacakalhtiy y camaca-
maxquilh Jesus xlacata natapekextokohuacay, y
xlacan talelh.

Jesus pekextokohuacacdn nac cruz

(Mateo 27.32-44; Marcos 15.21-32; Lucas
23.26-43)

17 Amakolh lacchixcuhuin tataméacxtulh tuncan
Jesus y xtamacuquinit kantum tzinca cruz, y anta
léncalh nac aktum kestin xuanican Nac Xaclicut
Nin. (Eé kestin nac xatachuhuin hebreo xuanican
Golgota.) 18Y anta pekextokohuacéacalh Jesus nac
cruz, xahua chatiy tachin na capekextokohuaca-
calh chatum paxtutu paxtutu. 19 Pilato mapek-
sinalh catzdkca pitzu paklhat y caxtokohuacacalh
nac xacpun xcruz Jesus y antd chiné xtatzoknit:
“Hua eé Jesus xalac Nazaret, xreycan judios.”
20 Cumu amd kestin antanicu pekextokohuacacalh
Jesus lacatzu xuanit nac xacachiquin Jerusalén
lhuhua judios xtalitaxtumdnalh anta, y huak tlan
talikalhtahuakalh ama tamacatzinin porque tzok-
calh nac xatachuhuin hebreo, latin y griego, laqui
xlihuak huanti natalikalhtahuakay nataakataksa.
21 Amakolh xanapuxcun cura ni tamatlantilh la
matzokninalh Pilato, huata lalihuan taldkalh y
chiné tahuanilh:

—Nichuna xtitzokti para xreycan judios, huata
mejor Xtitzokti pi Xxreycan judios xlitaxtuputun.

22 pilato cakalhtilh:

—Huantu aquit ctzoknit, xatatzokni tamak-
xtekli y niti catilactldhualh y chunatiya natamak-
xteka.

23 Acalistan amakolh tropa acxni tapekextoko-
huacakolh Jesus tasacnilh clhakat pumakatati tat-
lahuanilh y lamapajpitzinilh chatunu chatunu.
Pero xmactahuaca nitu xtatzapanit xamactumi-
nica xuanit. 24 Xlacan chiné tzuculh talahuaniy:

—Niaj calacxtitui, huata mejor caj calimacdhu
suerte aver xaticu luu nalakchan.

Chuna likantaxtulh huantu =xtatzoknit nac
likalhtahuaka antani chiné huan: “Pulh
tamapajpitzilh quilhdkat, y talimacalh suerte
quimactahuaca laqui para xaticu luu nalakchan.”
Pus xlicana pi chuna tatlahualh tropa.

25Lacatzu nac xtantun cruz xtayanalh xtziJesus
chu xnapa, xahua Maria xpuscat Cleofas, y Maria
Magdalena. 26 Acxni Jesus Ucxilhli pi antd xtaya-
nalh lacatzu nac xtantun cruz xtzi y ama xdisci-
pulo huanti luu xpaxquiy, chiné huanilh xtzi:

—iNa! Huanchu tama la minkahuasa nalipulh-
caya.

27 Acalistan chiné hudnilh xdiscipulo:

—ijTata, huanchu tama la mintzi namaktakalha!

Y ama xdiscipulo cuentajlalh xtzi Jesus.

Jesus acnitahuacay nac cruz

(Mateo 27.45-56; Marcos 15.33-41; Lucas
23.44-49)

28 Jesus aya xcatziy pi huak xmakantaxtikonit
huantu xtatzoktahuilanit nac likalhtahuaka caj
huantu xpalacata, pero laqui niticu nataakxtekta-
huilay chiné hua:

—Ckalhputima.

29 Antalacatzu xyahuacanit patum xalu stap xui
vinagre, chatum chixcu lilupli pandamac, maaka-
nulh nac kantum lasasa la katit huanican hisopo
y lichéxnilh hasta nac xquilhni Jesus. 30 Acxni x1a
hualh actzu vinagre chiné hua:

—Chu aya huak kantaxtunit

Acxnitiya quilhputaj tldhualh xakxaka y nilh.

Chatum tropa tapalhtucuy Jestis

31 Ama quilhtamacu viernes xtamakotanin xu-
anit xapaxcua taakspuntzalin, y xahuachi cumu
xlakchamparanit sabado acxni huak judios xta-
jaxa, xlacan ni xtalacasquin antd natatahuacay
nin nac cruz porque luu lanca quilhtamacu
xtalimaxtuy, pus hud xlacata talisquinilh Pilato
calimapeksinalh laqui naancan calactucxuacacan
nac cruz huanti xcapekextokohuacacanit laqui
pdala nataniy y chuna tlan nacamacnucan xtiyat-
lihuacadn. 32 Amakolh tropa tdalh y talactucxli
huanti pulh xuacachi, chu huanti xuacapda pax-
tutu huanti lacxtum xcatapekextokohuacacanit
Jesus. 33 Pero acxni talaktalacatzuhuilh Jesus
taucxilhli pi aya xninit niaj tu tatlahuanilh. 34 Pero
chatum tropa litapalhtuculh xlanza nac xtapan
Jesus y antani lhtucunilh taxtuchi xkalhni xahua
chuchut. 35 Pus huanti chund lichuhuinan eé
huantu tatzoknit x1a luu lacatancs catziy porque
xlda man ucxilhnit huantu quitaxtuninit Jesus,
y luu lacatancs maluloka porque xla catziy pi
xlicana huantu tzoka laqui huixinin na naca-
najlayatit. 36 Pus hud chuna talitldhualh laqui
chund likantaxtulh huantu xtatzoknit profetas
nac likalhtahuaka, lacatum chiné huan: “Nipara

kantum xlIucut catilactucxnicalh.” 37 Y laca-
tum litim chiné tatzoknit: “Naucxilhcdn huanti

tapalhtucucanit.”

Jesus macnucdn

(Mateo 27.57-61; Marcos 15.42-47; Lucas
23.50-56)

38 Acalistan acxni chund kantaxtukolh, chatum
chixcu xalac Arimatea xuanican José, xld na
xlipahuén Jesus pero caj lakatzek porque luu

xcapecuaniy judios; pero acxni maknicalh lali-
huan lakalh Pilato, squinilh talacasquin laqui
nalén xtiyatlihua Jesus. Pilato tlan tldhualh
huantu xuanima, y entonces José alh mactiy
xtiyatlihua Jesus. 39 Acalistdn na anta chalh
Nicodemo, huatiya amad talipahu chixcu huanti
tiquilakapaxidlhnalh Jesus maktum tzisni, xla
xlimin lhuhua xalacuan perfumes lihuana xata-
lakcaxtldhu mirra y dloes max, cumu puxama-
cahu kilo lata xlén laqui natalitlahuay xtiyatlihua
Jesus. 40 Xlichatiycdn talitlahuapuxtulh perfume
y lihuana talimdksuitli lacpitzu lhakat huantu
xlacan xtaliminit porque luu chuna xtalismaninit
xtamacnuy xnincan judios. 41 Antani pekextoko-
huacacalh Jesus, lacatzu xui aktum pucuxtu anta
luu lThuhua xchancanit quihui y na anta xlaca-
huaxcanit nac sipi aktum lhucu antani namac-
nucdn nin, pero niti a xmacnucan anta nin. 42 Pus
cumu lacatzu xui ama tahuaxni anta tamacnulh
xtiyatlihua Jesus, juerza lilacapdlat xuanit porque
aya kotanuya xuanit y aya xlakchanit quilhta-
macu lata natajaxa judios.

20

Jests lacastacuanan nac calinin
(Mateo 28.1-10; Marcos 16.1-8; Lucas 24.1-12)

1 Lituxamata xmaknicanit, luu domingo laca-
tzisa lata capokxuacu xuanit, Maria Magdalena
quilalh antani xmacnucanit Jesus. Xl1a ucxilhli pi
niaj anta xui ama chihuix huantu xlilakatalacanit

xtahuaxni. 2 Huata x14 tokosun alh antani xtahui-
lanancha Pedro chu ama xdiscipulo Jesus huanti
luu xpaxquiy, y chiné cahuanilh:

—Quimaxtucanit antani Xxmacnucanit xtiyat-
lihua Quimpuchinacan, y chu ni xcatzi xanicu len-
canit.

3 Ama xchatiycan xdiscipulos Jesus takosun
tataxtulh y taalh antani xmacnucanit Jesus.
4 Xchatiycan lacxtum xtakosnumdnalh pero ama
chatum atzinu palha tzuculh kosnun akapulalh
Pedro y pulh hua chalh. 5 Acxni antd chalh x1a
taquilhputalh laqui tlan natalacanuy, ucxilhli pi
anta xtamanalh lacpitzu lhakat nac catiyatni pero
ni tdnulh. 6 Caj lipuntzu aya chalh Simén Pedro,
x14 tuncan tanulh nac lhucu y na caucxilhlilacpitzu
lhdkat huantu anta xtamdanalh. 7 Xahuachi na
Ucxilhli ama lhakat huantu xliaktlapacanit Jesus
xla ni antd lacxtum xtdma ama lacpitzu lhakat,
huata tunuj xuilicanit y lihuana xkapscanit. 8 Ama
discipulo huanti pulh xchanit xld na tanulh nac
lhucu y acxnj ucxilhli huantu xquitaxtunit acxnicu
cangjlalh pi niaj antd xma xtiyatlihua Jesus
porque xlacastacuananit. 9 Porque hasta acxni
ama quilhtamacu nia xtaakatakskoy huantu
xtatzoktahuilanit nac likalhtahuaka antani huan
pi Cristo huanti namin calakmaxtuy juerza xamaj
lacastacuandn nac calinin. 10 Acalistan amakolh
chatily discipulos tataspitli nac chiqui antani
xtahuildnalh xamakapitzin.

Jesus tasiyuniy Maria Magdalena
(Marcos 16.9-11)

11 Maria Magdalena taspitpa nac ama tahuaxni
antani xmacnucanit y antd tayalh nac xtan-
quilhtin tzuculh tasay. Y lata chunatiya xta-
sama taquilhputalh laqui natalacanuy nac xpu-
lacni tahuaxni. 12 Antd caucxilhli chatiy angeles,
luu maksnapapanlata xtalhakananit, anta xtahui-
lanalh ni xtaramicanit Jesus, chatum xui antani
xaclencanit Jesus y chatum antani xtantulencanit.
13 Amakolh dngeles takalhdsquilh:

—Puscat, ¢tucu xpalacata litasapat?

—Hua clitasama cumu lenca Quimpuchinacan
y ni ccatziydhu nicu lichancani —cakalhtilh x1a.

14 Acxni chund huankolht, cumu quilhputaj xya
xla talakaspitli y ucxilhli pi antd xya Jesus pero ni
lakapasli para hua. 15X14 chiné kalhasquilh:

—Puscat, ¢tucu xpalacata litasapat? ¢Ticu
putzapat?

Maria lacpuhua pi max hua ama chixcu huanti
xmaktakalha ama caquihuin antani xcachancanit
quihui, pus hua chiné lihuanilh:

—~Catlahua litlan chixcu, para huix lipinita xti-
yatlihua, pus caquihuani xanicu lichipinita laqui
nacan tiyay.

16 Entonces Jesus chiné huanilh eé tachuhuin:

—iMaria!

Xl4 pdla laktalakaspitli, y nac xatachuhuin he-
breo chiné hudnilh:

—iRabuni! —eé tachuhuin huamputun
Makalhtahuakena.

177Tesus huénilh:

—Caquimakxtekti y ni caquimachoko, porque
nia cchan nac akapun antani huilacha Quintlat.

Y xahuachi pala capimpi cacaquihuani xamaka-
pitzin quinatalan pi aquit cdmaj lakdn antani hui-
lacha Quintlat, na huatiyd amda huantu huixinin
na Mintlatican; huanti aquit quiDios, na hua miD-
ioscan huixinin.

18 Maria Magdalena tokosun alh caputzay
amakolh discipulos y calitachuhuinalh lacu xla
xucxilhnit Quimpuchinacdn y na cahuanilh pi
hua xuaninit putum ama tachuhuin.

Jesus catasaniy xdiscipulos

(Mateo 28.16-20; Marcos 16.14-18; Lucas
24.36-49)

19 HuatiydA ama quilhtamacu xcatzisuama
domingo xdiscipulos xtatamacxtuminit y luu
lihuana xtachakextucunit madlacchi antani
xtatanumanalh  porque luu xXtapecuaniy
xanapuxcun judios. Pero masqui niti
camalaquinilh  Jesus calaktanucha, itat
calakatayacha antani xtahuildnalh y chiné
cahuanilh:

—~Cakalhitit huixinin tapaxuhudan huantu Dios
mastay.

20 Acxni chund cahuanikolh camasiyunilh
xmacan chu xtapan. Xlacan luu xlicana
tapaxdhualh acxni taucxilhli Quimpuchinacan.
21X14 cahuanipa:

—Xlicana cakalhitit huixinin tapaxuhudn
huantu Dios mastay. Cumu la quimacaminit
Quintlat laqui naclichuhuindn xtachuhuin,
pus nachund chu aquit ccamacanan laqui
naquilalichuhuinaniydhu quintachuhuin.

22 Entonces Jesus casunulh nac xokspuncén y
chiné cahuanilh:

—Camaklhtinantit huixinin xlitlihueke
Espirutu  Santo. 23 Huanti huixinin
namatzankenaniyatit xtalakalhincan pus na
matzankenanicanit nahuan nac akapun; pero
huanti ni namatzankenaniyatit na nipara nac
akapun catimatzankenanicalh xtalakalhin.

Tomas ucxilha pi xlicana lacastacuananit Jesus

24 Acxni Jesus catasiyunilh xapdstoles chatum
huanti xuanicdn Tomdas y xtalimapacuhuiy
Gemelo, x14 ni anta lacxtum xcatdhui xamaka-
pitzin. 25 Acxni x1a chilh, talitachuhuinalh lata
lacu xtaucxilhnit xastacna Quimpuchinacan, y
chiné tahudnilh:

—Xlicana cucxilhnitahu xastacnd Quimpuchi-
nacan.

Pero Tomas chiné cakalhtilh:

—Aquit nipara tzinu ccanajlay, y ni cacticanaj-
lalh hasta cani man quilakastapu nacliucxilha
anta nac xmacan lata xlimakaxtokocanit clavos, y
nactamacnuy actzu quimacdan antani tapalhtucu-
canit.

26 Litzimajlitam xdiscipulos Jesus xtatamacxtu-
miparanit nac aktum chiqui, pero chud na xmak-
tastoknit Tomds. Y masqui lihuana xchakextu-
cucanit malacchi Jesus tanuch4, itat catayanilh y
acxni caxakatlilh chiné cahudnilh:

—~Cakalhitit tapaxuhudn huantu Dios mastay.

27 Cumu Jesus huak xcatziy huantu x1a xlacpu-
hudn Tomas, chiné hudnilh:

—Cumu huix ni luu canajla para aquit clama
xastacna, pus chu calita mimacan y catamacnu

anta la a quilimakaxtokocanit clavos y na cata-
macnupara mimacan nac quintapan antani quin-
tapalhtucucanit; niaj pucuta caliaklhuhuatnanti
huata mejor cacanajla.

28 —ixlicana, huix Quimpuchina y quiDios! —
kalhtinalh Tomas.

29 Jesus huanilh:

—Tomas, lanchu huix canajla porque quiucxilh-
nita, pero atzinu luu lipaxuhu natalatamay huanti
natacanajlay y naquintalipahudn masqui ni
caquintaucxilhli para clama xastacna.

Huantu xpalacata litzokcanit eé libro

30 Lhuhua laclanca tascdjut huantu tlahuanit
Jesus nac xlacatincdn xdiscipulos, pero ni huak
tatzoknit nac eé libro. 31 Pero uma huantu lacsac-
xtucanit laqui natzokcdn chund tzokcanit laqui
huixinin huanti nalikalhtahuakayatit luu naca-
najlayatit pi Jesus hua Xkahuasa Dios, xahuachi
hua Cristo huanti xmalacnucanit laqui naquinca-
lakmaxtuydan, y putum huanti natalipahuan nata-
kalhiy amda xasasti latdmat huantu necxni lak-
sputa.

21

Jests catasiyunty xdiscipulos acxni
xtasquitinamdnalh

I'Ni xlimakas quilhtamacu Jesus catasiyunipa
xtamakalhtahuakén nac xquilhtin xapupunu
Tiberias. Acxni catasiyunilh chiné quitaxtulh:
2 Luu macxtum xtahuildnalh Simén Pedro
chu Tomas huanti xtalimapacuhuiy Gemelo,
xahua Natanael xalac Cand xmunicipio Galilea,

chu xcaman Zebedeo, xahua achatiy litim
xtamakalhtahuakén Jesus. 3 Simén Pedro
cahudnilh xamakapitzin:

—Aquit cadmaj chakandn.

—Pus para pimpat aquinin naccataandn —
takalhtilh xamakapitzin.

Lalihuan tatajulh nac barco y taalh. Pero lata
tantascaca tachakanalh niticu tachipalh. 4 Acxni
aya cxkakatilhaya ama catzisni, Jesus catasiyu-
nilh nac xquilhtun chuchut, pero cumu ni naj luu
lihuana xtacatziy amakolh tamakalhtahuakén ni
talakdpasli para hud Jesus. 5X14 chiné cakalhas-
quilh:

—Lacchixcuhuin, ¢pi tlak chipatit squiti?

—Nitucu cchipdhu —takalhtinalh xlacéan.

6 —Pus camacapitit mintzalhcdn nac xpekstacat
barco y chuna lan nachipayatit.

Xlacan chund tatlahualh lata cahuanicalh, y luu
lhuhua squiti tachipalh, hasta niaj lay xtamacutuy
xtzalhcan nac chuchut. 7Y ama xdiscipulo Jesus
huanti luu xpaxquiy x1a catzilh huanti xcatachu-
huinanit y chiné huanilh Pedro:

—iTama huanti quincatachuhuinandn hua
Quimpuchinacan!

Acxni kdxmatli Pedro pi hua Quimpuchinacan,
xla lalihuan lhakanalh porque xtalakxtununit,
lhkén alh nac chuchut tzuculh xquihuatnéan
laqui nalakchdn antani xyacha Jesus.
8 Max cumu aktum ciento metro lata
xlilakamdkat hasta nac xquilhtun antani
xtahuilananchd, y xamakapitzin discipulos
lakasiyu xtasakalimimanalh xtzalhcdn porque
lan xtajuma squiti y chunatiya xtatajumdnalh

nac barco hasta talichalh nac =xquilhtun.
9 Acxni xlacdn tdchalh nac xquilhtun taucxilhli
pi xmalhcuyunit y cxpupuma tantum squiti y na
antad xui mactum caxtildnchahu. 10 Jesus chiné
cahuanilh:

—Cacalitatit cana caj tanclit squiti huantu acu
chipatit huixinin.

11Simén Pedro lalihuan tajupd nac barco y saka-
cutulh ama tzalh hasta nac xquilhtun chuchut,
huak laclanca squiti hasta aktum ciento atipuxa-
macututu, pero masqui luu lhuhua squiti xuanit,
ama tzalh ni talacaxtitli.

12 —;calacapalatit, uu catdtit huayanatit! —
cahuanilh Jesus.

Y nipara chatum xdiscipulo xkalhasquilh para
ticu xuanit ama chixcu, porque xlacan xtacatziy
pi xlicana hud Quimpuchinacdn. 13 Jesus tala-
catzuhuilh nac lhcuyat, tiyalh ama caxtilanchahu
y camaxquilh laqui natahuay, y nachuna litim
camaxquilh ama squiti.

14Chund uma xlimaktutu catasiyunilh Jesus xta-
makalhtahuakén hasta lata tilacastacuanalh nac
calinin.

Jesus maktutu kalhasquin Pedro para xlicana
paxquty

15 Acxni chu tahuayankolh, Jesus kalhasquilh
Simon Pedro:

—Simo6n xkahuasa Juan, ¢xlicana quimpax-
quiya ni xachuna la eé xamakapitzin quintapax-
quiy?

Pedro kalhtilh:

—Quimpuchinacan, huix catziya pi
cpaxquiyan.

Jesus huanilh:

—Pus cacamaktakalhti huanti aquit
ccalimaxtuy cumu la lactzu quiborregos.

16 Xlimaktiy kalhasquimpa:

—Simoén xkahuasa Juan, ¢luu xlicana chinchu
quimpaxquiya?

X14 kalhtilh:

—Quimpuching, huix catziya pi xlicana aquit
cpaxquiyan y ni caj clihuaniman.

Xla huanipa:

—Pus cacamaktakalhti quiborregos.

17Xlimaktutu huanipa:

—Simon xkahuasa Juan, ¢xlicana chinchu quim-
paxquiya?

Pedro luu snun lipthua porque aya xlimaktutu
lata xkalhasquima para luu xlicana xpaxquiy, x1a
chiné hudnilh:

—Quimpuching, huix huak catziya y luu sta-
lanca catziya pi aquit cpaxquiyan.

Jesus huanipa:

—Para xlicana la quihuaniya, pus luu lihuana
cacamaktakalhti quiborregos. 18 Xlicana laca-
tancs cuaniyan, pi acxni huix kahuasacu xuanita
luu man lihuana xtacaxtayaya Xpina antanicu
huix xlacpuhuana y niti xlihuaniyan, pero acxni
nakoluna chd man nachexa mimacadn y tunu
huanti namalhakeydn y nalenan antanicu huix ni
pimputuna.

19 Acxni chund huéanilh eé tachuhuin, xla Iuu
lacatancs xuaniputun lata lacu Pedro xamaj niy caj
xpalacata Jesus y chund nalilakachixcuhuiy Dios,
y nachund xdmaj limasiyuy pi xlicana xlipahuan.
Y acxni chuna huanikolh chiné huanipa:

—Huix ankalhina caquistalani y caquilipa-
huanti.

20 Acxni xtatlahuamdnalh Pedro talakaspitli y
Ucxilhli pi na xcastalanitilhay ama xtamakalhta-
huakén Jesus huanti luu xpaxquiy, huatiya ama
xdiscipulo huanti lacxtum xtdhui nac xpaxtun
acxni ahuata ticatahuayalh xapoéstoles, xla chiné
tikalhasquilh: “Quimpuchinacan, ¢xaticu cahua
aman liakskahuinanan?” 21Y Pedro kalhasquilh
Jesus:

—Quimpuchinacan, chinchu x1a eé ¢lacu amaj
niy? ¢Tucu x1a naokspulay?

22Jesus hudnilh:

—Para aquit xaclacasquilh calatamalh xastacna
hasta acxni aquit nacmimparay, tama huix ni
mincuenta; huatiya huix pi caquistalani y caqui-
lipdhuanti.

23 Ama quilhtamacuy, lhuhua huanti xtalipahua-
nitta Jesus tzaculh tamaakpuntumiy ama tachu-
huin xlacata pi ama xdiscipulo necxni catinilh.
Pero Jesus ni hua para ni catinilh, huata x1a chiné
hua: “Para aquit xaclacasquilh calatdmalh xas-
tacna hasta acxni aquit nacmimparay, tama huix
ni mincuenta.”

24 Pus aquit ama xdiscipulo Jesus huanti xpu-
huancan pi ni catinilh, y na aquit ctzoknit eé libro
huantu huixinin likalhtahuakatit, y chuna laca-
tancs clichuhuinan huantu aquit man cucxilhnit
nac xlatamat Jesus. Xahuachi aquit stalanca cca-
tziy pi xlicana huantu cuan y nitu caksaninama.

25 Luu lhuhua laclanca licdcnit tascujut huantu
titlahuanit Jesus pero ni huak catzokcanit, pero
para huak xtatzokli lata kampatunu, clacpuhuan

pihasta max ni andn antanicu xuilica nac caquilh-
tamacu ama lata xlilhuhua libros huantu xcatzoék-
calh.

